
1 Medi 2023 
 
Annwyl Llŷr,  
  
Yn dilyn cyflwyno Bil Seilwaith (Cymru) i’r Senedd ar 12 Mehefin 2023, amgaeaf gopi o’r 
Datganiad o Fwriad Polisi mewn perthynas â’r pwerau i wneud is-ddeddfwriaeth o dan y Bil. 
Darperir y ddogfen hon er mwyn cynorthwyo’r Senedd i graffu ar y Bil.  
 
Edrychaf ymlaen at gyflwyno rhagor o dystiolaeth i’r Pwyllgor maes o law.  
 
Byddaf yn angon copi o’r llythyr hwn at Gadeirydd y Pwyllgor Deddfwriaeth, Cyfiawnder a’r 
Cyfansoddiad. 
 
Yn gywir,  
 

 
 
Julie James AS/MS 
Y Gweinidog Newid Hinsawdd 
Minister for Climate Change 

mailto:Gohebiaeth.Julie.James@llyw.cymru

Bil Seilwaith (Cymru)  
 
Datganiad o Fwriad y Polisi ar gyfer Is-ddeddfwriaeth 
 
Cyflwyniad 
 
Mae'r ddogfen hon yn rhoi rhyw syniad o fwriad y polisi presennol ar gyfer yr is-
ddeddfwriaeth y byddai gan Weinidogion Cymru y pŵer i'w gwneud neu y byddai'n 
ofynnol iddynt ei gwneud o dan ddarpariaethau Bil Seilwaith (Cymru) (“y Bil”). 
 
Lluniwyd y Datganiad er mwyn helpu'r Senedd yn ystod y broses o graffu ar y Bil. 
Dylid ei ddarllen ar y cyd â'r Bil a'r Memorandwm Esboniadol a'r Nodiadau 
Esboniadol sy'n ei ategu. 
 
Yn unol â'n harfer wrth ddatblygu is-ddeddfwriaeth, bydd Llywodraeth Cymru yn 
gweithio'n agos gyda rhanddeiliaid. Bydd y cynigion manwl yn destun ymgynghoriad 
cyhoeddus er mwyn llywio'r darpariaethau terfynol er mwyn sicrhau eu bod yn 
berthnasol, yn ddilys ac yn gymesur. 
 
Caiff cyfres o ddogfennau canllaw eu llunio hefyd er mwyn helpu i roi'r Bil ar waith. 

RHAN 1 – PROSIECTAU SEILWAITH ARWYDDOCAOL  
 
Pŵer(au): Rhan 1, adran 17 
 
Disgrifiad:  
 
Bydd y pwerau hyn yn galluogi Gweinidogion Cymru i wneud y canlynol: 
 

• diwygio Rhan 1 o'r Bil er mwyn ychwanegu math newydd o brosiect seilwaith arwyddocaol neu amrywio neu ddileu prosiect 
seilwaith arwyddocaol presennol 

• gwneud darpariaeth bellach, neu ddiwygio neu ddiddymu darpariaeth bresennol, ynghylch y math o brosiect sy'n brosiect 
seilwaith arwyddocaol neu nad yw'n brosiect seilwaith arwyddocaol. 

 
Bwriad y polisi:  
 
Nodir meini prawf a throthwyon prosiectau seilwaith arwyddocaol cymwys yn Rhan 1. Mae'n hanfodol bod y meini prawf cymhwyso 
hyn yn parhau i fod yn ystwyth yn wyneb amgylchiadau sy'n newid. 
 
Mae technoleg sy'n ymwneud â seilwaith, yn enwedig ynni adnewyddadwy, yn datblygu'n gyflym.  Mae angen proses ystwyth a all 
gynnwys y prosiectau perthnasol ar yr adeg gywir.   
 
Er mwyn sicrhau bod y broses yn addas at y dyfodol, mae'r pŵer hwn yn galluogi Gweinidogion Cymru i newid y trothwyon a'r meini 
prawf a nodir mewn deddfwriaeth sylfaenol drwy is-ddeddfwriaeth.   

Maes Pwnc 
 

 
Disgrifiad 

 
Adran 17  
 
Pŵer i ychwanegu, amrywio neu 
ddileu prosiectau a diwygio 
trothwyon cymhwyso 
 
 
 

 

Cefndir  
 
Mae technoleg sy'n ymwneud â seilwaith, yn enwedig ynni adnewyddadwy, yn datblygu'n 
gyflym.  Mae'r Bil yn cynnwys proses hyblyg a chymesur i gynnwys prosiectau perthnasol a 
ddylai fod yn ddarostyngedig i'r gyfundrefn gydsynio newydd.    
 
Rhagwelwn dri senario lle y gallai fod angen diwygio'r meini prawf a throthwyon cymhwyso yn 
y dyfodol, sef: 
 

• newidiadau o ran effeithlonrwydd technolegol sy'n lleihau arwynebedd y tir sydd ei angen 
i sicrhau capasiti cynhyrchu uwch. Er enghraifft, trothwy Datblygiad o Arwyddocâd 
Cenedlaethol ar gyfer gorsaf gynhyrchu (yn hytrach na datblygiad gwynt ar y tir) yw 
capasiti cynhyrchu o hyd at 10MW. Dengys datblygiadau technolegol sydd wedi digwydd 
ers 2015 y gellir cyrraedd y trothwy hwn yn fwy effeithlon bellach ag ôl troed llai o faint. 
Adlewyrchir hyn gan y ffaith bod trothwy'r gyfundrefn Gydsynio Seilwaith wedi'i bennu ar 
lefel uwch, sef 50MW, yn hytrach na 10MW. Mae'n debygol y bydd angen gwneud 
addasiad o'r fath unwaith eto yn y dyfodol er mwyn sicrhau bod y broses gydsynio yn 
gymesur.  

 

• efallai y bydd newidiadau i bolisi neu ddeddfwriaeth a wneir gan Lywodraeth y DU yn y 
dyfodol yn ei gwneud yn ofynnol i ddeddfwriaeth Cymru gael ei haddasu. Er enghraifft, 
datganolodd Deddf Cymru 2017 ragor o gymhwysedd deddfwriaethol ar gyfer cydsynio 
prosiectau ynni ac roedd Gweinidogion Cymru yn gallu addasu'r gyfundrefn Datblygiadau 
o Arwyddocâd Cenedlaethol yn gyflym am fod y trothwyon wedi'u rhagnodi mewn is-
ddeddfwriaeth.   

• gallai math newydd neu gynyddol amlwg o dechnoleg cynhyrchu ynni ddod ar gael yn 
fasnachol a gallai fod angen ei gynnwys, megis ymasiad niwclear. Bydd Gweinidogion 
Cymru yn gallu dynodi'r prosiectau hyn yn Brosiectau Seilwaith Arwyddocaol.   

 
Is-ddeddfwriaeth  
 
Am y tri rheswm a ddisgrifiwyd uchod, mae'r Bil yn caniatáu i is-ddeddfwriaeth ddileu neu 
ychwanegu math o brosiect o'r meini prawf cymhwyso a geir yn Rhan 1 o'r Bil neu amrywio'r 
trothwyon cymhwyso. Dim ond os bydd y gwaith yn cael ei wneud yng Nghymru, ardal forol 
Cymru neu'r naill a'r llall a'i fod yn dod o fewn y meysydd a nodir yn adran 17(4) y caiff rheoliadau 
ychwanegu math newydd o brosiect neu amrywio prosiect presennol.   
 
Gan fod y Rheoliadau yn gallu diwygio, amrywio neu ddileu deddfiadau o'r Ddeddf hon a 
Deddfau eraill Senedd Cymru, mae hwn yn bŵer Harri VIII. Felly, bydd angen craffu ar yr is-
ddeddfwriaeth drwy'r weithdrefn gadarnhaol ddrafft.  

RHAN 2 – GOFYNIAD AM GYDSYNIAD SEILWAITH   
 
Pŵer(au): Rhan 2, adrannau 21, 22 a 26 
 
Disgrifiad:   
 
Bydd y pwerau hyn yn galluogi Gweinidogion Cymru i wneud y canlynol: 
 

• ychwanegu math o gydsyniad/awdurdodiad at y rhestr o gydsyniadau a nodir yn adran 20 na ellir eu cael na'u rhoi ar gyfer 
datblygiadau sydd i'w cynnwys yn y broses gydsynio newydd neu ei ddileu o'r rhestr honno; 

• amrywio'r achosion presennol y mae math o gydsyniad yn cael ei nodi yn adran 20 mewn perthynas â nhw; 

• gwneud darpariaethau pellach mewn perthynas â'r math o gydsyniadau a'r achosion a nodir yn adran 20; 

• gwneud rheoliadau sy'n pennu mathau o brosiectau y gellid cyfarwyddo eu bod yn Brosiect Seilwaith Arwyddocaol;  

• gwneud darpariaethau ynghylch materion gweithdrefnol mewn cysylltiad â'r pwerau i wneud cyfarwyddydau a nodir yn 
adrannau 22, 23 neu 24.  

 
Bwriad y polisi:  
 
Ychwanegu neu ddileu math o gydsyniad/awdurdodiad 
 
Mae'r Bil yn atal datblygwyr rhag gallu cael cydsyniadau nac awdurdodiadau, megis caniatâd neu gydsyniad cynllunio o dan adran 
37 o Ddeddf Trydan 1989, pan fydd prosiect yn gymwys i gael ei ystyried yn Brosiect Seilwaith Arwyddocaol. Mae adran 20 yn 
rhestru'r math o gydsyniad na ellir ei gael na'i roi mwyach i'r graddau y mae angen Cydsyniad Seilwaith ar gyfer datblygiad.  
 
Fodd bynnag, mae'r Bil hefyd yn galluogi Gweinidogion Cymru i addasu meini prawf a throthwyon cymhwyso Prosiect Seilwaith 
Arwyddocaol (yn unol ag adran 17), er mwyn rhoi hyblygrwydd yn y gyfundrefn gydsynio i ymateb i alwadau ac amgylchiadau sy'n 
newid yn y dyfodol (gweler y Datganiad o Fwriad y Polisi sy'n ymwneud ag adran 17 am ragor o fanylion).  
 
Lle y ceisir yr hyblygrwydd a roddir gan adran 17, mae'n bosibl y bydd angen i gydsyniadau/awdurdodiadau ychwanegol nad oes 
eu hangen mwyach gael eu nodi yn y Bil. Felly, mae rheoliadau yn ei gwneud yn bosibl i'r rhestr hon o gydsyniadau/awdurdodiadau 
neu'r amgylchiadau lle mae angen y cydsyniadau hyn neu lle nad oes eu hangen mwyach, gael ei haddasu drwy is-ddeddfwriaeth.  

Pŵer i gyfarwyddo bod prosiect yn Brosiect Seilwaith Arwyddocaol 
 
Os bydd prosiect islaw'r trothwyon gorfodol a nodir yn Rhan 1 o'r Bil ond yr ystyrir ei fod o arwyddocâd cenedlaethol, er enghraifft 
drwy gael effeithiau sylweddol, neu ei fod yn cynnwys technoleg newydd neu amgylchiadau newydd, mae'r Bil yn rhoi pŵer i 
Weinidogion Cymru gyfarwyddo bod y cyfryw brosiect yn Brosiect Seilwaith Arwyddocaol y dylid penderfynu arno o dan y broses 
gydsynio newydd.  
 
Mae'r Bil yn pennu cyfyngiadau ar y pŵer hwn i wneud cyfarwyddydau drwy ei gwneud yn ofynnol i is-ddeddfwriaeth ddisgrifio math 
o ddatblygiad y gellir cyfarwyddo iddo gael ei ystyried yn Brosiect Seilwaith Arwyddocaol. Caiff y rheoliadau hyn gynnwys trothwyon, 
ond nid oes rhaid iddynt wneud hynny. 
 
Caiff mân faterion gweithdrefnol sy'n ymwneud â'r ffordd y dylid cyflwyno cais am gyfarwyddyd i Weinidogion Cymru a'r amserlen i 

Weinidogion Cymru benderfynu a yw prosiect neu gais yn Brosiect Seilwaith Arwyddocaol eu nodi mewn rheoliadau hefyd. 

 
 

 
Maes Pwnc 
 

 
Disgrifiad 

 
Adran 21 
 
Ychwanegu neu ddileu math o 
gydsyniad/awdurdodiad o'r 
rhestr o gydsyniadau nad oes 
eu hangen mwyach ar gyfer 
datblygiad fel y'u nodir yn adran 
20 
 
Amrywio'r achosion y mae math 
o gydsyniad yn cael ei nodi yn 

 

Cefndir  
 
Mae angen y pŵer hwn i wneud rheoliadau o ganlyniad uniongyrchol i adran 17 yn Rhan 1.  
 
Mae angen cael Cydsyniad Seilwaith ar gyfer unrhyw ddatblygiad sy'n Brosiect Seilwaith 
Arwyddocaol neu sy'n rhan o brosiect o'r fath, fel y nodir yn Rhan 1.   
 
Er mwyn atal y broses olrhain cydsyniadau ar y cyd neu atal datblygwr rhag defnyddio llwybr 
gwahanol i gael cydsyniad, mae'r Bil yn atal cydsyniadau eraill ar gyfer y datblygiad neu'r gwaith 
sy'n gymwys i gael ei ystyried yn Brosiect Seilwaith Arwyddocaol rhag cael eu rhoi.   

adran 20 mewn perthynas â 
nhw  
 
 
 

I'r graddau y mae angen Cydsyniad Seilwaith, ni ellir rhoi cydsyniadau nac awdurdodiadau a 
nodir yn adran 20 o'r Bil mewn perthynas â Phrosiect Seilwaith Arwyddocaol   
 
Pŵer i ddiwygio'r rhestr o gydsyniadau/awdurdodiadau  
 
Mae adran 17 o'r Bil yn caniatáu i Weinidogion Cymru addasu meini prawf a throthwyon 
prosiectau cymwys. Mae'n bosibl y bydd angen nodi cydsyniadau/awdurdodau ychwanegol 
nad oes eu hangen mwyach yn y Bil er mwyn osgoi olrhain ar y cyd neu lwybrau cydsynio 
amgen a ddefnyddir gan ddatblygwyr. Felly, mae rheoliadau yn ei gwneud yn bosibl i'r rhestr 
hon o gydsyniadau/awdurdodiadau neu'r amgylchiadau lle mae angen y cydsyniadau hyn neu 
lle nad oes eu hangen mwyach, gael ei haddasu drwy is-ddeddfwriaeth.  
 
Is-ddeddfwriaeth  
 
Yn seiliedig ar yr uchod, mae'r Bil yn caniatáu i is-ddeddfwriaeth ddiwygio adran 20 o'r Bil. 
Ystyrir bod hyn yn briodol er mwyn sicrhau bod y ddeddfwriaeth yn addas at y dyfodol ac ymateb 
yn effeithlon i newidiadau yn neddfwriaeth y DU. Efallai y bydd tystiolaeth hefyd yn dod i'r amlwg, 
o anghenion diwydiant a pholisïau ac amcanion y llywodraeth yn y dyfodol, y dylid cynnwys 
mathau ychwanegol o gydsyniad yn y broses gydsynio hon neu y dylid amrywio'r achosion 
presennol y mae cydsyniad wedi'i gynnwys yn y broses hon mewn perthynas â nhw.  
 
Efallai y bydd angen addasu ymatebion i dystiolaeth sy'n dod i'r amlwg yn amlach nag y byddai'n 
bosibl i'r Senedd ddeddfu. 
 
Gan fod y Rheoliadau yn gallu diwygio, amrywio neu ddileu deddfiadau o'r Ddeddf hon a 
Deddfau eraill Senedd Cymru, byddant yn ddarostyngedig i weithdrefn graffu gadarnhaol ddrafft 
y Senedd.  

Adran 22 
 
Gwneud rheoliadau sy'n pennu 
mathau o brosiectau y gellid 
cyfarwyddo eu bod yn Brosiect 
Seilwaith Arwyddocaol 

 
Cefndir  
 
Mae'n Bil yn nodi meini prawf a throthwyon prosiectau seilwaith arwyddocaol sydd wedi'u 
cynnwys yn y gyfundrefn gydsynio newydd ar hyn o bryd.  
 
Ar gyfer mathau penodol o brosiectau (yn bennaf y rhai ag allbwn ynni canolig), neu brosiect 
sy'n cynnwys technoleg newydd neu amgylchiadau newydd, efallai na fydd trothwy meintiol 
gorfodol syml yn ddigonol i bennu a yw prosiect mor arwyddocaol a chymhleth fel y gellir 
cyfiawnhau defnyddio proses gydsynio unedig ar ei gyfer.    
 
Felly, os bydd datblygiad o arwyddocâd cenedlaethol i Gymru caiff Gweinidogion Cymru roi 
cyfarwyddyd i bennu bod datblygiad arfaethedig yn Brosiect Seilwaith Arwyddocaol.   
 
Enghraifft 1 – pan fo'r prosiect islaw meini prawf gorfodol 
 
Os bydd prosiect ychydig o dan feini prawf gorfodol y Bil ond ei fod yn debygol o godi pryderon 
sylweddol oherwydd ei leoliad a'i gymhlethdod, gall Gweinidogion Cymru gyfarwyddo bod y 
prosiect yn cael ei ystyried yn Brosiect Seilwaith Arwyddocaol ac, felly, fod angen cael 
cydsyniad seilwaith ar ei gyfer.  
 
Er enghraifft, gall Gweinidogion Cymru gyfarwyddo bod fferm solar arfaethedig sydd â chapasiti 
cynhyrchu o 30MW ond sydd wedi'i leoli ger derbynnydd sensitif yn cael ei hystyried yn Brosiect 
Seilwaith Arwyddocaol oherwydd ei heffeithiau sylweddol posibl.  
 
Enghraifft 2 – pan fo'r prosiect yn cynnwys technoleg newydd neu amgylchiadau newydd 
 
Yn ogystal â'r pŵer i gyfarwyddo pan fo prosiect islaw'r trothwyon gorfodol, mae'r Bil yn rhoi 
rhywfaint o hyblygrwydd i Weinidogion Cymru wrth ystyried a ddylai technoleg newydd neu 
amgylchiadau newydd ddod o dan y gyfundrefn gydsynio.  

Er enghraifft, nid yw datblygiad sy'n ymwneud â chynhyrchu hydrogen wedi'i gynnwys yn y Bil 
ar hyn o bryd am ei fod yn dechnoleg gymharol newydd ac am fod gan yr achosion sydd wedi'u 
cyflwyno hyd yma gapasiti bach ac nad ydynt yn gymhleth.  
 
Fodd bynnag, os cyflwynir prosiect newydd sy'n fwy cymhleth ac a allai gael effeithiau 
sylweddol, efallai y byddai'r prosiectau hyn yn elwa o gael eu cynnwys yn y gyfundrefn gydsynio 
unedig newydd, oherwydd eu hamgylchiadau newydd.  
 
Is-ddeddfwriaeth 
 
Fodd bynnag, mae'r Bil wedi'i lunio i fod yn dryloyw ac yn deg ac, felly, mae'r Bil yn gosod 
cyfyngiadau ar y pwerau hyn i gyfarwyddo, lle y bydd is-ddeddfwriaeth yn nodi cwmpas 
prosiectau y gellir cyfarwyddo eu bod yn cael eu hystyried yn Brosiect Seilwaith Arwyddocaol y 
dylid penderfynu arno o dan y broses gydsynio newydd.  
 
Mae'r Bil yn darparu y gall y datblygwr wneud cais i Weinidogion Cymru benderfynu a yw 
prosiect yn Brosiect Seilwaith Arwyddocaol neu gall Gweinidogion Cymru wneud hynny yn 
unochrog. Ni all trydydd partïon gyflwyno cais i Weinidogion Cymru. 
 
Mae gan Weinidogion Cymru ddyletswydd i ymateb i gais gan ddatblygwr. Bydd is-
ddeddfwriaeth yn nodi'r terfyn amser ar gyfer ymateb (gweler adran 26).  
 
Bydd monitro'r cyfarwyddydau a wneir mewn perthynas â datblygiadau hefyd yn llywio unrhyw 
newidiadau i'r rheoliadau hyn. Os bydd angen, gallai hefyd ddarparu sail dystiolaeth i ystyried 
newid y trothwyon gorfodol ar wyneb y Bil. 
 

 
Adran 26 
 
Gwneud darpariaethau ynghylch 
materion gweithdrefnol mewn 

 
Cefndir  
 
Mae Rhan 2 o'r Bil yn rhoi sawl pŵer i wneud cyfarwyddydau i Weinidogion Cymru, sef:  
 

• pŵer i gyfarwyddo bod prosiect neu gais yn Brosiect Seilwaith Arwyddocaol 

cysylltiad â'r pwerau i wneud 
cyfarwyddydau  
 

• pŵer i gyfarwyddo nad yw prosiect yn Brosiect Seilwaith Arwyddocaol. 
 
Is-ddeddfwriaeth 
 
Caiff rheoliadau bennu materion gweithdrefnol mewn cysylltiad â'r pŵer i gyfarwyddo a roddir i 
Weinidogion Cymru. Caiff rheoliadau bennu'r terfynau amser i Weinidogion Cymru wneud 
penderfyniad ynghylch a yw prosiect yn brosiect seilwaith arwyddocaol, yn dilyn cais am 
gyfarwyddyd.  Caiff rheoliadau hefyd bennu ffurf cais am gyfarwyddyd a'r wybodaeth y mae 
angen ei chyflwyno gyda chais er mwyn helpu Gweinidogion Cymru yn y broses gwneud 
penderfyniadau.  
 
Caiff safonau gofynnol eu pennu mewn rheoliadau a allai gynnwys gofyniad i gyflwyno cynllun 
lleoliad fel rhan o gais am gyfarwyddyd ynghyd â disgrifiad o'r datblygiad arfaethedig, a oes cais 
cydredol neu flaenorol wedi'i gyflwyno mewn cysylltiad â'r datblygiad arfaethedig a'r rhesymau 
pam mae'r datblygwr o'r farn bod y prosiect yn Brosiect Seilwaith Arwyddocaol.   
 
Ystyrir bod y materion gweithdrefnol yn addas ar gyfer rheoliadau gan y byddant yn darparu ar 
gyfer manion technegol. Mae angen hyblygrwydd hefyd er mwyn ymateb i unrhyw newidiadau 
gweithdrefnol os ystyrir bod eu hangen neu eu bod yn briodol i fod o fudd i'r broses gydsynio. 

RHAN 3 – GWNEUD CAIS AM GYDSYNIAD SEILWAITH  
 
Pŵer(au):  Rhan 3, adrannau 27, 28, 29, 30, 31, 32, 33, 34, 35, 36, 37 a 38 
 
Disgrifiad:   
 
Bydd y pwerau hyn yn galluogi Gweinidogion Cymru i wneud y canlynol: 
 

• nodi sut a phryd y mae'n rhaid darparu gwasanaethau cyn gwneud cais, os gwneir cais; 

• pennu ffurf a chynnwys hysbysiad cyn gwneud cais, sut y dylid ei roi a'r cyfnod y mae'n rhaid iddo gael ei roi o'i fewn; 

• pennu gofynion ymgynghori cyn gwneud cais; 

• nodi'r weithdrefn ar gyfer cyflwyno cais am gydsyniad seilwaith, gan gynnwys pa wybodaeth a deunyddiau y mae'n rhaid eu 
darparu gyda chais a'r broses ddilysu; 

• pennu gofynion o ran cyhoeddusrwydd a hysbysu ar i gais dilys gael ei dderbyn; 

• pennu ffurf a chynnwys Adroddiadau ar yr Effaith Leol ac Adroddiadau Effaith ar y Môr;  

• nodi gofynion sy'n ymwneud â chaffael tir yn orfodol; 
 
Bwriad y polisi:  
 
Gwasanaethau, hysbysu ac ymgynghori cyn gwneud cais 
 
Mae rhoi mwy o bwyslais ar gamau rhagarweiniol y broses gwneud cais am gydsyniad seilwaith yn agwedd bwysig ar y broses 
gydsynio gyfan, oherwydd gall ymgysylltu'n gynnar â Gweinidogion Cymru a/neu'r Awdurdod Cynllunio Lleol perthnasol (“ACLl”), yn 
ogystal â rhanddeiliaid a chymunedau lleol, helpu i ddatrys unrhyw broblemau gyda chynnig datblygu ar gam cynnar. 
 
Bwriad ein polisi yw cyflwyno nifer o ddarpariaethau cyn gwneud cais, sy'n debyg i'r rhai a nodwyd eisoes fel rhan o broses 
‘Datblygiadau o Arwyddocâd Cenedlaethol’. Bydd hyn yn cynnwys y gallu i ddarpar geisyddion ofyn am gyngor cyn gwneud cais 
gan Weinidogion Cymru a/neu'r ACLl perthnasol, gofyniad i hysbysu Gweinidogion Cymru o fwriad i gyflwyno cais am gydsyniad 
seilwaith a gofyniad i ymgynghori ac ymgysylltu cyn gwneud cais cyn y gellir cyflwyno cais. Bydd hyn yn sicrhau bod Gweinidogion 
Cymru, ACLlau, rhanddeiliaid a chymunedau lleol yn cael eu hysbysu am ddatblygiad arfaethedig ac y gallant wneud sylwadau cyn 
gynted â phosibl.  

Gwneud cais am gydsyniad seilwaith 
 
Er mwyn archwilio cais am gydsyniad seilwaith yn effeithlon a sicrhau bod gan y person(au) sy'n archwilio cais yr holl wybodaeth a 
thystiolaeth angenrheidiol o'u blaen er mwyn gwneud penderfyniad ar sail gwybodaeth, bwriedir pennu ffurf a chynnwys cais, sut y 
dylid cyflwyno ceisiadau a pha wybodaeth, dogfennau a deunyddiau eraill y mae'n rhaid eu cynnwys mewn cais, fel gofyniad 
sylfaenol. 
 
Gofynion o ran cyhoeddusrwydd a hysbysu 
 
Er mwyn sicrhau proses agored a thryloyw, yn ogystal â rhoi cyfle i gynifer o bobl â phosibl weld cais a gwneud sylwadau arno pan 
fydd un wedi'i ddilysu gan Weinidogion Cymru, mae'r Bil yn darparu ar gyfer ymgymryd â gofynion penodol sy'n ymwneud â 
chyhoeddusrwydd a hysbysu.  
 
Bwriad y polisi yw defnyddio cynifer o ddulliau addas â phosibl i roi cyhoeddusrwydd i gais a hysbysu partïon perthnasol. Felly, 
rydym yn bwriadu rhagnodi pa ddulliau fydd y rhain, o ran datblygiadau ar y tir ac ar y môr, pa bersonau a phartïon y dylid eu 
targedu yn ystod y broses hon a, lle y defnyddir hysbysiadau ysgrifenedig a hysbysiadau safle, pa wybodaeth y dylid ei chynnwys 
yn yr hysbysiadau hyn. 
 
Adroddiadau ar yr effaith leol ac adroddiadau effaith ar y môr 
 
Pan fo cais yn cael ei archwilio, mae'n bwysig bod y person(au) sy'n cynnal yr archwiliad yn ymwybodol o unrhyw effeithiau tebygol 
y byddai datblygiad arfaethedig yn eu cael ar ardal leol neu'r amgylchedd morol. Felly, mae'r Bil yn nodi'r amgylchiadau lle mae'n 
rhaid i ACLlau (ac unrhyw gynghorau cymuned) gyflwyno adroddiad ar yr effaith leol (“LIR”) neu lle y gallant wneud hynny, neu yn 
achos datblygiad ar y môr, lle mae'n ofynnol i'r awdurdod morol  perthnasol gyflwyno adroddiad effaith ar y môr (“MIR”). Er mwyn 
sicrhau bod adroddiadau ar yr effaith leol ac adroddiadau effaith ar y môr yn darparu gwybodaeth ystyrlon, rydym yn bwriadu nodi 
beth mae'n rhaid i'r adroddiadau hyn eu cynnwys, o leiaf.  
 
Caffael tir yn orfodol 
 
Prif fwriad y polisi ar gyfer caffael tir yn orfodol yw sicrhau, pan fo ceisydd yn cyflwyno ei gynnig am brosiect seilwaith arwyddocaol, 
a bod angen caffael tir neu hawliau dros dir er mwyn gallu gweithredu'r prosiect hwnnw, gall caffael gorfodol gael ei ystyried ac, os 

yw'n dderbyniol, ei gymeradwyo fel rhan o'r cydsyniad seilwaith dilynol. Bydd hyn yn sicrhau y caiff materion caffael tir ar gyfer 
datblygiadau seilwaith eu cynnwys yn y broses gydsynio newydd, gan roi mwy o sicrwydd. 
 
Bwriedir i'r darpariaethau penodol o dan Ran 3 ar gyfer caffael gorfodol sicrhau, pan fydd gan bobl fuddiant mewn tir fel rhan o 
gydsyniad seilwaith arfaethedig, yr ymgynghorir â nhw yn llawn ynghylch y cynnig a'r elfen caffael tir yn arbennig ac y cânt eu 
hysbysu amdanynt. 
 
Yn amodol ar ymgynghori â rhanddeiliaid, crynhoir isod fwriad y polisi presennol ynghylch y manylion sydd i'w rhagnodi mewn is-
ddeddfwriaeth. 
 

 
Maes Pwnc 
 

 
Disgrifiad 

 
Adran 27 
 
Darparu gwasanaethau cyn 
gwneud cais 
 
 

 
Crynodeb 
  
Mae'r adran hon yn rhoi pŵer i Weinidogion Cymru wneud rheoliadau ynglŷn â darparu 
gwasanaethau cyn gwneud cais gan Weinidogion Cymru neu awdurdodau cynllunio lleol.  
 
Cefndir 
  
Mae darparu gwasanaethau cyn gwneud cais yn rhoi cyfle i ddarpar geisyddion drafod, ymhlith 
pethau eraill, unrhyw agweddau technegol sy'n ymwneud â ffurf a chynnwys cais, ceisio 
cyngor ar unrhyw bolisïau perthnasol a meithrin dealltwriaeth o unrhyw faterion lleol sy'n 
ymwneud â safle datblygu arfaethedig, gan gynnwys mesurau lliniaru posibl. Gellir ceisio 
gwasanaethau cyn gwneud cais gan Weinidogion Cymru, yr ACLlau perthnasol neu'r naill a'r 
llall.  
 
Is-ddeddfwriaeth 
 
Ffurf a chynnwys cais am wasanaethau cyn gwneud cais 

Bydd is-ddeddfwriaeth yn pennu ffurf a chynnwys cais am wasanaethau cyn gwneud cais sydd 
i'w wneud gan ddatblygwr, gan gynnwys pa wybodaeth y mae'n rhaid ei darparu gyda chais, 
megis cynllun o leoliad safle ac unrhyw gynlluniau neu luniadau eraill a nodir.  
 
Bydd ceisiadau am wasanaethau cyn gwneud cais hefyd yn destun proses ddilysu, gyda'r 
weithdrefn a'r gofynion yn cael eu rhagnodi mewn is-ddeddfwriaeth. Bydd hyn yn cynnwys cais 
am wasanaethau cyn gwneud cais yn cael ei ystyried yn ddilys ai peidio o fewn 28 diwrnod a 
chadarnhad ysgrifenedig o'r penderfyniad hwn yn cael ei roi i'r person a ofynnodd am y 
gwasanaethau.  
 
Darparu gwasanaeth cyn gwneud cais 
 
Bydd is-ddeddfwriaeth hefyd yn rhagnodi pa wybodaeth y mae'n rhaid i Weinidogion Cymru ac 
ACLlau ei darparu (o leiaf), fel rhan o'u gwasanaethau cyn gwneud cais er mwyn helpu darpar 
geisyddion i gael gwasanaeth digonol sy'n eu galluogi i ddatblygu eu cynnig er budd y 
gymuned leol a'r gymuned ehangach. Bydd hyn yn amrywio rywfaint yn dibynnu ar b'un a yw 
ceisydd yn ceisio cyngor cyn gwneud cais gan Weinidogion Cymru neu Awdurdod Cynllunio 
Lleol. Fodd bynnag, gallant geisio cyngor gan y naill a'r llall os ystyrir bod angen gwneud 
hynny.  
 
Rhagwelwn y caiff Gweinidogion Cymru roi cyngor ar faterion megis y canlynol (ond heb fod 
yn gyfyngedig iddynt): 
 

• ffurf a chynnwys y cais am gydsyniad seilwaith; 

• unrhyw bolisïau a chanllawiau perthnasol; 

• y broses ar gyfer cael cydsyniad seilwaith, gan gynnwys cydsyniadau eilaidd. 
 
Yn yr un modd, rhagwelwn y caiff ACLlau roi cyngor ar faterion megis y canlynol (ond heb fod 
yn gyfyngedig iddynt): 
 

• hanes cynllunio perthnasol y safle datblygu; 

• unrhyw bolisïau perthnasol (megis y rhai a nodir yn y Cynllun Datblygu Lleol); 

• syniad o unrhyw faterion lleol sy'n gysylltiedig â'r safle datblygu, gan gynnwys mesurau 
lliniaru posibl;  

• unrhyw unigolion, grwpiau neu gymdeithasau y gallai fod yn briodol ymgynghori â nhw. 
 
Caiff terfyn amser ar gyfer rhoi cyngor cyn gwneud cais i ddarpar geisydd ei ragnodi mewn is-
ddeddfwriaeth hefyd. Rhagwelwn mai'r terfyn amser hwn fydd 28 diwrnod o'r dyddiad y mae 
Gweinidogion Cymru neu'r ACLl yn cadarnhau bod cais am wasanaethau cyn gwneud cais yn 
ddilys, oni chytunir ar estyniad amser yn ysgrifenedig, yn achos ACLlau, neu oni fydd 
Gweinidogion Cymru yn cyfarwyddo bod angen rhagor o amser. 
 
Cyhoeddi gwasanaethau cyn gwneud cais  
 
At hynny, bydd is-ddeddfwriaeth yn ei gwneud yn ofynnol i Weinidogion Cymru neu ACLlau 
gyhoeddi manylion am y gwasanaethau cyn gwneud cais a gynigir ganddynt a rhestr ffioedd, 
ar wefan y maent yn berchen arni neu a gynhelir ganddynt. Bydd hyn yn helpu i sicrhau bod 
darpar geisyddion yn cael cymaint o wybodaeth â phosibl am y gwasanaethau sy'n cael eu 
cynnig a sut y gallant ryngweithio â'r gwasanaethau hyn. 
 
Er mwyn sicrhau gwasanaeth cyn gwneud cais cynhwysfawr, bydd is-ddeddfwriaeth yn 
caniatáu i ddarpar geisyddion ofyn am gyfarfod cyn gwneud cais â Gweinidogion Cymru 
a/neu'r Awdurdod Cynllunio Lleol. Fodd bynnag, caiff Gweinidogion Cymru a/neu'r ACLl 
wrthod cais am gyfarfod, os byddant o'r farn nad oes ei angen. 
 

 
Adran 28 
 
Cael gwybodaeth ynghylch 
buddiannau mewn tir 
 

 
Crynodeb 
  
Mae'r adran hon yn galluogi Gweinidogion Cymru i bennu mewn rheoliadau yr hysbysiad a 
roddir pan fo cais arfaethedig neu gam gydsyniad seilwaith yn cynnwys archiad caffael 
gorfodol. 

Cefndir 
 
Bydd yn ofynnol darparu ‘llyfr cyfeirio’ i gyd-fynd â chais am gydsyniad seilwaith sy'n cynnwys 
archiad caffael gorfodol. Rhaid i'r llyfr cyfeirio gynnwys enwau, cyfeiriadau a manylion cyswllt 
personau perthnasol a chanddynt fuddiant mewn tir sy'n ddarostyngedig i'r archiad caffael 
gorfodol, ar ôl iddynt gael eu canfod gan y ceisydd drwy ymholi'n ddyfal. Awgrymir bod 
ymholi'n ddyfal yn yr ystyr hwn yn golygu diwydrwydd rhesymol wrth ymchwilio i fuddiannau 
mewn tir. 
 
Er mwyn galluogi ceisyddion i gael enwau a chyfeiriadau pobl a chanddynt fuddiant yn y tir y 
mae'r cais yn ymwneud ag ef, caniateir i geisyddion gyflwyno ‘hysbysiad buddiannau mewn tir’ 
er mwyn gofyn am y cyfryw wybodaeth, lle bo Gweinidogion Cymru yn eu hawdurdodi i wneud 
hynny. Bydd yr ymgysylltu hwn gan y ceisydd yn creu cydberthynas â'r perchenogion 
tir/buddiannau mewn tir a rhoi trosolwg o'r prosiect a'r broses gynllunio iddynt.  
 
Is-ddeddfwriaeth 
 
Ffurf a chynnwys hysbysiad 
 
Bydd is-ddeddfwriaeth yn nodi darpariaethau manwl i'r ceisydd roi hysbysiad buddiannau 
mewn tir er mwyn cael gwybodaeth am bobl sydd â buddiant mewn tir sy'n ymwneud â'r cais 
neu a allai fod â hawlogaeth i wneud hawliad mewn perthynas â'r tir dan sylw. Dylai hyn 
gynnwys rhagnodi ffurf a chynnwys hysbysiad a'r terfynau amser ar gyfer ymateb iddo.   
 
O ran ffurf hysbysiad, ar hyn o bryd rydym yn rhagweld y byddwn yn rhagnodi bod yn rhaid i 
geisyddion gyflwyno hysbysiad yn y ffordd ganlynol (ond heb fod yn gyfyngedig iddi): ei 
gyflwyno yn ysgrifenedig; gan gadarnhau bod ganddynt yr awdurdod i'w gyflwyno o dan y 
ddeddfwriaeth cydsynio seilwaith; gan nodi a disgrifio'r tir y mae'r cynnig yn ymwneud ag ef; 
gan bennu'r terfyn amser erbyn pryd y mae'n rhaid i'r derbynnydd roi'r wybodaeth ofynnol i'r 
ceisydd; a gan dynnu sylw at ddarpariaethau ynghylch methiant i gydymffurfio â hysbysiad neu 
roi gwybodaeth anwir.  

O ran terfynau amser ar gyfer ymateb i hysbysiad, ar hyn o bryd rydym yn rhagweld y byddwn 
yn rhagnodi bod yn rhaid ymateb i hysbysiad cyn diwedd y cyfnod o 14 diwrnod sy'n dechrau 
ar y diwrnod ar ôl y diwrnod y cyflwynir yr hysbysiad i dderbynnydd yr hysbysiad. Bydd y 
ddarpariaeth hon yn sicrhau bod ceisyddion yn rhoi digon o amser i'r rhai sydd â buddiant 
mewn tir i ymateb, o ystyried y gallai'r rhai â buddiant mewn tir gael eu cosbi am beidio â 
gwneud hynny. Gall ceisyddion roi mwy o amser i ymateb na'r terfyn amser sydd i'w ragnodi 
os byddant o'r farn ei bod yn briodol.  
 

 
Adran 29 
 
Hysbysu am gais arfaethedig 
 

 
Crynodeb 
 
Mae'r adran hon yn ei gwneud yn ofynnol i berson sy'n ceisio cydsyniad seilwaith roi 
hysbysiad o'i fwriad i gyflwyno cais am gydsyniad seilwaith. 
 
Cefndir 
 
Fel rhan o'r broses cyn gwneud cais, bydd yn ofynnol i ddarpar geisyddion hysbysu partïon 
rhagnodedig o'u bwriad i gyflwyno cais am gydsyniad seilwaith. Bydd angen hysbysu partïon 
penodol ym mhob achos, megis Gweinidogion Cymru ac ACLlau perthnasol ac, felly, fe'u nodir 
ar wyneb y Bil.  
 
Is-ddeddfwriaeth 
 
Hysbysu partïon eraill  
 
Bydd is-ddeddfwriaeth yn pennu unrhyw bartïon eraill y mae'n rhaid eu hysbysu, yn ogystal â'r 
rhai a nodir ar wyneb y Bil, er y byddant yn amrywio yn ôl y categori neu'r math o ddatblygiad, 
yn ogystal â sut a phryd y rhoddir hysbysiad. Gallai'r rhain gynnwys cyrff a sefydliadau megis y 
Sefydliad Rheoli Morol, unrhyw gynghorau cymuned perthnasol a'r Awdurdod Hedfan Sifil. 

Ffurf a chynnwys hysbysiad o ddatblygiad arfaethedig 
 
Er mwyn sicrhau bod hysbysiad o ddatblygiad arfaethedig yn cynnwys gwybodaeth 
berthnasol, bydd is-ddeddfwriaeth yn pennu ffurf a chynnwys hysbysiad, yn ogystal ag unrhyw 
wybodaeth, dogfennau neu ddeunyddiau eraill y bydd angen eu cyflwyno gyda hysbysiad, 
megis disgrifiadau annhechnegol o'r datblygiad arfaethedig, amserlen ddangosol ar gyfer 
ymgynghori cyn gwneud cais a chynllun o leoliad y safle (ond heb fod yn gyfyngedig iddynt). 
 
Derbyn hysbysiad  
 
Ar ôl cael hysbysiad gan ddarpar geisydd sy'n bodloni'r holl ofynion a nodir mewn 
deddfwriaeth, bydd yn ofynnol i Weinidogion Cymru hysbysu'r darpar geisydd bod ei 
hysbysiad wedi'i dderbyn. Bydd is-ddeddfwriaeth yn pennu ffurf a chynnwys yr hysbysiad, sut 
y dylid ei roi a'r cyfnod y mae'n rhaid iddo gael ei roi o'i fewn. Ar hyn o bryd, rhagwelir y bydd 
Gweinidogion Cymru yn anfon hysbysiad ysgrifenedig i gadarnhau eu bod wedi cael a derbyn 
yr hysbysiad o fewn 10 diwrnod gwaith iddo gael ei dderbyn ganddynt, neu 309 diwrnod 
gwaith pan geisir cyfarwyddyd gan Weinidogion Cymru i gynnwys datblygiad arfaethedig fel 
prosiect seilwaith arwyddocaol. 
 

 
Adran 30 
 
Ymgynghoriad a 
chyhoeddusrwydd cyn gwneud 
cais 
 

 
Crynodeb 
 
Mae'r adran hon yn ei gwneud yn ofynnol i berson sy'n bwriadu gwneud cais am gydsyniad 
seilwaith gynnal ymgynghoriad cyn gwneud cais. Mae hefyd yn rhoi'r pŵer i Weinidogion 
Cymru bennu materion sy'n ymwneud â'r cyfryw ymgynghoriadau mewn rheoliadau, megis â 
phwy y mae'n rhaid ymgynghori a sut y mae'n rhaid i ymgynghoriad gael ei gynnal. 
 
Cefndir 
 
Mae'n hanfodol bod cymunedau lleol a rhanddeiliaid perthnasol yn cael eu hysbysu am 
ddatblygiadau arfaethedig a fydd yn effeithio arnynt cyn gynted â phosibl. Mae hyn yn darparu 
ar gyfer cynnwys cymunedau a rhanddeiliaid ac ymgysylltu â nhw yn fwy effeithiol er mwyn 

helpu i ddylanwadu ar gynlluniau. Mae'r ddarpariaeth hon hefyd yn ei wneud yn ofyniad 
statudol i ddarpar geisyddion gynnal ymgynghoriad cyn i gais ffurfiol gael ei gyflwyno.  
 
Is-ddeddfwriaeth 
 
Gofynion ymgynghori cyn gwneud cais 
 
Bydd is-ddeddfwriaeth yn pennu sut mae'n rhaid i ymgynghoriad gael ei gynnal a'r gofynion 
sylfaenol a ddisgwylir gan ddatblygwyr. Fodd bynnag, mae tystiolaeth anecdotaidd o 
weithgarwch ymgynghori cyn gwneud cais a wnaed fel rhan o broses Datblygiadau o 
Arwyddocâd Cenedlaethol yn awgrymu bod datblygwyr seilwaith yn mynd y tu hwnt i'r gofynion 
statudol sylfaenol ar gyfer ymgynghori cyn gwneud cais yn y rhan fwyaf o achosion. Byddem 
yn disgwyl i ddatblygwyr sy'n ceisio cydsyniad seilwaith fabwysiadu'r un dull gweithredu.  
 
Rhagwelwn y bydd ymgynghoriad cyn gwneud cais yn cynnwys pedwar gofyniad (o leiaf), sef: 
 

1. Ar gyfer datblygiadau ar y tir, bydd yn ofynnol i ddarpar geisyddion arddangos 
hysbysiad safle ar safle datblygiad arfaethedig, neu mor agos ato ag y bo'n rhesymol 
bosibl, mewn lle sy'n hygyrch ac yn weladwy i'r cyhoedd am y cyfnod sylwadau cyfan 
(ar gyfer cynlluniau llinol sy'n fwy na 5km o hyd, rhaid arddangos hysbysiad safle bob 
5km neu lai o ddechrau i ddiwedd y llwybr arfaethedig, oni fydd yn anymarferol gwneud 
hynny). Bydd yn ofynnol i hysbysiadau safle gael eu harddangos am gyfnod penodedig, 
y rhagwelwn y bydd yn cyfateb i 42 diwrnod. Ni fyddai'n ofynnol i hysbysiadau safle 
gael eu harddangos ar gyfer datblygiadau yn rhanbarth y glannau. 

 
2. Ar gyfer datblygiadau ar y tir ac yn rhanbarth y glannau, bydd yn ofynnol i ddarpar 

geisyddion anfon hysbysiad ysgrifenedig i bartïon penodedig. Rhagwelwn y bydd y 
rhain yn cynnwys perchenogion a meddianwyr tir sy'n ffinio â'r tir y mae cais yn 
ymwneud ag ef, ymgyngoreion statudol, ymgyngoreion cymunedol ac unrhyw bersonau 
eraill a nodir (ond heb fod yn gyfyngedig iddynt). 

3. Ar gyfer datblygiadau ar y tir, bydd yn ofynnol i ddarpar geisyddion gyhoeddi hysbysiad 
o ddatblygiad arfaethedig mewn o leiaf un papur newydd sydd mewn cylchrediad yn yr 
ardal leol y mae cais arfaethedig yn ymwneud â hi. 

 
Ar gyfer datblygiadau yn ardal forol Cymru, bydd yn ofynnol i ddarpar geisyddion 
gyhoeddi hysbysiad am gais arfaethedig mewn o leiaf un papur newydd ac sy'n debygol 
o ddod i sylw'r rhai y mae'r datblygiad arfaethedig yn debygol o effeithio arnynt, yn 
Rhestr Lloyd’s ac mewn o leiaf un cyfnodolyn pysgota (os oes un mewn cylchrediad). 
 

4. Bydd yn ofynnol i ddarpar geisyddion agor a chynnal gwefan sy'n ymwneud yn benodol 
â datblygiad arfaethedig a byddwn hefyd yn ceisio rhagnodi pa wybodaeth y mae angen 
ei chynnwys ar wefan, o leiaf. Bydd angen i wefannau gael eu hagor o fewn 3 mis i'r 
dyddiad y mae darpar geisyddion yn cael cadarnhad gan Weinidogion Cymru fod eu 
hysbysiad cyn gwneud cais wedi'i dderbyn ac mae'n rhaid iddynt gael eu cynnal am o 
leiaf 42 diwrnod. 
 
Rhagwelwn y bydd angen i wefannau gynnwys y wybodaeth ganlynol (ymhlith pethau 
eraill): copi drafft o orchymyn cydsyniad seilwaith, cynllun sy'n nodi'r tir y mae 
datblygiad arfaethedig yn ymwneud ag ef, datganiad amgylcheddol (os yw'n gymwys) 
ac unrhyw gynlluniau neu luniadau eraill neu unrhyw wybodaeth arall sydd eu (ei) 
hangen i ddisgrifio datblygiad arfaethedig. 

 
Darparu ymateb o sylwedd 
 
Gan y bydd gan wahanol randdeiliaid wybodaeth ac arbenigedd mewn meysydd penodol, mae 
eu mewnbwn a'u barn ar ddatblygiad arfaethedig yn hanfodol. Felly, bydd is-ddeddfwriaeth yn 
pennu, pan ymgynghorir â phersonau penodol ar y cam cyn gwneud cais, y bydd yn ofynnol 
iddynt roi ymateb o sylwedd, y rhagwelir ar hyn o bryd y bydd yn gwneud y canlynol: 
 

• datgan nad oes gan yr ymgynghorai statudol unrhyw sylw i'w wneud; 

• datgan nad oes gan yr ymgynghorai statudol unrhyw wrthwynebiadau; 

• datgan bod gan yr ymgynghorai statudol bryderon ynghylch y datblygiad arfaethedig a'r 
ffordd y gellir ymdrin â nhw; neu 

• datgan bod gan yr ymgynghorai statudol bryderon ynghylch y datblygiad arfaethedig a'i 
fod yn bwriadu ei wrthwynebu os caiff cais tebyg i'r un yr ymgynghorir arno ei gyflwyno. 

 
Bydd angen i Weinidogion Cymru gael ymatebion o sylwedd o fewn cyfnod o 42 diwrnod, sy'n 
dechrau ar y diwrnod y rhoddir hysbysiadau ysgrifenedig i'r ymgyngoreion hynny. Fodd 
bynnag, bydd is-ddeddfwriaeth yn rhoi estyniad amser, os bydd cytundeb ysgrifenedig rhwng y 
ddarpar geisydd a'r ymgynghorai perthnasol. 
 
Yn seiliedig ar y gofyniad i ddarparu ymateb o sylwedd, bydd is-ddeddfwriaeth hefyd yn 
cyflwyno trefniadau monitro perfformiad, lle y bydd yn ofynnol i ymgyngoreion statudol 
gyflwyno adroddiad i Weinidogion Cymru bob blwyddyn, yn cadarnhau eu bod yn cydymffurfio 
ag unrhyw ofynion ymgynghori. 
 
Bydd is-ddeddfwriaeth yn nodi pa wybodaeth y mae'n rhaid ei chynnwys yn yr adroddiadau 
monitro perfformiad hyn (fan lleiaf). Rydym yn disgwyl y bydd hyn yn cynnwys: 
 

• sawl gwaith yr ymgynghorwyd â'r ymgynghorai statudol yn ystod y flwyddyn;  

• sawl gwaith y cyflwynwyd ymateb o sylwedd;  

• sawl gwaith y darparwyd ymateb (o sylwedd ai peidio) y tu allan i'r cyfnod penodedig 
ar gyfer ymateb, gan gynnwys y rhesymau pam na chydymffurfiwyd â'r cyfnod 
penodedig. 

 
Bydd is-ddeddfwriaeth yng nghyd-destun gofynion cyn gwneud cais hefyd yn pennu gofynion i 
ymgynghori â buddiannau tir perthnasol, os bydd cydsyniad seilwaith arfaethedig yn cynnwys 
caffael tir yn orfodol. Rhaid rhoi'r un amser i fuddiannau tir ag a roddir i bob ymgynghori arall, 
gyda'r cyfnod o amser ar gyfer rhoi cyhoeddusrwydd i gais arfaethedig ac ymgynghori arno i'w 
gwblhau gan y ceisydd o fewn cyfnod o 12 mis.  
 
Cydnabyddir hefyd ar y cam cyn gwneud cais, ei bod yn bosibl y nodir buddiannau 
ychwanegol mewn tir nad ydynt wedi bod yn destun y cyfnod ymgynghori cyn gwneud cais 

statudol llawn. O dan amgylchiadau o'r fath, ystyrir ei bod yn briodol cynnal ymgynghoriad 
pellach ynghylch buddiannau mewn tir â'r partïon hynny, er mwyn sicrhau tegwch o ran y 
ffordd yr ymgynghorir ynghylch buddiannau mewn tir. Bydd is-ddeddfwriaeth yn nodi'r gofynion 
ar gyfer ymgynghori ymhellach ynghylch buddiannau mewn tir, a fydd yn cynnwys darparu'r 
ddogfennaeth ymgynghori cyn gwneud cais statudol wreiddiol a gwybodaeth wedi'i diweddaru 
am y cynllun. Cynigir y byddai'r ymgynghoriad pellach ynghylch budddiannu mewn tir hwn yn 
cael ei gynnal o fewn 28 diwrnod i'r dyddiad y caiff y parti ychwanegol olaf â buddiant mewn tir 
a nodwyd ac a gadarnhawyd, ei hysbysu am yr ymgynghoriad. 
 

 
Adran 31 
 
Gwneud cais am gydsyniad 
seilwaith 
 

 
Crynodeb 
 
Mae'r adran hon yn pennu bod yn rhaid i gais am gydsyniad seilwaith gael ei wneud i 
Weinidogion Cymru ac yn nodi'r hyn y mae'n rhaid ei gynnwys gyda chais, o leiaf. Mae hyn yn 
cynnwys y datblygiad y mae cais yn ymwneud ag ef, copi o'r gorchymyn cydsyniad seilwaith 
drafft a chopi o'r adroddiad ymgynghoriad cyn gwneud cais. 
 
Mae hefyd yn rhoi'r pŵer i Weinidogion Cymru wneud rheoliadau mewn perthynas â'r canlynol, 
ymhlith pethau eraill: ffurf a chynnwys cais, pa wybodaeth, dogfennau neu ddeunyddiau eraill 
y mae'n rhaid ei chynnwys (eu cynnwys), yn ogystal â'r rhai a nodir ar wyneb y Bil, a'r ffordd y 
caiff ceisiadau eu dilysu. 
 
Cefndir 
 
Er mwyn sicrhau cymaint o gysondeb â phosibl yn y broses gydsynio ac y gall Gweinidogion 
Cymru (neu'r awdurdod archwilio yn ôl y digwydd) wneud penderfyniad rhesymegol ar gais yn 
amserol, mae'n bwysig bod ganddynt yr holl wybodaeth angenrheidiol o'u blaen cyn gynted â 
phosibl.  

Is-ddeddfwriaeth 
 
Ffurf a chynnwys cais 
 
Bydd is-ddeddfwriaeth yn rhagnodi ffurf a chynnwys cais, sut mae'n rhaid i geisiadau gael eu 
cyflwyno a pha wybodaeth, dogfennau a deunyddiau eraill y mae'n rhaid eu cynnwys mewn 
cais, o leiaf.  
 
Yn ogystal â ffurflen gais, rhagwelwn y gallai fod angen cyflwyno'r canlynol hefyd: 
 

• adroddiad sy'n dogfennu'r cynnydd sydd wedi'i wneud o ran trafodaethau â'r ACLl(au) 
lle mae'r cynnig wedi'i leoli (neu'r ACLlau agosaf mewn perthynas â chynigion ar y môr) 
ac ymgyngoreion eraill mewn perthynas â chyfraniadau datblygwyr;  

• cynllun sy'n nodi'r tir y mae datblygiad arfaethedig yn ymwneud ag ef; 

• unrhyw gynlluniau neu luniadau perthnasol eraill ac unrhyw wybodaeth berthnasol arall 
sydd eu hangen i ddisgrifio datblygiad arfaethedig, megis asesiad gweledol o'r 
datblygiad; 

• datganiad amgylcheddol (os bydd angen un);  

• y ffi berthnasol. 
 
Amserlen ar gyfer dilysu cais 
 
Mae'n ofynnol i Weinidogion Cymru ddarparu hysbysiad i'r ceisydd yn cadarnhau p'un a yw 
cais wedi cael ei dderbyn ai peidio (gweler adran 32), a bwriedir pennu terfyn amser ar gyfer 
gwneud hynny mewn is-ddeddfwriaeth. Rhagwelwn mai'r terfyn amser fydd 42 diwrnod o'r 
dyddiad y daw cais i law os oes angen cyflwyno Datganiad Amgylcheddol i gyd-fynd â'r cais, 
neu 28 diwrnod os nad oes angen Datganiad Amgylcheddol. 
 
Amrywio cais ar ôl iddo gael ei gyflwyno 
 
Mae'r Bil hefyd yn gwneud darpariaeth ar gyfer amrywio ceisiadau ar ôl iddynt gael eu 
cyflwyno ac ar ôl i randdeiliaid, cymunedau lleol ac ati gael y cyfle i wneud sylwadau ar y cam 

cyhoeddusrwydd a hysbysu o'r broses. Er enghraifft, os byddai mân newid i gynllun 
arfaethedig yn datrys gwrthwynebiadau a godwyd yn ystod y cam cyhoeddusrwydd a hysbysu. 
 
Bydd is-ddeddfwriaeth yn pennu y caiff ceisyddion un cyfle i gynnig amrywiad i'w cais a rhaid 
iddynt ddarparu hysbysiad ysgrifenedig i Weinidogion Cymru o fewn 10 diwrnod gwaith i 
ddiwedd y cyfnod sylwadau am eu bwriad i amrywio eu cais. 
 
Rhaid i'r amrywiadau hyn fod yn fân amrywiadau neu'n amrywiadau ansylweddol. Bydd 
canllawiau'n ymdrin â'r hyn a gaiff eu hystyried yn fân amrywiadau neu'n amrywiadau 
ansylweddol, ond ni allwn ddarparu enghreifftiau penodol oherwydd efallai na fydd yr hyn a 
gaiff eu hystyried yn fân amrywiadau neu'n amrywiadau ansylweddol i un datblygiad, yn fân 
amrywiadau neu'n amrywiadau ansylweddol i ddatblygiad arall. Os bydd Gweinidogion Cymru 
o'r farn bod amrywiad arfaethedig yn newid sylweddol, ni chaniateir iddynt gytuno ar yr 
amrywiad. 
 
Rhaid i Weinidogion Cymru hysbysu ceisydd am eu penderfyniad i gymeradwyo neu wrthod 
amrywiad arfaethedig i gais o fewn 5 diwrnod gwaith i gael hysbysiad am y bwriad i amrywio'r 
cais. Bydd penderfyniad Gweinidogion Cymru yn derfynol ac ni fydd cyfle i apelio yn erbyn y 
penderfyniad, ond gellir cyflwyno her drwy adolygiad barnwrol. 
 
Lle cytunir ar amrywiad arfaethedig, caiff Gweinidogion Cymru gyhoeddi amserlen ar gyfer 
cyflwyno'r amrywiad a chânt ymgynghori ar yr amrywiad a rhoi hysbysiad mewn unrhyw fodd a 
chydag unrhyw berson(au) sy'n briodol yn eu barn nhw.  
 
Os bydd unrhyw amrywiad i gais yn effeithio ar gamau i gaffael tir yn orfodol a phersonau a 
chanddynt fuddiant yn y tir dan sylw, gall fod angen ymgynghori ymhellach â'r personau hynny 
ar y cam ar ôl gwneud cais, fel y rhagnodir o dan adran 38. Gweler adran 38 am wybodaeth 
am is-ddeddfwriaeth a ddeddfir i'r perwyl hwn. Er mai dim ond un cyfle fyddai ar gael i newid 
sylwedd cais drwy amrywiad, rhagwelir y gall fod mwy nag un cyfle i bersonau a chanddynt 
fuddiant yn y tir gymryd rhan, yn enwedig os caiff buddiannau ychwanegol yn y tir eu nodi yn 
ystod y broses gwneud cais.  

Adran 32 
 
Penderfynu ar ddilysrwydd cais 
a hysbysu’r ceisydd 
 

 
Crynodeb 
 
Mae'r adran hon yn ei gwneud yn ofynnol i Weinidogion Cymru benderfynu ar ddilysrwydd cais 
os oes un wedi cael ei gyflwyno iddynt. Mae'n nodi o dan ba amgylchiadau y mae'n rhaid 
ystyried bod cais yn ddilys, yn ogystal â gofynion hysbysu. Mae hefyd yn rhoi'r pŵer i 
Weinidogion Cymru bennu mewn rheoliadau yr amserlen y mae'n rhaid cyflwyno cais o fewn 
iddi er mwyn iddo gael ei ystyried yn gais dilys. 
 
Cefndir 
 
Fel rhan o'r gofynion dilysu pan gaiff cais ei gyflwyno, ni ellir derbyn cais oni ddaw i law o fewn 
cyfnod a bennir mewn is-ddeddfwriaeth  
 
Is-ddeddfwriaeth 
 
Amserlen ar gyfer cyflwyno cais 
 
Er mwyn sicrhau y caiff yr ymgynghoriad cyn gwneud cais ei gynnal mewn ffordd drylwyr a 
phwyllog, rhagwelwn y caiff cyfnod o 12 mis ei bennu er mwyn cyflwyno cais, a fydd yn 
dechrau ar ddyddiad cyhoeddi cais drafft darpar geisydd fel rhan o'r broses cyn gwneud cais. 
 
Pe bai ceisydd yn cyhoeddi cais drafft yn unol â'r weithdrefn cyn gwneud cais fwy nag 
unwaith, yna o fewn 12 mis o ddyddiad cyhoeddi diweddaraf cais drafft y ceisydd. 
 
Ni chaiff unrhyw gais a ddaw i law ar ôl y cyfnod o 12 mis ei dderbyn a bydd yn ofynnol i 
geisyddion gynnal ymgynghoriad cyn gwneud cais arall oni bai fod Gweinidogion Cymru wedi 
cytuno'n ysgrifenedig i ymestyn y cyfnod o 12 mis.   

Adran 33 
 
Hysbysiad am geisiadau a 
dderbynnir a chyhoeddusrwydd 
 

 
Crynodeb 
 
Mae'r adran hon yn pennu'r gofynion ar gyfer rhoi cyhoeddusrwydd i gais ar ôl i Weinidogion 
Cymru dderbyn ei fod yn ddilys, yn ogystal â sut y dylid hysbysu rhanddeiliaid a chymunedau 
lleol. Bydd hyn yn rhoi cyfle i'r partïon hyn gyflwyno sylwadau mewn perthynas â chais os 
ydynt yn dymuno gwneud hynny. Mae hefyd yn rhoi'r pŵer i Weinidogion Cymru bennu mewn 
rheoliadau sut y mae'n rhaid ymgymryd â'r fath ofynion cyhoeddusrwydd a hysbysu. 
 
Cefndir 
 
Lle bo cais wedi cael ei ddilysu a'i dderbyn gan Weinidogion Cymru, bydd yn ofynnol 
ymgymryd â gofynion cyhoeddusrwydd a hysbysu penodol er mwyn sicrhau bod yr holl 
randdeiliaid a'r rhai sydd â diddordeb mewn cais yn gwybod bod cais wedi cael ei dderbyn. 
 
Is-ddeddfwriaeth 
 
Gofynion o ran cyhoeddusrwydd a hysbysu 
 
Yn gyntaf, bydd is-ddeddfwriaeth yn pennu y bydd y fath ofynion ar ffurf hysbysiad ysgrifenedig 
i randdeiliaid amrywiol. Er bod y rhai a fyddai'n cael eu hysbysu ym mhob achos wedi'u pennu 
yn y Bil, fel ACLlau a chynghorau cymuned perthnasol, bydd is-ddeddfwriaeth yn rhagnodi 
rhanddeiliaid eraill y bydd angen eu hysbysu, ond bydd y rhain yn amrywio yn dibynnu ar y math 
o ddatblygiad a gynigir. Un enghraifft o'r fath fyddai perchnogion a/neu feddianwyr tir sy'n ffinio 
â safle'r datblygiad arfaethedig. Bydd is-ddeddfwriaeth hefyd yn pennu ffurf a chynnwys yr 
hysbysiadau hyn. 
 
Bydd is-ddeddfwriaeth hefyd yn pennu'r gofynion a'r weithdrefn ar gyfer swyddogaethau 
cyhoeddusrwydd ychwanegol i gynyddu'r graddau y caiff partïon a chanddynt fuddiant a darpar 
bartïon a chanddynt fuddiant eu hysbysu am ddatblygiad arfaethedig a'r cyfle a gynigir iddynt 
wneud sylwadau.  

Ar gyfer datblygiadau ar y tir, rhagwelwn y bydd y gofynion hyn yn cynnwys y canlynol, ymhlith 
eraill: 
 

• cyhoeddi hysbysiad am y cais mewn o leiaf un papur newydd sydd mewn cylchrediad 
yn yr ardal y mae cais yn ymwneud â hi am gyfnod sylfaenol a bennir;  

• arddangos hysbysiad safle ar safle datblygiad arfaethedig, neu mor agos ato ag sy'n 
rhesymol bosibl, mewn lle sy'n hygyrch ac yn weladwy i'r cyhoedd am y cyfnod 
sylwadau cyfan (ar gyfer cynlluniau llinol sy'n fwy na 5km o hyd, rhaid arddangos 
hysbysiad safle bob 5km neu lai o ddechrau i ddiwedd y llwybr arfaethedig, oni fydd yn 
anymarferol gwneud hynny). 

 
Ar gyfer datblygiadau ar y môr, rhagwelwn y bydd y gofynion hyn yn cynnwys y canlynol, 
ymhlith eraill: 
 

• cyhoeddi hysbysiad am y cais mewn o leiaf un papur newydd ac sy'n debygol o ddod i 
sylw'r rhai y mae'r datblygiad arfaethedig yn debygol o effeithio arnynt.  Lle bo'r cynnig 
yn cynnwys datblygiad ar y tir ac ar y môr, gellir defnyddio'r un cyhoeddiad â'r gofyniad 
ar gyfer datblygiad ar y tir; 

• cyhoeddi hysbysiad am y cais yn Rhestr Lloyd's;  

• cyhoeddi hysbysiad am y cais mewn o leiaf un cyfnodolyn pysgota priodol, os oes un 
mewn cylchrediad.   

 

 
Adran 34 
 
Rheoliadau ynghylch 
hysbysiadau a 
chyhoeddusrwydd 
 

 
Crynodeb 
 
Mae'r adran hon yn rhoi'r pŵer i Weinidogion Cymru wneud rheoliadau sy'n ymwneud â'r 
elfennau gweithdrefnol a manwl penodol o'r modd y mae'n rhaid ymgymryd â gofynion 
cyhoeddusrwydd a hysbysu cais am gydsyniad seilwaith, gan gynnwys ffurf a chynnwys 
hysbysiadau a sylwadau, sut y caiff hysbysiadau a sylwadau eu rhoi ac amserlenni 
cysylltiedig. 

Cefndir 
 
Mae'r Bil yn darparu pŵer gwneud rheoliadau mewn perthynas â hysbysiadau a roddir o dan 
adran 32 neu 33, yn ogystal â sylwadau ar gais a roddir o dan adran 33. 
 
Is-ddeddfwriaeth 
 
Gofynion cyhoeddusrwydd a hysbysu penodol 
 
Bydd is-ddeddfwriaeth yn pennu ffurf a chynnwys hysbysiadau a gaiff eu rhoi neu'u 
harddangos fel rhan o'r gofynion cyhoeddusrwydd a hysbysu ar gyfer cais ar ôl iddo gael ei 
dderbyn gan Weinidogion Cymru. Rhagwelwn y bydd hysbysiadau yn pennu'r wybodaeth 
ganlynol, ymhlith eraill: 
 

• enw a chyfeiriad ceisydd; 

• datganiad yn nodi bod cais wedi cael ei wneud i Weinidogion Cymru a'i gymeradwyo 
ganddynt; 

• cyfeirnod a ddyrannwyd i'r cais gan Weinidogion Cymru; 

• crynodeb o'r prif gynigion gan gynnwys a yw'r cais yn cynnwys archiad i awdurdodi 
camau i gaffael tir yn orfodol; 

• datganiad yn pennu a yw'r cais yn ddatblygiad AEA; 

• pennu ble y gellir gweld copi o'r cais ac unrhyw ddogfennau cysylltiedig; 

• manylion gwefan sy'n cynnwys gwybodaeth am ddatblygiad arfaethedig, os yw'r 
ceisydd yn dal i gynnal gwefan o'r fath ar y cam hwn; 

• manylion ynghylch sut y gellir gwneud sylwadau;  

• y dyddiad cau ar gyfer gwneud sylwadau (heb fod yn llai na 30 diwrnod lle ceir 
datganiad amgylcheddol i gyd-fynd â chais a heb fod yn llai na 21 diwrnod ym mhob 
achos arall).   

 
Yn debyg i ymgynghoriad cyn gwneud cais, os ymgynghorir ag ymgynghorai statudol ar y cam 
hwn, bydd yn ofynnol iddo roi ymateb o sylwedd. Bydd yr un gofynion yn gymwys. 

Adran 35 
 
Adroddiadau ar yr Effaith Leol 
 
 

 
Crynodeb 
 
Mae'r adran hon yn pennu'r amgylchiadau lle bo'n rhaid i ACLlau neu gynghorau cymuned, 
neu lle y gall ACLlau neu gynghorau cymuned, roi adroddiad ar yr effaith leol i Weinidogion 
Cymru. Mae hefyd yn rhoi'r pŵer i Weinidogion Cymru wneud rheoliadau i bennu ffurf a 
chynnwys adroddiad ar yr effaith leol mewn rheoliadau. 
 
Cefndir 
 
Lle caiff hysbysiad ynghylch cais ei roi i ACLlau a chynghorau cymuned o dan adran 33(2)(a) 
a (2)(b)(ii), bydd yr hysbysiad yn ei gwneud yn ofynnol, neu'n cynnig y cyfle, i gyflwyno 
adroddiad ar yr effaith leol (“LIR”) i Weinidogion Cymru.  
 
Is-ddeddfwriaeth 
 
Cyflwyno adroddiadau ar yr effaith leol 
 
Ar gyfer datblygiad ar y tir, rhaid i ACLl gyflwyno LIR os bydd datblygiad arfaethedig wedi'i leoli 
o fewn ffiniau'r awdurdod a chaiff unrhyw gyngor cymuned gyflwyno LIR, ond ni fydd yn 
ofynnol iddynt wneud hynny. Ar gyfer datblygiad ar y môr, caiff unrhyw ACLl neu gyngor 
cymuned sy'n cael hysbysiad ynghylch cais gyflwyno LIR, ond ni fydd yn ofynnol iddynt wneud 
hynny. 
 
Diben LIR yw nodi'r effaith y mae datblygiad arfaethedig yn debygol o'i chael ar ardal leol. Yna 
gall yr wybodaeth hon gael ei defnyddio fel tystiolaeth wrth archwilio cais ac mae'n rhaid i 
Weinidogion Cymru, neu'r awdurdod archwilio fel y bo'n briodol, ei hystyried wrth wneud eu 
penderfyniad. 
 
Mae'r Bil yn ei gwneud yn ofynnol i bob LIR, boed yn orfodol neu'n wirfoddol, ddarparu 
manylion ynghylch effaith debygol datblygiad arfaethedig, a chaiff materion eraill eu pennu 
mewn is-ddeddfwriaeth.  

Ar gyfer ACLlau lle mae gofyniad gorfodol i gyflwyno LIR, rydym yn rhagweld y bydd is-
ddeddfwriaeth yn pennu'r materion gofynnol i'w cynnwys mewn LIR, sy'n cynnwys y canlynol, 
ymhlith eraill: 
 

• hanes cynllunio perthnasol y tir y mae cais yn ymwneud ag ef; 

• unrhyw ddynodiadau sy'n berthnasol i'r tir y mae'r cais yn ymwneud ag ef; 

• effaith debygol unrhyw gais mewn perthynas â chydsyniad eilaidd; 

• unrhyw bolisïau, canllawiau a dogfennau cynllunio eraill sy'n gymwys yn lleol ac sy'n 
berthnasol i gais, fel y rhai a nodir yn y Cynllun Datblygu Lleol neu'r Cynllun Datblygu 
Strategol; 

• amodau neu rwymedigaethau drafft y mae'r ACLl yn ystyried a ddylai fod yn gymwys i 
gais, pe bai'n cael ei roi;  

• cadarnhad bod yr ACLl wedi bodloni unrhyw ofynion perthnasol o ran hysbysu a rhoi 
cyhoeddusrwydd, lle y bo'n gymwys. 

 
Os hoffai ACLl neu gyngor cymuned gyflwyno LIR yn wirfoddol, ni fyddem yn disgwyl i'r un 
gofynion gorfodol fod yn gymwys. Felly, yn yr amgylchiadau hyn, rydym yn rhagweld y bydd is-
ddeddfwriaeth yn pennu gofynion sylfaenol penodol, sy'n cynnwys y canlynol, ymhlith eraill: 
 

• effaith debygol unrhyw gais mewn perthynas â chydsyniad eilaidd; 

• unrhyw bolisïau, canllawiau a dogfennau cynllunio eraill sy'n gymwys yn lleol ac sy'n 
berthnasol i gais, fel y rhai a nodir yn y Cynllun Datblygu Lleol neu'r Cynllun Datblygu 
Strategol;  

• amodau neu rwymedigaethau drafft y mae'r ACLl neu'r cyngor cymuned yn ystyried a 
ddylai fod yn gymwys i gais, pe bai'n cael ei roi. 

 

  
Adran 36 
 
Adroddiadau Effaith ar y Môr 
 

 
Crynodeb 
 
Mae'r adran hon yn pennu'r amgylchiadau lle bo'n rhaid i Cyfoeth Naturiol Cymru gyflwyno 
adroddiad effaith ar y môr i Weinidogion Cymru.  Mae hefyd yn rhoi'r pŵer i Weinidogion 

Cymru wneud rheoliadau i bennu ffurf a chynnwys adroddiad effaith ar y môr (“MIR”) mewn 
rheoliadau. 
 
Cefndir 
 
Lle bo Cyfoeth Naturiol Cymru yn cael hysbysiad ynghylch cais o dan adran 33(2)(b)(i), os 
bydd y gorchymyn drafft a gyflwynir gyda chais am gydsyniad seilwaith yn cynnwys 
darpariaeth ar gyfer trwydded forol dybiedig, bydd yr hysbysiad yn ei gwneud yn ofynnol, neu'n 
cynnig y cyfle, i gyflwyno MIR i Weinidogion Cymru. Caiff Cyfoeth Naturiol Cymru gyflwyno 
MIR mewn perthynas â chais am gydsyniad seilwaith ac eithrio mewn ymateb i hysbysiad a 
roddir o dan adran 33(2)(b) neu gyfarwyddyd a roddir o dan is-adran (2) cyn y dyddiad cau a 
nodir mewn cyhoeddusrwydd o dan adran 33(3). 
 
Is-ddeddfwriaeth 
 
Cyflwyno adroddiadau effaith ar y môr 
 
Diben MIR yw nodi'r effaith y mae datblygiad arfaethedig yn debygol o'i chael ar yr 
amgylchedd morol. Yna gall yr wybodaeth hon gael ei defnyddio fel tystiolaeth wrth archwilio 
cais ac mae'n rhaid i Weinidogion Cymru, neu'r awdurdod archwilio, ei hystyried wrth wneud 
eu penderfyniad. 
 
Mae'r Bil yn ei gwneud yn ofynnol i bob MIR, boed yn orfodol neu'n wirfoddol, ddarparu 
manylion ynghylch effaith debygol datblygiad arfaethedig, a chaiff materion eraill eu pennu 
mewn is-ddeddfwriaeth.  
 
Bydd is-ddeddfwriaeth yn pennu ffurf a chynnwys MIR ac rydym yn rhagweld y byddant yn 
cynnwys y canlynol, o leiaf: 
 

• disgrifiad o ddynodiadau sy'n berthnasol i'r tir y mae cais yn ymwneud ag ef; 

• hanes cynllunio perthnasol yr ardal y mae cais yn ymwneud â hi; 

• unrhyw bolisïau, canllawiau a dogfennau eraill sy'n gymwys yn lleol ac sy'n berthnasol i 
gais, fel y rhai a nodir yng Nghynllun Morol Cenedlaethol Cymru; 

• sylwadau ar unrhyw amodau neu rwymedigaethau drafft sydd wedi'u cynnwys mewn 
trwydded forol dybiedig; 

• unrhyw amodau ychwanegol y mae Cyfoeth Naturiol Cymru yn ystyried a ddylai fod yn 
gymwys i gais, pe bai'n cael ei roi. 
 

 
Adran 37 
 
Hysbysiad am bersonau a 
chanddynt fuddiant mewn tir y 
mae archiad caffael gorfodol yn 
ymwneud ag ef 
 

 
Crynodeb 
 
Mae'r adran yn galluogi Gweinidogion Cymru i bennu mewn rheoliadau sut y dylai ceisydd 
ddarparu gwybodaeth am fuddiannau mewn tir i Weinidogion Cymru pan fo cais am gydsyniad 
seilwaith yn cynnwys archiad caffael gorfodol. 
 
Cefndir 
 
Bydd yn ofynnol darparu ‘llyfr cyfeirio’ i gyd-fynd â chais am gydsyniad seilwaith sy'n cynnwys 
archiad caffael gorfodol. Rhaid i'r llyfr cyfeirio gynnwys enwau, cyfeiriadau a manylion cyswllt 
personau perthnasol a chanddynt fuddiant mewn tir sy'n ddarostyngedig i'r archiad caffael 
gorfodol, ar ôl iddynt gael eu canfod gan y ceisydd drwy ymholi'n ddyfal. Awgrymir bod 
ymholi'n ddyfal yn yr ystyr hwn yn golygu diwydrwydd rhesymol wrth ymchwilio i fuddiannau 
mewn tir.   
 
Is-ddeddfwriaeth 
 
Er mwyn galluogi ceisyddion i gael enwau a chyfeiriadau pobl a chanddynt fuddiant yn y tir y 
mae'r cais yn ymwneud ag ef, caniateir i geisyddion gyflwyno ‘hysbysiad buddiannau mewn tir’ 
er mwyn gofyn am y cyfryw wybodaeth, lle bo Gweinidogion Cymru yn eu hawdurdodi i wneud 
hynny. Mae adran 28 yn nodi'r gofynion a ragnodir mewn is-ddeddfwriaeth ar gyfer rhoi 
hysbysiad o'r fath.  

Bydd is-ddeddfwriaeth yn nodi darpariaethau manwl ar gyfer y diffiniad o ‘lyfr cyfeirio’. Bydd y 
ddogfen hon yn ei gwneud yn ofynnol i'r ceisydd roi manylion i Weinidogion Cymru am bobl a 
chanddynt fuddiant mewn rhan o'r tir, neu'r holl dir, y mae'r caffaeliad gorfodol sy'n rhan o'r 
cais am gydsyniad seilwaith yn ymwneud ag ef. Bydd y llyfr cyfeirio yn cynnwys enwau, 
cyfeiriadau a manylion cyswllt yr unigolion hynny. Bydd is-ddeddfwriaeth yn ei gwneud yn 
ofynnol i'r ceisydd ddiweddaru'r llyfr cyfeirio a hysbysu Gweinidogion Cymru am unrhyw 
ddiwygiadau a wneir iddo cyn gynted ag y bo'n rhesymol ymarferol a heb fod yn hwyrach na'r 
dyddiad cau ar gyfer pennu'r amserlen ar gyfer archwilio'r cais cysylltiedig. 
 

 
Adran 38 
 
Ymgynghoriad ar ôl cais mewn 
perthynas â chaffael gorfodol 
 

 
Crynodeb 
 
Mae'r adran hon yn galluogi Gweinidogion Cymru i bennu mewn rheoliadau sut y dylid cynnal 
ymgynghoriad ychwanegol ar gais a gyflwynir am gydsyniad seilwaith ac o dan ba 
amgylchiadau. Dim ond pan fo'r cais yn cynnwys archiad caffael gorfodol y byddai angen 
cynnal yr ymgynghoriad ychwanegol hwn. 
 
Cefndir 
 
Pan fo caffaeliad tir gorfodol arfaethedig yn rhan o gais am gydsyniad seilwaith, cydnabyddir y 
gall partïon eraill gael eu nodi nad oeddent wedi'u cynnwys yn y broses ymgynghori cyn 
gwneud cais. Er enghraifft, gall y ceisydd gynnig cynnwys tir newydd (‘ychwanegol’) fel rhan 
o'r cydsyniad seilwaith arfaethedig nad oedd wedi'i gynnwys i ddechrau fel rhan o'r cais a gall 
fod angen ymgynghori â'r buddiannau tir newydd hyn. 
 
Felly, pan fo cais a gyflwynwyd am gydsyniad seilwaith yn cynnwys archiad caffael tir gorfodol, 
gall fod yn ofynnol i'r ceisydd gynnal ymgynghoriad ychwanegol o dan amgylchiadau 
rhagnodedig. Gwneir hyn er mwyn darparu diogelwch ychwanegol i sicrhau y gellir 
ymgynghori'n briodol â'r bobl hynny yr effeithir arnynt o bosibl ac nad ydynt yn cael eu rhoi o 
dan anfantais am na chawsant eu nodi i ddechrau.  

Is-ddeddfwriaeth 
 
Bydd is-ddeddfwriaeth yn nodi darpariaethau manwl ar gyfer ymgynghoriad ychwanegol ar gais 
am gydsyniad seilwaith sy'n cynnwys caffael tir yn orfodol, a gynhelir ar ôl i'r cais gael ei 
gyflwyno. Dylai hyn gynnwys manylion y bobl y dylid ymgynghori â nhw, amserlen yr 
ymgynghoriad a'r dogfennau y mae'n ofynnol i'r ceisydd eu darparu yn ystod yr ymgynghoriad. 
Er enghraifft, pan fo'r ceisydd yn gwneud archiad i gynnwys tir ychwanegol ar ôl cyflwyno cais, 
mae'n debygol y bydd yn cynnwys gofyniad i gyflwyno hysbysiad ar yr holl fuddiannau tir sy'n 
berthnasol i'r cydsyniad seilwaith arfaethedig. Yn ogystal, gofyniad i ddarparu manylion 
ynghylch ble y gellir gweld y cais, gan gynnwys yr archiad am y tir ychwanegol, a'r dogfennau 
ategol.   

RHAN 4 – ARCHWILIO  
 
Pŵer(au):  Rhan 4, adrannau 39, 41, 42, 43 a 45 
 
Disgrifiad:  
 
Bydd y pwerau hyn yn galluogi Gweinidogion Cymru i wneud y canlynol: 
 

• pennu sut y caiff awdurdodau archwilio eu penodi, gan ddyrannu swyddogaethau a phennu unrhyw amodau penodi; 

• pennu pryd y mae'n rhaid dyfarnu'r weithdrefn a phwy y mae'n rhaid eu hysbysu am y penderfyniad; 

• nodi'r weithdrefn i'w dilyn wrth archwilio cais; 

• nodi'r weithdrefn ar gyfer mynd ar dir fel rhan o archwiliad;  

• pennu'r weithdrefn i'w dilyn mewn perthynas â mynediad at dystiolaeth mewn ymchwiliad. 
 
Bwriad y polisi:  
 
Awdurdodau archwilio 
 
O ganlyniad i'r gwahanol fathau a meintiau o ddatblygiadau a gaiff eu cynnwys yn y Bil fel rhan o'r broses cydsynio i seilwaith, 
mae'n bwysig mabwysiadu egwyddorion hyblygrwydd a chymesuredd drwy gydol archwiliad. Mae hyn yn dechrau â phwy sydd yn y 
sefyllfa orau i gynnal archwiliad. 
 
Mae adran 39 o'r Bil yn ei gwneud yn ofynnol i Weinidogion Cymru benodi awdurdod archwilio i archwilio cais. Gall yr awdurdod 
hwn fod yn un person, neu'n banel o bersonau, yn dibynnu ar yr hyn a gaiff ei ystyried i fod yn fwyaf priodol i'r achos dan sylw. Ein 
bwriad polisi yw pennu mewn is-ddeddfwriaeth y weithdrefn ar gyfer penodi awdurdod archwilio, gan gynnwys sut y caiff 
penodiadau eu gwneud neu'u dirymu, pa swyddogaethau y bydd yn ofynnol iddynt eu cyflawni fel rhan o archwiliad, a disodli 
person â phanel neu bersonau, neu'r ffordd arall. 
 
Dyfarnu gweithdrefn 
 
Fel y trafodir uchod, er mwyn sicrhau hyblygrwydd a chymesuredd, mae adran 41 o'r Bil yn darparu y caiff archwiliad fod ar ffurf 
sylwadau ysgrifenedig, gwrandawiad, ymchwiliad neu unrhyw gyfuniad o'r gweithdrefnau hynny. Er enghraifft, gall fod yn briodol 



37 
 

archwilio cais drwy'r weithdrefn sylwadau ysgrifenedig, fodd bynnag, gall fod yn fwy priodol archwilio un neu ddau o'r materion a 
godir drwy gyfrwng gwrandawiad neu ymchwiliad. 
 
Er mwyn sicrhau bod penderfyniad amserol yn cael ei wneud ynghylch sut y caiff cais ei archwilio, rydym yn bwriadu pennu mewn 
is-ddeddfwriaeth y cyfnod y mae'n rhaid gwneud penderfyniad o'r fath o'i fewn a phwy y mae'n rhaid eu hysbysu am y 
penderfyniad. 
 
Y weithdrefn archwilio 
 
Mae'r ffordd y caiff gwahanol weithdrefnau archwilio eu cynnal yn ymarferol yn fanwl iawn ac yn cwmpasu ystod eang o 
ddyletswyddau a gofynion, o'r ffordd y gwrandewir ar dystiolaeth i b'un a chaniateir cyfarfodydd cyn archwilio.  
 
Ein bwriad polisi yw pennu'r materion gweithdrefnol mewn perthynas â sylwadau ysgrifenedig, gwrandawiadau ac ymchwiliadau 
mewn is-ddeddfwriaeth, yn ogystal â materion fel sut y gellir ceisio mwy o sylwadau os oes angen, yr amgylchiadau lle nad oes 
angen cynnal archwiliad a sut a phryd y gellir cynnal gwrandawiadau ac ymchwiliadau'n electronig. 
 
Pŵer i fynd ar dir 
 
Mae'r gallu i fynd ar dir y mae cais am gydsyniad seilwaith yn ymwneud ag ef yn rhan bwysig o'r broses archwilio a gall roi 
gwybodaeth bwysig i'r awdurdod archwilio fel rhan o'i asesiad.  
 
Ein bwriad polisi yw pennu mewn is-ddeddfwriaeth y gallu i'r awdurdod archwilio a/neu Weinidogion Cymru fynd ar dir, at ddiben 
edrych ar y tir hwnnw fel rhan o archwiliad. Bydd hefyd yn pennu unrhyw ofynion gweithdrefnol yr ystyrir bod eu hangen, fel unrhyw 
ofynion hysbysu a phwy y mae'n rhaid eu hysbysu. 
 
Mynediad at dystiolaeth mewn ymchwiliad 
 
Lle caiff cais am gydsyniad seilwaith ei archwilio drwy ymchwiliad, naill ai'n gyfan gwbl neu'n rhannol, gall tystiolaeth benodol gael 
ei chyflwyno a allai arwain at ddatgelu gwybodaeth am ddiogelwch cenedlaethol neu fesurau sy'n cael eu cymryd (neu a gaiff eu 
cymryd) i sicrhau diogelwch unrhyw dir neu eiddo. Ni fyddai datgelu gwybodaeth o'r fath yn gyhoeddus o fudd i'r genedl. 

Er mwyn sicrhau na fydd hyn yn digwydd, mae gan Weinidogion Cymru y pŵer i ddyroddi cyfarwyddyd, sydd ond yn caniatáu i'r 
personau hynny a nodir yn y cyfarwyddyd glywed y dystiolaeth berthnasol. 
 
Fodd bynnag, os caiff cyfarwyddyd o'r fath ei ddyroddi, caiff y Cwnsler Cyffredinol benodi person i gynrychioli buddiannau'r 
personau hynny nad oes ganddynt ganiatâd i glywed y dystiolaeth neu edrych arni. Ein bwriad polisi yw pennu mewn is-
ddeddfwriaeth y weithdrefn i'w dilyn gan Weinidogion Cymru cyn y caiff cyfarwyddyd ei wneud, er mwyn sicrhau tegwch a 
thryloywder.  
 
 

 
Maes Pwnc 
 

 
Disgrifiad 

 
Adran 39 
 
Penodi awdurdod archwilio 
 

 
Crynodeb 
 
Mae'r adran hon yn rhoi pŵer i Weinidogion Cymru bennu gofynion mewn perthynas â 
phenodi awdurdod archwilio, fel sut y caiff aelodau eu penodi, eu swyddogaethau ac amodau 
eu penodiad. 
 
Cefndir 
 
Mae'r gallu i awdurdod cynllunio fod yn un person neu'n banel o bersonau yn dibynnu ar yr 
achos dan sylw yn darparu'r hyblygrwydd a'r cymesuredd angenrheidiol i archwilio ceisiadau. 
Fodd bynnag, gall amgylchiadau godi pan fydd angen newid yr awdurdod archwilio a 
benodwyd yn wreiddiol. Er enghraifft, disodli un person â pherson arall neu banel o bersonau 
(neu'r ffordd arall) neu leihau maint y panel. 
 
Is-ddeddfwriaeth 
 
Newid fformat awdurdod archwilio 

Er mwyn sicrhau y gall newidiadau gael eu gwneud i awdurdod archwilio, bydd is-
ddeddfwriaeth yn pennu'r weithdrefn ar gyfer disodli panel â pherson neu banel newydd neu 
ddisodli person â phanel neu berson newydd. Bydd hyn yn cynnwys elfennau ffurfiol penodol 
fel y canlynol, ymhlith eraill: 
  

• sut y caiff personau eu hysbysu am benodiad neu benderfyniad i ddirymu penodiad;  

• lle bo panel wedi cael ei sefydlu, sut y caiff aelod arweiniol o'r panel ei benodi. 
 
Swyddogaethau awdurdod archwilio  
 
Lle dyfernir mai panel o bersonau fyddai fwyaf priodol i archwilio cais, bydd is-ddeddfwriaeth 
yn pennu sut y caiff aelodau eu penodi i banel a pha swyddogaethau y gallai'r personau ar 
banel eu cyflawni. Er enghraifft, lle ceir panel o bersonau, rydym yn disgwyl y caiff un ohonynt 
ei benodi i weithredu fel y person penodedig arweiniol fydd â rhai cyfrifoldebau gwahanol i 
aelodau eraill o'r panel, fel y ddyletswydd i gyflwyno adroddiad archwilio i Weinidogion Cymru. 
 

 
Adran 41 
 
Dewis o ymchwiliad, 
gwrandawiad neu weithdrefn 
ysgrifenedig 
 

 
Crynodeb 
 
Mae'r adran hon yn rhoi'r pŵer i Weinidogion Cymru bennu pryd y mae'n rhaid dyfarnu 
gweithdrefn archwilio a phwy y mae'n rhaid eu hysbysu am y penderfyniad.  
 
Cefndir 
 
Mae'r gallu i awdurdod archwilio benderfynu a ddylai cais am gydsyniad seilwaith gael ei 
archwilio drwy sylwadau ysgrifenedig, gwrandawiad, ymchwiliad, neu unrhyw gyfuniad o'r 
gweithdrefnau hyn, yn darparu proses gymesur a hyblyg, sy'n teilwra archwiliad yn effeithiol i'r 
achos dan sylw. 
 
Er mwyn ystyried yr angen i archwilio gwybodaeth ymhellach mewn mwy o fanylder, caniateir i 
ddyfarniad gael ei amrywio gan ddyfarniad pellach ar unrhyw adeg cyn y penderfynir ar y cais 
sy'n cael ei archwilio o dan adran 57. 

Is-ddeddfwriaeth 
 
Amserlen ar gyfer gwneud dyfarniad ynghylch gweithdrefn archwilio 
 
Dylid dyfarnu'r weithdrefn o fewn amserlen resymol a bydd is-ddeddfwriaeth yn ceisio pennu 
cyfnod o 10 diwrnod gwaith, a fydd yn dechrau ar ddiwedd y cyfnod ar gyfer sylwadau, i 
wneud dyfarniad. 
 
Gofynion hysbysu 
 
Lle bo dyfarniad wedi cael ei wneud ynghylch y weithdrefn archwilio, mae'n ofynnol i'r 
awdurdod archwilio hysbysu personau penodol am hyn. Bydd is-ddeddfwriaeth yn pennu'r 
personau hynny ac rydym yn disgwyl mai dyma'r personau a gaiff eu pennu: 
 

• y ceisydd; 

• yr ACLl(au) lle mae datblygiad arfaethedig wedi'i leoli, neu'r ACLl(au) agosaf os yw'r 
cais yn ymwneud â datblygiad ar y môr; 

• Cyfoeth Naturiol Cymru, os yw'r datblygiad yn ymwneud â datblygiad ar y môr; 

• ymgyngoreion statudol; 

• unrhyw bersonau a gyflwynodd sylwadau;  

• unrhyw bersonau eraill yr ystyrir eu bod yn briodol. 
 

 
Adran 42 
 
Y weithdrefn archwilio 
 

 
Crynodeb 
 
Mae'r adran hon yn rhoi'r pŵer i Weinidogion Cymru wneud rheoliadau am y weithdrefn i'w 
dilyn mewn perthynas ag archwilio cais. Mae hyn yn cynnwys sylwadau ysgrifenedig, 
gwrandawiadau ac ymchwiliadau. 

Cefndir 
 
Mae'r weithdrefn ar gyfer archwilio ceisiadau yn ymestyn y tu hwnt i'r modd y caiff yr achos ei 
gynnal (h.y. sylwadau ysgrifenedig, gwrandawiadau ac ymchwiliadau) ac yn cwmpasu ystod 
eang o faterion eraill sy'n gysylltiedig hefyd. Mae'r rhain yn cynnwys materion fel pryd na fydd 
angen cynnal archwiliad o bosibl, sut y gellir gofyn am fwy o sylwadau a sut y gellir cynnal 
achos yn bersonol neu'n rhithiol. 
 
Bydd is-ddeddfwriaeth yn nodi cryn dipyn o'r manylion ynghylch sut y caiff archwiliadau eu 
cynnal, ond amlinellir yr agweddau mwyaf arwyddocaol isod. 
 
Is-ddeddfwriaeth 
 
Dyfarnu'r weithdrefn archwilio 
 
Gan fod y Bil yn darparu dull hyblyg a chymesur o archwilio ceisiadau, mae'n bwysig bod y 
rhai a fydd yn rhan o'r archwiliad yn cael gwybod pa faterion, os o gwbl, a gaiff eu hystyried 
mewn gwrandawiad neu ymchwiliad. Felly, bydd is-ddeddfwriaeth yn ei gwneud yn ofynnol, 
pan gaiff hysbysiad dyfarnu gweithdrefn ei wneud o dan adran 41 o'r Bil hwn, i'r hysbysiad 
nodi pa faterion a gaiff eu hystyried mewn gwrandawiad neu ymchwiliad a phwy a gaiff eu 
gwahodd i gymryd rhan. Bydd yr hysbysiad hefyd yn pennu a oes angen sylwadau pellach ac 
a ddylai'r sylwadau hyn gael eu cyflwyno'n ysgrifenedig neu mewn gwrandawiad neu 
ymchwiliad. 
 
Sylwadau pellach 
 
Gall amgylchiadau godi lle mae materion penodol a nodir mewn sylwadau yn golygu bod 
angen rhagor o fanylion er mwyn sicrhau bod gan yr awdurdod archwilio'r holl wybodaeth i'w 
alluogi i wneud argymhelliad neu benderfyniad gwybodus ynghylch a ddylid cymeradwyo'r cais 
am gydsyniad seilwaith ai peidio. Er mwyn sicrhau hyn, bydd is-ddeddfwriaeth yn darparu ar 
gyfer sylwadau pellach, lle gofynnir amdanynt. Bydd yn nodi pwy all wneud y sylwadau hyn, 

uchafswm geiriau (er enghraifft, 3000 o eiriau) er mwyn sicrhau bod y sylwadau yn benodol ac 
yn gryno a sut y mae'n rhaid iddynt gael eu gwneud. 
 
Mynd yn syth i benderfyniad 
 
Mae'n bosibl, ond yn anarferol, na ddaw unrhyw sylwadau i law ar ôl cyfnod o 
gyhoeddusrwydd a hysbysu. Os bydd hyn yn digwydd, nid oes angen y gofyniad i archwilio a 
bydd is-ddeddfwriaeth yn datgan y caiff yr awdurdod archwilio fynd ati'n syth i benderfynu yn 
seiliedig ar y cais ac unrhyw wybodaeth a dogfennau ategol a gyflwynir gydag ef.  
 
Y weithdrefn sylwadau ysgrifenedig  
 
Lle caiff cais ei archwilio drwy'r weithdrefn sylwadau ysgrifenedig (naill ai'n gyfan gwbl neu'n 
rhannol), caiff cais ei ystyried ar sail unrhyw sylwadau a ddaw i law yn ystod y cam 
cyhoeddusrwydd a hysbysu. 
 
Lle bo'r awdurdod archwilio yn archwilio cais, ond mai Gweinidogion Cymru fydd yn 
penderfynu arno, bydd yn ofynnol i'r awdurdod archwilio lunio adroddiad, gan amlinellu eu 
canfyddiadau a'u casgliadau ar sail y sylwadau sydd wedi dod i law a gwneud argymhelliad i 
Weinidogion Cymru ynghylch a ddylid rhoi neu wrthod rhoi cydsyniad seilwaith. Fodd bynnag, 
mae'r gofyniad hwn eisoes wedi'i nodi yn adran 49 o'r Bil. 
 
Gall yr awdurdod archwilio hefyd weithredu fel yr awdurdod dyfarnu, yn hytrach na 
Gweinidogion Cymru. O dan y fath amgylchiadau, bydd yn ofynnol hefyd i'r awdurdod 
archwilio lunio adroddiad. Fodd bynnag, ni fydd yn ofynnol cyflwyno'r adroddiad hwn i 
Weinidogion Cymru gan nad nhw yw'r awdurdod dyfarnu yn yr achosion hyn. Felly, nid oes 
angen deddfu ar gyfer hyn, yn y Bil nac mewn is-ddeddfwriaeth. 
 
Y weithdrefn Gwrandawiadau ac Ymchwiliadau 
 
Bydd y weithdrefn ar gyfer gwrandawiadau ac ymchwiliadau fwy neu lai yr un peth, gyda rhai 
mân wahaniaethau. Bydd is-ddeddfwriaeth yn pennu'r weithdrefn i'w dilyn pan gaiff cais ei 

archwilio drwy wrandawiad neu ymchwiliad (naill ai'n gyfan gwbl neu'n rhannol)  a bydd yn 
cynnwys materion fel: 
 

• pryd y mae'n rhaid cynnal gwrandawiad neu ymchwiliad. Rhagwelwn na fydd hyn yn 
digwydd yn hwyrach na 10 wythnos ar ôl diwedd y cyfnod sylwadau yn achos 
gwrandawiadau a 13 wythnos yn achos ymchwiliadau (gan eu bod yn ymdrin ag 
achosion mwy cymhleth) ac o leiaf 1 wythnos ar ôl diwedd cyfnod a ganiateir ar gyfer 
gwneud sylwadau pellach;  

• pennu'r gallu i gynnal cyfarfodydd ymchwilio cyn yr ymchwiliad a sut y byddai 
cyfarfodydd o'r fath yn cael eu cynnal, fel (ymhlith pethau eraill) pryd a sut y mae'n rhaid 
rhoi hysbysiad o gyfarfod a swyddogaethau'r awdurdod archwilio yn y cyfarfod; 

• ble y caiff gwrandawiad neu ymchwiliad ei gynnal a pha gamau cyhoeddusrwydd a 
hysbysu y bydd angen eu cymryd i hysbysebu gwrandawiad, fel hysbysiadau safle, 
cyhoeddiadau mewn papurau newydd / cyfnodolion lleol a hysbysiadau ysgrifenedig. 
Bydd y gofynion yn amrywio yn dibynnu ar b'un a yw datblygiad arfaethedig yn digwydd 
ar dir neu ar y glannau; 

• pwy all gymryd rhan mewn gwrandawiad, fel ceisyddion, ACLlau, Cyfoeth Naturiol 
Cymru a phersonau eraill a nodir gan Weinidogion Cymru; 

• materion gweithdrefnol penodol yn ystod gwrandawiad neu ymchwiliad, fel sut y cânt eu 
cynnal, gan bennu pa faterion a gaiff eu trafod, pwy sydd â'r hawl i alw tystiolaeth a 
phryd y caniateir croesholi;  

• y weithdrefn i'w dilyn ar ôl i wrandawiad neu ymchwiliad ddod i ben, gan gynnwys y 
gofynion i lunio adroddiadau yn yr un ffordd â'r hyn a nodwyd o dan y weithdrefn 
sylwadau ysgrifenedig. 

 
Newid gweithdrefn yn ystod archwiliad 
 
Er mwyn ystyried yr angen posibl i ystyried gwybodaeth yn fanylach, caniateir i'r weithdrefn 
archwilio gael ei hamrywio yn ystod y cyfnod archwilio, os ystyrir bo angen gwneud hynny. 
Bydd hyn yn gymwys i'r dulliau archwilio drwy sylwadau ysgrifenedig, gwrandawiadau ac 
ymchwiliadau. 

Pŵer i gyfarwyddo bod materion yn cael eu trin gan yr awdurdod archwilio neu Weinidogion 
Cymru 
 
Lle bo gan awdurdod archwilio y swyddogaeth o archwilio cais, gall materion godi sydd, er 
enghraifft, yn arbennig o ddadleuol ac y byddai'n fwy priodol i Weinidogion Cymru gymryd 
drosodd a delio â'r achos. Yn yr un modd, gall Gweinidogion Cymru fod yn archwilio cais (er 
bod hynny'n annhebygol) a dod i'r casgliad y byddai'n fwy priodol petai'r awdurdod archwilio yn 
delio â'r achos. Mae'r Bil yn rhoi'r pŵer i Weinidogion Cymru ddyroddi cyfarwyddyd, sy'n 
trosglwyddo'r swyddogaeth o benderfynu ar gais o'r awdurdod archwilio iddynt hwy eu hunain, 
neu fel arall. 
 
Yn y naill senario neu'r llall, bydd is-ddeddfwriaeth yn nodi'r weithdrefn i'w dilyn o dan yr 
amgylchiadau hyn. Bydd hyn yn cynnwys, ymhlith pethau eraill, faterion megis pwy y bydd 
angen ei hysbysu am gyfarwyddyd a'r terfyn amser y mae'n rhaid rhoi hysbysiad o'r fath o'i 
fewn. 
 
Gwrandawiadau ac ymchwiliadau rhithiol / hybrid 
 
Tynnodd pandemig COVID-19 sylw at un o wendidau'r gweithdrefnau presennol ar gyfer 
cynnal gwrandawiadau ac ymchwiliadau, oherwydd roedd y ddeddfwriaeth yn nodi bod yn 
rhaid iddynt gael eu cynnal mewn person. Yn sgil hyn, bu'n rhaid gohirio archwiliadau am fod y 
gallu i ymgynnull a rhyngweithio wedi'i gyfyngu'n sylweddol. 
 
Er mwyn sicrhau bod gennym ddigon o hyblygrwydd i gynnal rhithwrandawiadau a 
rhithymchwiliadau, lle ystyrir bod hynny'n briodol, bydd is-ddeddfwriaeth yn rhagnodi'r 
egwyddorion a'r paramedrau ar gyfer rhithgyfarfodydd.  
 
Gall hyn gynnwys materion fel pwy fydd â'r pŵer i ddyfarnu a ddylid cynnal achosion yn 
rhithiol, sut y rhoddir cyhoeddusrwydd i rithachosion (er enghraifft, drwy e-bost) a sut y byddai 
achosion hybrid yn gweithio'n ymarferol. 

Adran 43 
 
Pŵer i fynd ar dir fel rhan o 
archwiliad 
 

 
Crynodeb 
 
Mae'r adran hon yn rhoi'r pŵer i Weinidogion Cymru wneud rheoliadau mewn perthynas â rhoi 
awdurdod i fynd ar dir fel rhan o archwiliad o gais. 
 
Cefndir 
 
Yn ystod archwiliad, gall yr awdurdod archwilio (neu Weinidogion Cymru fel y bo'n briodol) 
ystyried bod angen neu y byddai'n fuddiol ymweld â safle datblygiad arfaethedig ac edrych 
arno fel rhan o'u hasesiad o gais. 
 
Is-ddeddfwriaeth 
 
Y weithdrefn ar gyfer mynd ar dir 
 
Bydd is-ddeddfwriaeth yn rhoi'r pŵer angenrheidiol i'r awdurdod archwilio a Gweinidogion 
Cymru (pa un bynnag sy'n cynnal yr archwiliad) fynd ar dir ac edrych arno at ddiben 
archwiliad, ond dim ond tir sy'n ymwneud â'r cais sy'n cael ei archwilio. 
 
Yn unol ag arferion gorau, byddai'r awdurdod archwilio, neu Weinidogion Cymru, yn hysbysu'r 
ceisydd ac unrhyw bersonau eraill yr ystyrir eu bod yn angenrheidiol am eu bwriad i fynd ar dir 
fel rhan o archwiliad. Felly, bydd is-ddeddfwriaeth yn darparu y caiff yr awdurdod archwilio neu 
Weinidogion Cymru anfon hysbysiad ysgrifenedig at geisyddion ac unrhyw bersonau eraill yr 
ystyrir eu bod yn angenrheidiol, a fyddai hefyd yn cynnwys dyddiad ac amser arfaethedig yr 
ymweliad.  
 
Fodd bynnag, er mwyn sicrhau na fydd oedi yn yr amserlen archwilio, rydym ar hyn o bryd yn 
rhagweld y bydd is-ddeddfwriaeth yn pennu na fydd yn ofynnol i'r awdurdod archwilio neu 
Weinidogion Cymru ohirio ymweliad â thir os na fydd unrhyw berson (gan gynnwys y ceisydd) 
yn bresennol ar adeg yr ymweliad.  

Adran 45 
 
Mynediad at dystiolaeth mewn 
ymchwiliad 
 

 
Crynodeb 
 
Mae'r adran hon yn rhoi'r pŵer i Weinidogion Cymru wneud rheoliadau mewn perthynas â'r 
weithdrefn i'w dilyn cyn y caiff cyfarwyddyd ei roi a fyddai'n atal partïon penodol rhag clywed 
darn penodol o dystiolaeth yn ystod ymchwiliad, lle caiff meini prawf penodedig eu bodloni. 
 
Cefndir 
 
Yn ystod ymchwiliad lle caiff tystiolaeth ei chlywed yn gyhoeddus, mae posibilrwydd y caiff 
tystiolaeth ei chyflwyno a allai arwain at ddatgelu gwybodaeth am ddiogelwch cenedlaethol 
neu fesurau sy'n cael eu cymryd, neu a gaiff eu cymryd, i sicrhau diogelwch unrhyw dir neu 
eiddo arall.  
 
Lle bo hynny'n digwydd, caiff Gweinidogion Cymru gyfarwyddo'r awdurdod archwilio mai dim 
ond personau a nodir yn y cyfarwyddyd a gaiff glywed y dystiolaeth honno neu edrych arni. 
 
Is-ddeddfwriaeth 
 
Gweithdrefn cyn rhoi cyfarwyddyd 
 
Bydd is-ddeddfwriaeth yn pennu'r weithdrefn i'w dilyn pan fo Gweinidogion Cymru yn ystyried 
gwneud cyfarwyddyd o dan yr adran hon o'r Bil. Bydd hyn yn cynnwys materion fel y canlynol, 
ymhlith eraill: 
 

• swyddogaethau cynrychiolydd penodedig, a fydd yn cynrychioli buddiannau personau a 
gaiff eu hatal rhag clywed neu weld tystiolaeth benodol; 

• y gofyniad i Weinidogion Cymru roi cyhoeddusrwydd i archiad am gyfarwyddyd a beth 
fydd hyn yn ei olygu, fel arddangos hysbysiadau safle a rhoi hysbysiad i bersonau 
rhagnodedig; 

• y gallu i gynnal gwrandawiad lle byddai materion sy'n ymwneud ag archiad am 
gyfarwyddyd yn cael eu datrys drwy wrandawiad, yn ogystal â phennu'r weithdrefn ar 
gyfer y gwrandawiad;  

• sut y caiff personau eu hysbysu am benderfyniad ynghylch a gaiff cyfarwyddyd ei 
wneud ai peidio. 

RHAN 5 – PENDERFYNU AR GEISIADAU AM GYDSYNIAD SEILWAITH  
 
Pŵer(au):  Rhan 5, adrannau 52, 53, 54, 55, 56, 57 a 59 
 
Disgrifiad:  
 
Bydd y pwerau hyn yn galluogi Gweinidogion Cymru i wneud y canlynol: 
 

• pennu pa fathau o geisiadau a chategorïau o ddatblygiad a gaiff eu dyfarnu gan awdurdod archwilio a pha rai a gaiff eu 
dyfarnu gan Weinidogion Cymru; 

• pennu amodau pellach y mae'n rhaid i Weinidogion Cymru fod yn fodlon eu bod wedi cael eu bodloni wrth benderfynu ar 
gais ac eithrio yn unol â'r polisïau statudol; 

• pennu unrhyw faterion pellach y mae'n rhaid i ddyfarniad eu hystyried a pha faterion y gellir eu diystyru; 

• diwygio'r amserlen y mae'n ofynnol gwneud dyfarniad yn unol â hi; 

• amlinellu’r weithdrefn lle bo Gweinidogion Cymru yn cynnig gwneud gorchymyn cydsyniad seilwaith sy'n sylweddol wahanol 
i'r hyn a gynigiwyd mewn cais;  

• pennu i bwy y mae'n rhaid rhoi copi o ddatganiad o resymau, ar ôl i gydsyniad seilwaith gael ei roi neu'i wrthod. 
 
Bwriad y polisi:  
 
Pwy sy'n penderfynu ar gais? 
 
Gan fod y Bil yn cwmpasu ystod eang o brosiectau seilwaith ac ynni, gyda graddfeydd ac effeithiau gwahanol, mae'n bosibl na fydd 
yn briodol bob amser i Weinidogion Cymru ddyfarnu pob cais.  
 
Er mwyn darparu elfen o gymesuredd, sicrwydd a thryloywder, ein bwriad polisi yw pennu mewn is-ddeddfwriaeth y mathau hynny 
o geisiadau a datblygiadau y bydd yr awdurdod archwilio yn eu dyfarnu. Bydd unrhyw gais neu ddatblygiad nas pennir yn cael ei 
ddyfarnu gan Weinidogion Cymru. 
 
Fodd bynnag, dylid nodi bod y Bil yn darparu pŵer i Weinidogion Cymru gyfarwyddo bod cais a fyddai'n cael ei ddyfarnu fel arfer 
gan yr awdurdod archwilio yn cael ei ddyfarnu ganddynt hwy eu hunain yn lle hynny, ac fel arall. Byddai hyn yn cael ei wneud fesul 
achos. 

Dyletswydd i benderfynu ar geisiadau yn unol â pholisïau statudol a rhoi sylw i faterion eraill 
 
Mae'r Bil yn ei gwneud yn ofynnol i'r awdurdod dyfarnu wneud ei benderfyniad yn unol â pholisïau statudol, a gaiff eu nodi yn y Bil. 
Fodd bynnag, mae amgylchiadau penodol lle na fyddai'n briodol gwneud hynny, er enghraifft, lle byddai'n golygu bod Gweinidogion 
Cymru yn torri unrhyw ddyletswydd a osodwyd arnynt gan, neu o dan, unrhyw ddeddfiad. Caiff y rhain eu nodi yn y Bil hefyd. Gall 
fod amgylchiadau eraill hefyd na allwn eu rhagweld ar hyn o bryd. Felly, bwriad y polisi yw darparu'r hyblygrwydd angenrheidiol i 
bennu'r cyfryw amgylchiadau hyn mewn is-ddeddfwriaeth, os bydd angen. 
 
Mae hefyd yn ofynnol i'r awdurdod dyfarnu roi sylw i faterion penodol wrth ystyried cais. Er y caiff nifer o'r rhain eu nodi yn y Bil, gall 
is-ddeddfwriaeth bennu materion eraill y mae'n rhaid i'r awdurdod dyfarnu roi sylw iddynt.  
 
Materion y gellir eu diystyru 
 
Gall cais am gydsyniad seilwaith ddenu llawer iawn o dystiolaeth a sylwadau gan randdeiliaid amrywiol a phartïon a chanddynt 
fuddiannau. Er mwyn sicrhau y gellir dyfarnu cais mewn ffordd amserol, ein bwriad polisi yw pennu mewn is-ddeddfwriaeth faterion 
y caiff yr awdurdod dyfarnu eu diystyru os byddant yn dod i law. Er enghraifft, gall hyn gynnwys sylwadau yr ystyrir eu bod yn 
wacsaw neu'n flinderus a sylwadau sy'n ymwneud â pholisi, neu sy'n herio polisi, sydd wedi'i gynnwys yng Nghymru'r Dyfodol, y 
Cynllun Morol neu ddatganiad polisi seilwaith. 
 
Amserlen ar gyfer penderfynu ar geisiadau 
 
Mae'r Bil yn pennu bod yn rhaid gwneud dyfarniad ynghylch cais o fewn cyfnod o 52 wythnos, sy'n dechrau pan dderbynnir bod y 
cais yn ddilys. Er yr ystyrir bod hyn yn briodol ar hyn o bryd, wrth roi'r broses gydsynio ar waith, efallai y gwelir bod angen cyfnodau 
byrrach neu hwy ar fathau penodol o geisiadau.  
 
Rhoi neu wrthod cydsyniad seilwaith 
 
Bydd yn ofynnol i'r awdurdod archwilio neu Weinidogion Cymru gymeradwyo neu wrthod cais am gydsyniad seilwaith. Lle caiff 
cydsyniad ei roi (yn dilyn penderfyniad gan yr awdurdod archwilio neu Weinidogion Cymru) rhaid i Weinidogion Cymru wneud y 
gorchymyn. Fodd bynnag, mae'r Bil yn darparu'r gallu i Weinidogion Cymru wneud gorchymyn cydsyniad seilwaith ar delerau sy’n 

sylweddol wahanol i’r rheini a gynigir yn y cais.  O dan y fath amgylchiadau, caiff y weithdrefn angenrheidiol ei nodi mewn is-
ddeddfwriaeth.  
 
Rhesymau dros benderfyniad i roi neu wrthod cydsyniad seilwaith 
 
P'un a gaiff cais am gydsyniad seilwaith ei gymeradwyo neu'i wrthod, bydd yn ofynnol i'r awdurdod archwilio neu Weinidogion 
Cymru (pa un bynnag a wnaeth y penderfyniad) baratoi datganiad o'r rhesymau pam y cafodd cais ei gymeradwyo neu'i wrthod. Er 
mwyn sicrhau tryloywder, mae'n rhaid i'r datganiadau hyn gael eu cyhoeddi a'u hanfon at bersonau a nodir mewn is-ddeddfwriaeth.  
 
Yn amodol ar ymgynghori â rhanddeiliaid, crynhoir bwriad y polisi presennol ynghylch y manylion sydd i'w rhagnodi mewn is-
ddedfwriaeth. 
 

 
Maes Pwnc 
 

 
Disgrifiad 

 
Adran 52 
 
Swyddogaethau penderfynu ar 
geisiadau 
 

 
Crynodeb 
 
Mae'r adran hon yn rhoi'r pŵer i bennu pa geisiadau y mae'r awdurdod archwilio'n gyfrifol am 
benderfynu arnynt. Gweinidogion Cymru fydd yn penderfynu ar unrhyw gais nas pennir. Mae'r 
adran hon yn darparu'r pŵer i Weinidogion Cymru gyfarwyddo bod cais a fyddai'n cael ei 
ddyfarnu fel arfer gan yr awdurdod archwilio yn cael ei ddyfarnu ganddynt hwy eu hunain yn lle 
hynny, ac fel arall. 
 
Cefndir 
 
Caiff Gweinidogion Cymru neu'r awdurdod archwilio gyflawni'r swyddogaeth o benderfynu ar 
gais, yn dibynnu ar y math o ddatblygiad sy'n rhan o'r cais neu gategori'r datblygiad hwnnw.  

Is-ddeddfwriaeth 
 
Pennu mathau o geisiadau i'w dyfarnu 
 
Er mwyn sicrhau bod y broses gydsynio yn gyson ac yn glir, bydd is-ddeddfwriaeth yn nodi'r 
ceisiadau hynny y penderfynir arnynt gan yr awdurdod archwilio ar ôl i archwiliad ddod i ben.  
Bydd unrhyw geisiadau na chânt eu cynnwys mewn is-ddeddfwriaeth, oherwydd y math neu'r 
categori o ddatblygiad a bennir yn yr is-ddeddfwriaeth, yn cael eu penderfynu gan Weinidogion 
Cymru. 
 
Nid ydym yn rhagweld y caiff unrhyw fathau penodol o ddatblygiad eu pennu mewn is-
ddeddfwriaeth ar hyn o bryd. Fodd bynnag, mae'n bosibl y caiff datblygiadau penodol eu 
pennu yn y dyfodol, os ydynt yn syml ac nad oes angen i Weinidogion Cymru benderfynu 
arnynt. Er enghraifft, gallai'r awdurdod archwilio wneud dyfarniad ynghylch gwaith addasu 
rheilffordd sydd wedi'i gynnwys yn y Bil, neu gais lle na chaiff unrhyw sylwadau na 
gwrthwynebiadau eu cyflwyno ar y cam cyhoeddusrwydd a hysbysu. 
 

 
Adran 53 
 
Dyletswydd i benderfynu ar 
geisiadau yn unol â pholisïau 
statudol 
 
 

 
Crynodeb 
 
Mae'r adran hon yn pennu'r polisïau statudol y mae'n rhaid penderfynu ar geisiadau yn unol â 
nhw a'r amgylchiadau lle na fyddai hyn yn gymwys. 
 
Cefndir 
 
Rhaid i Weinidogion Cymru neu'r awdurdod archwilio (fel y bo'n briodol) benderfynu ar gais am 
gydsyniad seilwaith yn unol â pholisïau statudol a bennir yn y Bil, oni fyddai gwneud hynny yn: 
 

• golygu bod y Deyrnas Unedig yn torri unrhyw un o'i rhwymedigaethau rhyngwladol; 

• golygu bod Gweinidogion Cymru yn torri unrhyw ddyletswydd a osodwyd arnynt gan, 
neu o dan, unrhyw ddeddfiad; 

• anghyfreithlon drwy unrhyw ddeddfiad; neu 

• golygu bod datblygiad yn cael effaith andwyol a fyddai'n drech na'i fuddiannau. 
 
Is-ddeddfwriaeth 
 
Pennu materion eraill 
 
Lle bo hynny'n berthnasol, caiff is-ddeddfwriaeth bennu unrhyw amodau eraill y mae'n rhaid i 
Weinidogion Cymru neu'r awdurdod archwilio (fel y bo'n briodol) fod yn fodlon yn eu cylch ar 
gyfer penderfynu ar gais ac eithrio yn unol â'r polisïau statudol a bennir yn y Bil. 
 
Bwriedir i'r pŵer hwn gael ei ddefnyddio mewn achosion eithriadol yn unig, fel mesur diogelu.  
 
Byddai hyn yn darparu diogelwch pe bai polisïau statudol yn arwain at oblygiadau anfwriadol. 
Gallai amgylchiadau o'r fath godi lle gallai fod angen i ni ymateb i gyfraith achosion, er 
enghraifft, R. (ar gais Save Stonehenge World Heritage Site Ltd) v Y Gweinidog Gwladol dros 
Drafnidiaeth [2021] EWHC 2161 (Gwein).  

 

 
Adran 54 
 
Dyletswydd i roi sylw i faterion 
penodol wrth wneud 
penderfyniadau ar geisiadau 
 

 
Crynodeb 
 
Mae'r adran hon yn pennu'r materion y mae'n rhaid i'r awdurdod archwilio neu Weinidogion 
Cymru roi sylw iddynt wrth benderfynu ar gais am gydsyniad seilwaith. 
 
Cefndir 
 
Wrth benderfynu ar gais am gydsyniad seilwaith, rhaid i Weinidogion Cymru neu'r awdurdod 
archwilio (fel y bo'n briodol) roi sylw i faterion penodol a bennir yn y Bil, fel adroddiadau ar yr 
effaith leol neu adroddiadau effaith ar y môr ac ystyriaethau perthnasol eraill.  

Is-ddeddfwriaeth 
 
Materion i'w pennu 
 
O ganlyniad i'r amrywiaeth eang o fathau o ddatblygiadau a gaiff eu cwmpasu gan y broses 
cydsynio i seilwaith, bydd is-ddeddfwriaeth yn pennu unrhyw faterion eraill y mae'n rhaid i'r 
awdurdod dyfarnu roi sylw iddynt hefyd wrth benderfynu ar gais, a fydd yn benodol i fathau 
penodol o ddatblygiadau.  
 
Er enghraifft, gallai hyn gynnwys datblygiadau trawsffiniol lle gellir ystyried ei bod yn briodol 
rhoi sylw i sylwadau sydd wedi dod i law ar ran o ddatblygiad sydd wedi'i lleoli yn Lloegr. 
 

 
Adran 55 
 
Materion y caniateir eu diystyru 
wrth wneud penderfyniadau ar 
geisiadau 
 

 
Crynodeb 
 
Mae'r adran hon yn rhoi pŵer gwneud rheoliadau er mwyn pennu materion y caniateir eu 
diystyru wrth wneud penderfyniad ar gais am gydsyniad seilwaith. 
 
Cefndir 
 
Ar ôl archwilio cais am gydsyniad seilwaith, mae'n debygol y bydd yn rhaid i Weinidogion 
Cymru neu'r awdurdod archwilio (fel y bo'n briodol) ystyried cryn dipyn o dystiolaeth a 
gwybodaeth er mwyn gwneud penderfyniad gwybodus. 
 
Is-ddeddfwriaeth 
 
Materion y gellir eu diystyru 
 
Er mwyn sicrhau proses effeithlon ar gyfer gwneud penderfyniadau ar geisiadau am gydsyniad 
seilwaith, bydd is-ddeddfwriaeth yn pennu'r materion y caniateir i Weinidogion Cymru neu'r 
awdurdod archwilio (fel y bo'n briodol) eu diystyru wrth benderfynu ar gais am gydsyniad 
seilwaith. Rydym yn rhagweld y bydd materion o'r fath yn cynnwys, ymhlith rhai eraill, 

sylwadau yr ystyrir eu bod yn wacsaw neu'n flinderus a sylwadau sy'n herio polisi a nodir 
mewn datganiad polisi seilwaith, Fframwaith Datblygu Cenedlaethol Cymru neu unrhyw 
Gynllun Morol a baratowyd ac a fabwysiadwyd gan Weinidogion Cymru. 
 

 
Adran 56 
 
Yr amserlen ar gyfer penderfynu 
ar geisiadau am gydsyniad 
seilwaith  
 

 
Crynodeb 
 
Mae'r adran hon yn pennu'r cyfnod y mae'n rhaid i'r awdurdod archwilio neu Weinidogion 
Cymru benderfynu ar gais am gydsyniad seilwaith o'i fewn, yn ogystal â'r gallu i ymestyn yr 
amserlen a gofynion hysbysu. 
 
Cefndir 
 
Mae'r broses cydsynio i seilwaith yn seiliedig ar y cynsail o sicrwydd i ddatblygwyr a 
chymunedau ac mae'n darparu amserlen statudol y mae'n rhaid glynu wrthi wrth ddyfarnu 
ceisiadau.   
 
Dylai'r amserlen ar gyfer penderfyniad ddechrau ar y diwrnod y mae Gweinidogion Cymru 
wedi derbyn cais am CS ac wedi ystyried ei fod yn ddilys. Mae'r Bil yn galluogi Gweinidogion 
Cymru i atal yr amserlen y mae'n rhaid dyfarnu cais o fewn iddi.  
 
Ar adegau, nid drwy fai Gweinidogion Cymru, gall fod angen atal y broses gwneud cais. Gall 
enghreifftiau o achosion lle byddai ataliad yn cael ei ystyried yn rhesymol yng nghyd-destun 
gorchymyn cydsyniad seilwaith gynnwys:  
 

• lle bo angen datrys ymgymeriadau cyfreithiol rhwng awdurdodau cynllunio lleol, 
trydydd partïon a'r ceisyddion; 

• lle bo newid neu adolygiad sylweddol o'r polisi; 

• lle bo ceisydd yn gwneud archiad i ddiwygio cynllun; 

• lle nad yw partïon hanfodol yn mynd i wrandawiad; 



55 
 

• lle bo newid yn dod i'r amlwg yn ystod yr archwiliad, sy'n golygu bod yn rhaid i'r CS 
drafft gael ei ddiwygio, er enghraifft, gall fod angen i'r CS ddod yn offeryn statudol neu 
fel arall. 

 
Caiff Gweinidogion Cymru, drwy gyfarwyddyd, ymestyn yr amserlen. Rhaid iddynt hysbysu'r 
ceisydd ac unrhyw berson arall a bennir mewn rheoliadau am y cyfarwyddyd.   
 
Is-ddeddfwriaeth 
 
Pŵer i ddiwygio'r amserlen  
 
Mae'r Bil yn gosod dyletswydd ar Weinidogion Cymru i hysbysu'r ceisydd bod cyfarwyddyd i 
ymestyn yr amserlen wedi cael ei ddyroddi (gweler adran 56(4)). Caiff rheoliadau bennu 
personau eraill y mae'n rhaid i Weinidogion Cymru eu hysbysu. Ar y cam hwn, ni ragwelir y 
bydd yn rhaid i Weinidogion Cymru hysbysu personau eraill yn benodol, o gofio bod y Bil hefyd 
yn gosod dyletswydd i gadw cofnod cyhoeddus o archwiliadau o geisiadau. Fodd bynnag, gall 
tystiolaeth ddod i'r amlwg wrth i'r broses gael ei rhoi ar waith y dylid hysbysu mwy o bersonau 
penodedig.  
 
Mae'r Bil yn galluogi Gweinidogion Cymru i ddiwygio'r cyfnod statudol drwy is-ddeddfwriaeth. 
Ar hyn o bryd, ni ragwelir y caiff y cyfnod ei ddiwygio. Fodd bynnag, gallai tystiolaeth ddod i'r 
amlwg drwy weithredu'r broses sy'n nodi y gallai cyfnod byrrach neu hwy o amser fod yn fwy 
priodol.   
 
 

 
Adran 57 
 
Rhoi neu wrthod cydsyniad 
seilwaith 
 

 
Crynodeb 
 
Mae'r adran hon yn ei gwneud yn ofynnol i gais am gydsyniad seilwaith gael ei gymeradwyo 
neu'i wrthod lle bo penderfyniad wedi cael ei wneud. Mae hefyd yn pennu gofynion hysbysu 
mewn perthynas â phenderfyniad ac yn darparu pŵer i ragnodi'r weithdrefn i'w dilyn pan fo 

penderfyniad wedi cael ei wneud ar gais sy'n sylweddol wahanol i'r cais a gyflwynwyd yn 
wreiddiol. 
 
Cefndir 
 
Ar ôl i gais am gydsyniad seilwaith gael ei gyflwyno a'i dderbyn a chyn i'r cais gael ei archwilio, 
caiff ceisyddion wneud archiad i amrywio eu cais drwy gyflwyno hysbysiad ysgrifenedig i 
Weinidogion Cymru. Gall hyn ddigwydd pan ddaw sylwadau i law yn ystod y cam 
cyhoeddusrwydd a hysbysu o'r broses sy'n awgrymu amrywiadau i ddatblygiad arfaethedig er 
mwyn hwyluso ei hynt drwy'r broses archwilio. Er y byddai amrywiadau o'r fath yn cael eu 
cyfyngu i fân ddiwygiadau a diwygiadau ansylweddol yn unig (a bennir yn unol â chyfarwyddyd 
Gweinidogion Cymru fesul achos), byddent yn golygu newid i'r hyn y gwnaed cais amdano'n 
wreiddiol.  
 
Yn ogystal, gall amgylchiadau godi lle mae Gweinidogion Cymru neu'r awdurdod archwilio (fel 
y bo'n briodol) yn gwneud newid i ddatblygiad arfaethedig yn ystod archwiliad, a fyddai'n 
datrys materion a godwyd gan randdeiliaid yr ystyrir eu bod yn fwy na mân faterion sylweddol. 
 
Is-ddeddfwriaeth 
 
Gwneud gorchymyn ar delerau sy'n sylweddol wahanol i'r hyn y gwnaed cais amdano 
 
Mae'r Bil yn darparu pŵer gwneud rheoliadau i Weinidogion Cymru ar gyfer y weithdrefn sydd 
i’w dilyn os ydynt yn cynnig gwneud gorchymyn cydsyniad seilwaith ar delerau sy’n sylweddol 
wahanol i’r rheini a gynigir yn y cais. 
 
Rhagwelwn y bydd is-ddeddfwriaeth yn pennu na chaiff Gweinidogion Cymru wneud 
gorchymyn sy'n cynnwys mwy na mân newidiadau perthnasol sylweddol i'r hyn y gofynnwyd 
amdano yn wreiddiol yn y cais am gydsyniad seilwaith. Bydd hyn yn sicrhau cysondeb o ran 
pa fathau o ddiwygiadau ac amrywiadau a ystyrir yn dderbyniol pan ofynnir amdanynt drwy 
gais ar wahân i amrywio neu ddiwygio cydsyniad seilwaith sy'n bodoli eisoes. Er enghraifft, 
rhaid iddynt fod yn newidiadau sylweddol neu'n fân newidiadau sylweddol.  

Adran 59 
 
Rhesymau dros benderfynu rhoi 
neu wrthod cydsyniad seilwaith 
 

 
Crynodeb 
 
Mae'r adran hon yn ei gwneud yn ofynnol i'r awdurdod archwilio neu Weinidogion Cymru (pa 
un bynnag a wnaeth y penderfyniad) baratoi datganiad o resymau, p'un a gaiff cais am 
gydsyniad seilwaith ei gymeradwyo neu'i wrthod. 
 
Cefndir 
 
Lle bo Gweinidogion Cymru neu'r awdurdod archwilio (fel y bo'n briodol) wedi penderfynu ar 
gais, bydd yn ofynnol iddynt baratoi datganiad o'r rhesymau dros benderfynu gwneud 
gorchymyn yn rhoi cydsyniad seilwaith neu'n gwrthod cydsyniad seilwaith er mwyn sicrhau bod 
ceisyddion yn gwybod pam y cafodd y dyfarniad hwn ei wneud. Fodd bynnag, bydd gan 
bartïon eraill heblaw am geisyddion ddiddordeb yn y rhesymau pam y cafodd dyfarniad i 
wneud gorchymyn yn rhoi cydsyniad seilwaith neu wrthod cydsyniad seilwaith ei wneud, fel y 
gymuned leol. 
 
Is-ddeddfwriaeth 
 
At bwy yr anfonir datganiad o resymau? 
 
Bydd is-ddeddfwriaeth yn pennu'r personau hynny, heblaw am geisyddion, y mae'n rhaid 
darparu copi o'r datganiad o resymau iddynt, ond bydd y personau hyn yn amrywio yn dibynnu 
ar y math neu'r categori o ddatblygiad y mae cais yn ymwneud ag ef. Rhagwelwn y bydd 
personau o'r fath yn cynnwys ACLlau a chynghorau cymuned perthnasol, ymgyngoreion 
statudol yr ymgynghorwyd â nhw fel rhan o'r broses gwneud cais, unrhyw berson a 
gyflwynodd sylwadau ar gais ac unrhyw bersonau eraill a ystyrir yn briodol gan yr awdurdod 
archwilio neu Weinidogion Cymru. 

Cyhoeddi datganiadau o resymau 
 
Er na chânt eu pennu mewn deddfwriaeth, bydd canllawiau hefyd yn pennu'r gofynion ar gyfer 
cyhoeddi datganiadau o resymau gan Weinidogion Cymru, ac rydym yn rhagweld y byddant 
yn cynnwys cyfuniad o hysbysiadau ysgrifenedig, hysbysiadau mewn cyhoeddiadau 
perthnasol (fel papurau newydd neu gyfnodolion pysgota) a chyhoeddiad ar wefan sy'n eiddo i 
Weinidogion Cymru ac a gaiff ei chynnal ganddynt. 

RHAN 6 – GORCHMYNION CYDSYNIAD SEILWAITH 
 
Pŵer(au): Rhan 6, adrannau 60, 62, 69, 81, 85, 88, 91, 92 a 93 
 
Disgrifiad: Mae'r pwerau hyn yn galluogi Gweinidogion Cymru i: 
 

• addasu Rhan 1 o Atodlen 1, sy'n nodi'r materion lle y caiff gorchmynion cydsyniad seilwaith wneud darpariaeth atodol mewn 
perthynas â datblygiad; 

• nodi'r gofynion sy'n ymwneud â chaffael tir yn orfodol; 

• gwneud darpariaeth ynghylch pryd y gellir dileu gofyniad am gydsyniad penodedig neu ystyried bod cydsyniad wedi cael ei 
roi; 

• gwneud darpariaethau ynghylch manylion y weithdrefn i'w dilyn er mwyn cywiro gwall mewn dogfen penderfyniad; 

• gwneud darpariaethau ynghylch manylion y weithdrefn i'w dilyn er mwyn newid a dirymu Cydsyniad Seilwaith (CS); 

• pennu hyd diofyn CS; 

• gwneud darpariaeth ynghylch y camau y mae'n rhaid eu cymryd mewn perthynas â phŵer i gaffael tir yn orfodol; 

• gwneud eithriadau mewn perthynas â'r diffiniad o “weithrediad perthnasol”;   

• pennu manylion ynghylch pryd y gellir cyflwyno her gyfreithiol o dan amgylchiadau penodol. 
 
Bwriad y polisi:  
 
Pwerau i addasu Rhan 1 o Atodlen 1  
 
Mae Rhan 1 o Atodlen 1 yn rhestru materion sy'n ymwneud â'r datblygiad y rhoddir cydsyniad ar ei gyfer, neu faterion sy'n atodol i'r 
datblygiad hwnnw. Mae'r rhain yn cynnwys, er enghraifft, gaffael tir drwy gytundeb neu'n orfodol. Bwriedir caniatáu i Weinidogion 
Cymru addasu'r rhestr hon er mwyn sicrhau y gall y Bil barhau i fod yn weithredol yn y dyfodol.   
 
Caffael tir yn orfodol  
 
Pan fo ceisydd yn cyflwyno ei gynnig am brosiect seilwaith arwyddocaol (PSA), a bod angen caffael tir neu hawliau dros dir er 
mwyn gallu gweithredu'r prosiect hwnnw, gall caffael gorfodol gael ei ystyried ac, os yw'n dderbyniol, ei gymeradwyo fel rhan o'r 
cydsyniad seilwaith dilynol. Bydd hyn yn sicrhau y caiff materion caffael ar gyfer datblygiadau seilwaith eu cynnwys yn y broses 
gydsynio newydd, gan roi mwy o sicrwydd. 



60 
 

 
Bwriedir i'r darpariaethau penodol o dan Ran 6 ar gyfer caffael gorfodol sicrhau bod modd nodi materion manwl y broses ar gyfer 
caffael tir yn orfodol fel rhan o gydsyniad seilwaith mewn ffordd briodol.  
 
Cydsyniadau a ddiddymwyd a chydsyniadau tybiedig 
 
Mae'r Bil yn galluogi Gweinidogion Cymru, wrth ddyfarnu neu roi CS, i ddatgymhwyso i bob pwrpas yr angen i sicrhau 
gorchmynion, cydsyniadau, trwyddedau, grantiau, caniatadau neu awdurdodiadau penodol sydd o fewn cymhwysedd 
deddfwriaethol y Senedd, mewn perthynas â'r gwaith a gymeradwyir gan y CS. Caiff y cydsyniadau hyn eu nodi mewn is-
ddeddfwriaeth. Mae hefyd yn galluogi'r CS i dybio unrhyw gydsyniadau a nodir mewn is-ddeddfwriaeth.  
 
Bwriedir y bydd hyn yn symleiddio'r broses gydsynio, gan osgoi oedi ar ôl rhoi cydsyniad wrth roi prosiect seilwaith ar waith.  
 
Cywiro gwall mewn dogfen penderfyniad 
 
O safbwynt y weithdrefn ar gyfer cywiro gwall (gan gynnwys hepgoriad) mewn dogfen penderfyniad, gall dogfen penderfyniad gael 

ei chyhoeddi o bryd i'w gilydd sy'n cynnwys gwall amlwg y gellir ei gywiro. Felly, mae'n bwysig bod gweithdrefn ar gael i sicrhau y 

gellir cywiro hysbysiad penderfyniad yn gyflym. 

Newid a dirymu CS 
 
Y bwriad o safbwynt y weithdrefn ar gyfer newid a dirymu CS yw sicrhau bod adegau, ar ôl i gydsyniad gael ei roi, pan ellir cynnig 

diwygiadau i gydsyniad seilwaith presennol neu gyflwyno gofyniad i ddirymu gorchymyn cydsyniad seilwaith. 

Hyd gorchymyn cydsyniad seilwaith a phryd y mae datblygiad yn dechrau  
 
Y rhesymeg dros gyfyngu ar hyd cydsyniad yw sicrhau bod gan ddatblygwyr gyfnod penodedig i weithredu ar y cydsyniad er mwyn 
helpu i roi sicrwydd i'r gymuned leol a rhanddeiliaid eraill. Ni fyddai'n briodol i ddatblygwr ddal cydsyniad am brosiect arwyddocaol 
heb unrhyw ddyddiad gorffen, yn enwedig o ystyried y gall yr ystyriaethau polisi, er enghraifft safonau amgylcheddol, newid dros 
amser.  

Y cyfnod o amser ar gyfer cyflwyno her gyfreithiol i gais i newid neu ddirymu gorchymyn cydsyniad seilwaith 
 
Mae'r Bil yn rhoi'r gallu i herio penderfyniadau penodol drwy adolygiad barnwrol ac, ym mhob achos, rhaid i'r ffurflen gael ei ffeilio 
cyn diwedd cyfnod o chwe wythnos. Caiff dechrau'r cyfnod o amser mewn perthynas â chais i newid neu ddirymu gorchymyn 
cydsyniad seilwaith ei nodi mewn rheoliadau. 
 
Materion gweithdrefnol yw'r rhain ac ystyrir ei bod yn briodol eu nodi mewn is-ddeddfwriaeth.  
 
 

 
Maes Pwnc 
 

 
Disgrifiad 

 
Adran 60(5) 
 
Yr hyn y caniateir ei gynnwys 
mewn gorchymyn cydsyniad 
seilwaith 
 

 
Cefndir  
 
Pan roddir CS, gellir gwneud hynny yn amodol ar amodau a nodir yn y cydsyniad. Gall yr 
amodau neu'r darpariaethau hyn ymwneud â materion sy'n ymwneud â'r datblygiad y rhoddir 
cydsyniad ar ei gyfer, neu faterion sy'n atodol i'r datblygiad hwnnw.   
 
Er enghraifft, gall ymwneud â chaffael tir, naill ai drwy gytundeb neu'n orfodol, neu ddiddymu 
hawliau dros dir a dŵr.   
 
Mae'r rhestr o faterion sy'n ymwneud â datblygiad i'w gweld yn Rhan 1 o Atodlen 1 i'r Bil.  
 
Is-ddeddfwriaeth 
 
Pŵer i addasu'r rhestr  
 
Er mwyn sicrhau y gall y Bil barhau i fod yn weithredol yn y dyfodol, mae'n galluogi 
Gweinidogion Cymru i addasu'r rhestr sydd wedi'i chynnwys yn Rhan 1 o Atodlen 1 drwy is-
ddeddfwriaeth.  

Mae'r rhestr yn gynhwysfawr ac mae'n debygol o fod yn gyflawn ar hyn o bryd. Fodd bynnag, 
er enghraifft, os caiff rhagor o bwerau eu datganoli i Lywodraeth Cymru, mae'n debygol y bydd 
yn fuddiol cynnwys materion eraill sy'n ymwneud â datblygiad fel rhan o CS.   
 
Am y gall rheoliadau o dan adran 60(5) ychwanegu, amrywio neu ddileu mater a restrir yn Rhan 
1 o Atodlen 1, bydd y Senedd yn craffu ar y rheoliadau drafft hyn fel rhan o'i gweithdrefn 
gadarnhaol.  
 

 
Adran 62 
 
Tir y gall awdurdodiad i gaffael 
yn orfodol ymwneud ag ef 
 

 
Cefndir 
 
Ar gyfer gorchymyn cydsyniad seilwaith i awdurdodi camau i gaffael tir yn orfodol, bydd angen 
dilyn gweithdrefnau perthnasol a ragnodir mewn rhan arall o'r Bil, er enghraifft ymgynghoriad o 
dan adran 30.   
 
Is-ddeddfwriaeth 
 
Byddai is-adran (4) yn caniatáu i Weinidogion Cymru nodi bod yn rhaid bod y gweithdrefnau 
hyn wedi cael eu dilyn cyn y gellir awdurdodi camau i gaffael tir yn orfodol fel rhan o gydsyniad 
seilwaith.  
 

 
Adran 69 
 
Hysbysiad o awdurdodiad i 
gaffael yn orfodol 
 

 
Cefndir 
 
Lle bo Gweinidogion Cymru yn rhoi cydsyniad seilwaith sy'n cynnwys archiad caffael gorfodol, 
bydd yn ofynnol i'r darpar brynwr hysbysu pob person cymwys am y penderfyniad hwn drwy 
gyflwyno hysbysiad (“hysbysiad caffael gorfodol”). Bydd cyflwyno hysbysiad caffael gorfodol yn 
weithdrefn bwysig oherwydd, ar ôl i gydsyniad seilwaith sy'n cynnwys archiad caffael gorfodol 
gael ei roi, bydd y pŵer i gaffael tir sy'n gysylltiedig â phrosiect seilwaith arwyddocaol yn orfodol 
yn weithredol o'r dyddiad y caiff yr hysbysiad caffael gorfodol ei gyflwyno gyntaf. 

Is-ddeddfwriaeth  
 
Bydd is-ddeddfwriaeth yn nodi manylion y broses ar gyfer cyflwyno hysbysiad a beth ddylai ei 
gynnwys.  
 
O safbwynt arddangos hysbysiad, mae'n debygol y bydd yn rhaid i'r darpar brynwr osod yr 
hysbysiad ar wrthrych neu wrthrychau amlwg ar neu gerllaw'r tir sy'n ymwneud â'r cydsyniad a'u 
cadw yn eu lle hyd at ddiwedd y cyfnod o chwe wythnos sy'n dechrau ar y dyddiad y caiff y 
cydsyniad ei roi, i'r graddau sy'n ymarferol. O safbwynt rhoi'r hysbysiad, mae'n debygol y bydd 
angen ei gyflwyno i bawb â buddiannau yn y tir dan sylw (perchnogion, lesddeiliaid a 
meddianwyr).  
 
O safbwynt cynnwys yr hysbysiad, mae'n debygol y bydd angen nodi teitl y cydsyniad 
perthnasol; disgrifio ble y caiff yr hysbysiad ei osod; nodi teitl y Gweinidog perthnasol a roddodd 
y cydsyniad seilwaith a'r dyddiad y cafodd ei gyhoeddi; disgrifio'r hawl mewn achos lle mae'r 
cydsyniad seilwaith yn awdurdodi camau i gaffael hawl dros dir yn orfodol drwy greu hawl 
newydd; a nodi bod y cydsyniad seilwaith yn cynnwys darpariaeth sy'n awdurdodi camau i 
gaffael hawl dros y tir yn orfodol drwy greu hawl dros y tir hwnnw neu (fel y bo'n briodol) gaffael 
y tir yn orfodol.  
 
Bydd hyn yn rhoi hyblygrwydd i Weinidogion Cymru o safbwynt cyflwyno a chyhoeddi'r 
hysbysiad hwn.  
 

 
Adran 81 
 
Dileu gofynion cydsynio a thybio 
cydsyniadau 
 
 
 

 
Cefndir 
 
Er mwyn gweithredu a datblygu PSA, byddai angen cydsyniad ar gyfer nifer o faterion atodol 
fel arfer.    

 
Er mwyn darparu ‘siop un stop’, cynigir y dylid rhoi'r opsiwn i geisyddion symleiddio'r gwahanol 
gydsyniadau eilaidd sydd eu hangen ar gyfer materion atodol a'u cynnwys yn y prif gydsyniad.   

Is-ddeddfwriaeth  
 
Dileu gofynion cydsynio neu dybio cydsyniadau 
  
Er mwyn rhoi proses gydsynio sy'n wirioneddol unedig ar waith, gall y CS a ddyroddir gan 
Weinidogion Cymru hefyd roi caniatâd, awdurdodi, cymeradwyo, cydsynio, trwyddedu neu 
gytuno ar faterion atodol.   
 

Lle bo cydsyniad wedi'i dybio neu'i ddiddymu, yn ymarferol, mater i'r datblygwyr fydd nodi p'un 
a yw'n awyddus i'r cydsyniad gael ei dybio neu'i ddiddymu (h.y. nad oes angen y cydsyniad 
mwyach). Fodd bynnag, yn y pen draw, Gweinidogion Cymru fydd â'r pŵer i dybio neu 
ddiddymu'r cydsyniad. 
 
Mae'r Bil yn mabwysiadu dull amodol, sy'n tybio bod awdurdod cydsynio perthnasol wedi 
awdurdodi'r defnydd o'i gydsyniad/trwydded/awdurdodiad yn y CS. Fodd bynnag, bydd yr 
awdurdod cydsynio perthnasol yn cael y cyfle i wrthod rhoi'r hawl i gynnwys y 
cydsyniad/trwydded/awdurdodiad atodol hwnnw yn y CS. Nodir hyn yn y Bil yn adrannau 81(2) 
a (3).  
 
Fodd bynnag, mae gan Weinidogion Cymru'r pŵer i dybio unrhyw gydsyniadau a nodir mewn 
rheoliadau. Gweler adran 81(4).  
 
Rheoliadau ar gyfer cydsyniadau tybiedig a chydsyniadau a ddiddymwyd  
 
Mae'r Bil yn caniatáu i Weinidogion Cymru nodi, mewn is-ddeddfwriaeth, eithriadau i adrannau 
81(2) a (3), sydd, i bob pwrpas, yn caniatáu i Weinidogion Cymru ddileu'r gofyniad am 
gydsyniadau penodedig neu dybio cydsyniadau penodedig heb gydsyniad (penodol neu 
dawel) yr awdurdod perthnasol.   

Mae'r rheoliadau hyn yn nodi eithriadau i'r angen i gael cydsyniad yr awdurdod perthnasol. 
Gall y sawl sy'n gwneud penderfyniadau osod amodau ar y cydsyniadau hyn. Er enghraifft, 
gall y rheoliadau wneud y canlynol: 

• tybio cydsyniad i sefydlu parth diogelwch o amgylch gosodiadau ynni adnewyddadwy o 
dan adran 95 o Ddeddf Ynni 2004;  

• diddymu unrhyw ofyniad o dan Reoliadau Perthi 1997. 
 

 

 
Adran 85 
 
Cywiro gwallau: rheoliadau 
 

 
Cefndir 
 
Er mwyn cynnal uniondeb dogfen penderfyniad (hysbysiad o wrthodiad neu orchymyn 
cydsyniad seilwaith), bydd gan Weinidogion Cymru bwerau i gywiro penderfyniad. Dim ond os 
nad yw'r gwall yn newid CS mewn ffordd sylweddol y bydd hyn yn digwydd. 
 
Gan na fydd unrhyw fân gywiriad i benderfyniad yn niweidio unrhyw barti, nid ystyrir bod 
angen ymgynghori ar eiriad y penderfyniad bob amser, yn enwedig pan na fydd yr ystyr yn 
newid. Fodd bynnag, pan fo gwallau mawr, ystyrir y bydd angen cynnal ymgynghoriad 
ehangach.  
 
Gall y gwall gael ei nodi gan y ceisydd wrth iddo fwrw golwg ar ei gydsyniad, gan Weinidogion 
Cymru, gan y person penodedig, neu gan bartïon eraill â buddiant yn y penderfyniad. Gellir 
arfer y pŵer i gywiro gwallau mewn dogfennau penderfyniad ar ôl cael cais ysgrifenedig neu 
heb gais. Os yw'r gwall sy'n cael ei gywiro yn ymwneud â hysbysiad o wrthodiad, rhaid rhoi 
rhybudd i'r ceisydd. 
 
Is-ddeddfwriaeth  
 
Mae'r Bil yn gwneud darpariaeth ar gyfer neu mewn cysylltiad â'r weithdrefn i gywiro gwall 
mewn dogfen penderfyniad, ac mewn perthynas ag effaith gwneud cywiriad, neu beidio â 
gwneud cywiriad. Rydym yn disgwyl y bydd is-ddeddfwriaeth yn nodi: 

• Manylion yr ymgynghoriad y mae'n rhaid ei gynnal ar ôl gwneud penderfyniad i gywiro 
dogfen penderfyniad, os ystyrir bod angen Bydd hyn yn cynnwys partïon a chanddynt 
fuddiant a rhanddeiliaid. 
 

• Rhaid i Weinidogion Cymru roi o leiaf 14 diwrnod i'r partïon hyn ymateb i'r cywiriad 
arfaethedig. Caiff Gweinidogion Cymru ddarparu cyfnodau eraill ar gyfer sylwadau os 
ydynt o'r farn bod eu hangen. 

 

• Pan gaiff penderfyniad i wneud cywiriad neu beidio â gwneud cywiriad ei wneud, bydd 
Gweinidogion Cymru yn rhoi'r rhesymau dros y penderfyniad. 
 

• Daw'r cywiriad i rym ar y dyddiad y caiff y penderfyniad ei wneud gan Weinidogion 
Cymru. 
 

• Ni fydd unrhyw gywiriad yn effeithio ar y cyfnod amser pan fo'n rhaid dechrau'r 
datblygiad, h.y. bydd y cyfnod hwn yn dechrau o ddyddiad gorchymyn y cydsyniad 
gwreiddiol, nid o ddyddiad y cywiriad. 
 

• Os na wneir cywiriad, mae'r penderfyniad gwreiddiol yn weithredol o hyd ac ni fydd 
unrhyw gamau a gynhelir yn unol â'r gwall arfaethedig yn effeithio ar y penderfyniad 
gwreiddiol. 

 

 
Adran 88 
 
Y weithdrefn: newid a dirymu 
gorchmynion cydsyniad 
seilwaith 
 

 
Cefndir 
 
Lle rhoddir gorchymyn cydsyniad seilwaith, mae natur prosiectau seilwaith mawr yn golygu 
bod angen gwneud newidiadau i ddatblygiad yn aml, naill ai cyn neu yn ystod y cam adeiladu. 
 
Mae'r adran hon yn gwneud darpariaeth ar gyfer proses ffurfiol y gall ceisyddion ei defnyddio i 
wneud cais am newid i'r gorchymyn cydsyniad seilwaith.  

Mae'r Bil yn cyflwyno un broses ar gyfer gwneud diwygiadau i orchymyn cydsyniad seilwaith, 
rhai ansylweddol a rhai sylweddol. Yn achos unrhyw ddiwygiadau sydd, ym marn 
Gweinidogion Cymru, yn sylweddol, bydd angen cyflwyno cais newydd am gydsyniad 
seilwaith. 
 
Ni ddiffinnir diwygiadau ansylweddol a sylweddol mewn deddfwriaeth gan fod nifer o ffactorau 
y mae'n rhaid eu hystyried a bydd yn dibynnu ar bob achos yn unigol. Mae'r rhain yn cynnwys 
cyd-destun y cynllun cyffredinol, y newid(iadau) a geisir i'r gorchymyn cydsyniad seilwaith 
presennol ac amgylchiadau penodol y safle a'r ardal o amgylch. 
 
Yn gyffredinol, ond nid ym mhob achos, diwygiadau sy'n debygol o fod yn sylweddol yw'r rhai 
sydd: 
 

• yn newid hawliau tir (h.y. caffael tir yn orfodol); 

• yn golygu bod angen gwneud newidiadau i'r Asesiad o'r Effaith Amgylcheddol; 

• yn golygu bod angen Asesiad Rheoliadau Cynefinoedd arall; neu 

• yn golygu bod angen trwydded arall ar gyfer Rhywogaethau a Warchodir gan Ewrop. 
 
Is-ddeddfwriaeth 
 
Mae'r Bil yn gwneud darpariaeth ar gyfer y weithdrefn i newid a dirymu gorchmynion cydsyniad 
seilwaith ac mewn cysylltiad â'r weithdrefn honno. Disgwylir y bydd is-ddeddfwriaeth yn 
cynnwys: 
 

• Manylion y weithdrefn i'w dilyn cyn gwneud cais o dan adran 87. Bydd hyn yn cynnwys 
gofyniad i gyflwyno hysbysiad ysgrifenedig i Weinidogion Cymru a'r ACLl(au) lle mae'r 
safle wedi'i leoli neu'r ACLl(au) cyfagos os mai safle alltraeth sydd o dan sylw, wrth 
gynnig diwygiadau i orchymyn cydsyniad seilwaith presennol. Rydym yn disgwyl y bydd 
rheoliadau'n nodi pa wybodaeth y dylid ei darparu gyda'r hysbysiad, gan gynnwys y 
canlynol, ymhlith eraill: 

 
- disgrifiad o'r newid(iadau) arfaethedig;  

- datganiad yn cadarnhau a yw'r newid, ym marn y ceisydd, yn ansylweddol neu'n fwy 
na newid ansylweddol;  

- manylion unrhyw ymgynghoriad a gynhelir. Bydd hwn yn dilyn y weithdrefn ar gyfer 
gofynion cyhoeddusrwydd a hysbysu a nodir yn adran 33 o'r Datganiadau hyn o 
Fwriad y Polisi. 

 

• Manylion am yr hyn y dylid ei gyflwyno gyda chais i newid neu ddirymu cydsyniad a sut 
y dylid gwneud cais o'r fath. Rydym yn disgwyl y bydd is-ddeddfwriaeth yn cynnwys y 
canlynol, ymhlith pethau eraill: 
 
- manylion y ceisydd; 
- manylion y newid y gwneir cais amdano a datganiad yn cadarnhau a yw'r newid, ym 

marn y ceisydd, yn ansylweddol neu'n fwy na newid ansylweddol;  
- unrhyw ddogfennau a chynlluniau yr ystyrir bod eu hangen i gefnogi'r cais. 

 

• Manylion y weithdrefn i ddilysu cais i newid neu ddirymu cydsyniad. 
 
Ar ôl i gais, ynghyd â dogfennau ategol, gael eu cyflwyno i Weinidogion Cymru, bydd yn 
rhaid iddynt ddyfarnu a yw'r cais yn ddilys ai peidio o fewn amserlen benodedig. 

 
Pan gaiff cais ei gyflwyno nad ystyrir ei fod yn ddilys (h.y. mae gwybodaeth neu 
ddogfennau ar goll), rhaid i Weinidogion Cymru hysbysu'r ceisydd cyn gynted ag y bo'n 
rhesymol ymarferol am y rhesymau pam nad ydynt yn ystyried bod ei gais yn ddilys. 
 
Pan fo ceisydd wedi gwneud cais ar y sail bod y cais yn ansylweddol, ond bod 
Gweinidogion Cymru'n dyfarnu wedyn ei fod yn fwy na chais ansylweddol, ni fydd y 
dyfarniad hwn yn amharu ar ddilysrwydd y cais oni bai bod angen gwybodaeth atodol. 
 

• Manylion am y dyfarniad ynghylch a yw diwygiadau'n ansylweddol neu'n sylweddol. 
Bydd hyn yn cynnwys y canlynol, ymhlith pethau eraill: 

- rhaid i Weinidogion Cymru lunio barn ar b'un a ydynt yn ystyried bod newid(iadau) 
arfaethedig yn ansylweddol neu'n sylweddol, yn seiliedig ar yr wybodaeth a 
ddarperir gan y ceisydd a meini prawf sy'n seiliedig ar y polisi. 

- os ystyrir bod newid(iadau) yn ansylweddol, rhaid i Weinidogion Cymru neu'r person 
penodedig wneud penderfyniad. 

- y pŵer i gadw'r gallu i ystyried newid(iadau) arfaethedig y bernir ei fod/eu bod yn fwy 
na newid(iadau) ansylweddol pan fo ystyriaethau sylweddol eraill yn golygu bod y 
newid(iadau) yn sylweddol.   

 

• Manylion y weithdrefn i newid a dirymu cydsyniad seilwaith. Rydym yn disgwyl y bydd 
is-ddeddfwriaeth yn cynnwys y canlynol, ymhlith pethau eraill:  

 
- yr weithdrefn i'w dilyn cyn gwneud cais i newid neu ddirymu cydsyniad (o dan adran 

87). 
- y broses o wneud cais o'r fath. 
- y broses gwneud penderfyniadau ynghylch a ddylid cymeradwyo neu wrthod cais i 

newid neu ddirymu cydsyniad, gan gynnwys y ddyletswydd i ymgynghori, yr 
amserlen ymgynghori, manylion ynghylch rhoi cyhoeddusrwydd i'r cais, manylion 
personau penodedig, y weithdrefn archwilio, manylion y polisïau a'r gweithdrefnau y 
dylid cyfeirio atynt wrth ystyried cais i newid neu ddirymu gorchymyn cydsyniad 
seilwaith. 

 

 
Adrannau 91 a 92  
 
Hyd gorchymyn cydsyniad 
seilwaith a phryd y mae 
datblygiad yn dechrau  
 

 
Cefndir  
 
Yn adran 91, mae'r Bil yn ei gwneud yn ofynnol i'r datblygiad y rhoddir y CS ar ei gyfer gael ei 
ddechrau cyn diwedd cyfnod a ragnodir mewn rheoliadau. Os na fydd y datblygiad wedi cael 
ei ddechrau cyn diwedd y cyfnod rhagnodedig, bydd y CS yn peidio â chael effaith ar ddiwedd 
y cyfnod hwnnw.   
 
Cymerir bod datblygiad yn dechrau ar y dyddiad cynharaf y cynhelir unrhyw weithrediad 
perthnasol cyfreithlon. (Gweler adran 92).  

Is-ddeddfwriaeth 
 
Cyfnod rhagnodedig 
 
Rhagwelir y caiff cyfnod o hyd at bum mlynedd ei ragnodi mewn rheoliadau yn unol â'r 
gyfundrefn ar gyfer Datblygiadau o Arwyddocâd Cenedlaethol. Er mwyn darparu seilwaith yn 
amserol, cynhelir trafodaethau er mwyn annog camau i ddechrau datblygiad cyn gynted â 
phosibl, a gall y cydsyniad seilwaith bennu cyfnod gweithredu byrrach os bydd hynny'n 
ddymunol ac yn ymarferol i'r datblygiad unigol.  
  
Nid yw'n ofynnol i'r cyfnod rhagnodedig gael ei nodi yn y gorchymyn cydsyniad seilwaith. Os 
caiff cyfnod rhagnodedig ei nodi yn y CS a'i fod yn wahanol i'r cyfnod a nodir mewn 
rheoliadau, y cyfnod a nodir yn y CS fydd yn gymwys.   
 
Prynu gorfodol 
 
Pan fo'r CS yn rhoi caniatâd i brynu tir yn orfodol, rhaid i'r camau a nodir mewn disgrifiad 
rhagnodedig gael eu dilyn mewn perthynas â'r pryniant cyn diwedd y cyfnod rhagnodedig, neu 
gyfnod gwahanol a nodir yn y CS.    
 
Bydd is-ddeddfwriaeth hefyd yn nodi, lle bo CS yn rhoi caniatâd i gaffael tir yn orfodol, a lle y 
caiff hysbysiad (hysbysiad sy'n galluogi'r awdurdod caffael i ddechrau'r broses o gaffael neu 
gymryd meddiant o'r tir i bob pwrpas) ei gyflwyno o dan adran 5 o Ddeddf Prynu Gorfodol 
1965, fod yn rhaid i'r hysbysiad hwnnw gael ei gyflwyno cyn diwedd cyfnod o bum mlynedd 
sy'n dechrau ar y dyddiad y rhoddir y CS.   
 
Caiff y cyfnod rhagnodedig a'r camau rhagnodedig ar gyfer caffael tir yn orfodol eu nodi mewn 
is-ddeddfwriaeth am eu bod yn faterion gweithdrefnol. Os daw tystiolaeth i'r amlwg yn y 
dyfodol y dylai gweithdrefnau gwahanol mewn perthynas â dechrau CS fod ar waith, bydd gan 
Weinidogion Cymru'r pŵer i ddiwygio'r trefniadau hyn ar unwaith.  

Gweithrediadau perthnasol  
 
Mae adran 92 yn datgan y cymerir bod datblygiad yn dechrau ar y dyddiad cynharaf y cynhelir 
unrhyw weithrediad perthnasol. Mae is-adran (2) yn ei gwneud yn bosibl i reoliadau nodi'r 
mathau o weithrediadau nad ydynt yn “weithrediad perthnasol” at ddibenion sefydlu pryd mae 
datblygiad wedi dechrau.  
 
Mae'r angen i eithrio rhai gweithrediadau o'r diffiniad o weithrediad perthnasol yn golygu y 
gellir bod yn glir ynghylch pryd mae datblygiad wedi dechrau. 
 
Disgwylir y bydd y rheoliadau'n nodi na fydd unrhyw gamau a gymerir mewn perthynas â 
chaffael gorfodol (er enghraifft, cyflwyno hysbysiad) yn gyfystyr â gweithrediad perthnasol 
ynddynt eu hunain.  
 

 
Adran 93 
 
Heriau cyfreithiol 
 

 
Crynodeb 
 
Mae'r adran hon yn nodi'r amgylchiadau a'r terfynau amser ar gyfer herio materion yn 
ymwneud â gorchymyn cydsyniad seilwaith (gan gynnwys diwygiadau neu ddirymiadau). 
 
Cefndir 
 
Gan mai dim ond Gweinidogion Cymru a all wneud penderfyniadau ynghylch gorchmynion 
cydsyniad seilwaith (gan gynnwys diwygiadau a dirymiadau), nid oes hawl statudol i apelio. 
Fodd bynnag, gellir cyflwyno heriau drwy adolygiad barnwrol.  
 
Yn gyffredinol, caiff yr amserlenni ar gyfer dwyn adolygiad barnwrol eu nodi yn y Bil. Fodd 
bynnag, mae un pŵer gwneud rheoliadau mewn perthynas ag amseru yn adran 93(7)(b) sy'n 
ymwneud â chais a wneir o dan adran 93(6). Mae adran 93(6) yn darparu y gellir cyflwyno her 
gyfreithiol ar gyfer unrhyw beth arall a wneir, neu nas gwneir, gan awdurdod archwilio neu 
Weinidogion Cymru mewn perthynas â chais am gydsyniad seilwaith neu gais i newid neu 

ddirymu gorchymyn cydsyniad seilwaith. Fodd bynnag, rhaid gwneud cais o'r fath o fewn 
cyfnod o chwe wythnos sy'n dechrau drannoeth y diwrnod perthnasol. 
 
Is-ddeddfwriaeth 
 
Bydd is-ddeddfwriaeth yn nodi'r diwrnod perthnasol lle caiff gorchymyn cydsyniad seilwaith ei 
ddiwygio neu'i ddirymu. 
 
Nodi ystyr “y diwrnod perthnasol” 
 
O safbwynt ystyr “y diwrnod perthnasol” mewn perthynas ag achos i gwestiynu unrhyw beth 
arall a wneir, neu nas gwneir, gan awdurdod archwilio neu Weinidogion Cymru mewn 
perthynas â chais i newid neu ddirymu gorchymyn cydsyniad seilwaith, rydym yn disgwyl y 
bydd is-ddeddfwriaeth yn nodi bod hyn yn golygu'r canlynol: 
 

• y diwrnod y caiff y cais ei dynnu'n ôl; 

• y diwrnod y caiff y gorchymyn cydsyniad seilwaith ei gyhoeddi neu (os yw'n hwyrach) y 
diwrnod y caiff y datganiad o'r rhesymau dros wneud y gorchymyn ei gyhoeddi (ond yn 
gymwys i ddiwygiadau i orchymyn cydsyniad seilwaith); 

• y dyddiad y caiff hysbysiad o benderfyniad i gymeradwyo cais i ddiwygio neu ddirymu 
gorchymyn cydsyniad seilwaith ei ddyroddi neu (os yw'n hwyrach) y dyddiad y caiff y 
datganiad o'r rhesymau ei gyhoeddi; neu 

• y dyddiad y caiff hysbysiad o benderfyniad i wrthod cais i ddiwygio neu ddirymu 
gorchymyn cydsyniad seilwaith ei ddyroddi neu (os yw'n hwyrach) y dyddiad y caiff y 
datganiad o'r rhesymau dros y gwrthodiad ei gyhoeddi.  

 
Fodd bynnag, bydd angen gwneud hyn yn unol â'r gofynion gweithdrefnol a nodir mewn is-
ddeddfwriaeth ar gyfer sut y gall gorchmynion cydsyniad seilwaith gael eu diwygio neu'u 
dirymu a gallent gael eu newid. 

RHAN 7 – GORFODI  

 
Pŵer(au): Rhan 7, adrannau 110 a 115 
 
Disgrifiad:  
 
Mae'r pwerau hyn yn galluogi Gweinidogion Cymru i: 
 

• nodi materion i'w cynnwys mewn hysbysiadau datblygiad anawdurdodedig nad ydynt wedi'u hamlinellu yn y Bil;  

• nodi'r amgylchiadau neu'r gweithgareddau na chaiff hysbysiad stop dros dro eu gwahardd.  
 
Bwriad y polisi:  
 
Hysbysiadau datblygiad anawdurdodedig 
 
Mae'r Bil yn nodi dwy senario lle gall person gyflawni trosedd, sef datblygiad heb orchymyn cydsyniad seilwaith (os oes angen un) 
a thorri'r telerau a nodir mewn gorchymyn cydsyniad seilwaith neu fethu â chydymffurfio â nhw. 
 
Os caiff person ei ganfod yn euog o drosedd o'r fath, gall yr awdurdod gorfodi lleol (naill ai'r awdurdod cynllunio lleol (“ACLl”) neu 
Weinidogion Cymru) ddyroddi hysbysiad datblygiad anawdurdodedig.  
 
Bydd yn ofynnol i hysbysiadau o'r fath gynnwys darnau penodol o wybodaeth ym mhob achos a chaiff y rhain eu nodi yn y Bil. Er 
enghraifft, nodi'r amserlen y mae'n rhaid ei dilyn wrth gymryd unrhyw gamau a nodir yn yr hysbysiad i unioni'r toriad. Fodd bynnag, 
mae'n bosibl y bydd gwybodaeth ychwanegol i'w chynnwys, ond nid ym mhob achos. Ein bwriad polisi fyddai nodi'r wybodaeth hon 
mewn rheoliadau a'r amgylchiadau lle byddai ei hangen. 
 
Hysbysiadau stop dros dro 
 
Mae'r Bil yn cyflwyno'r gallu i ACLlau ddyroddi hysbysiad stop dros dro, er mwyn rhoi amser i ACLlau ystyried a ddylid cymryd 
rhagor o gamau gorfodi yn erbyn datblygiad sy'n cael ei gynnal heb y cydsyniad angenrheidiol neu achos o dorri, neu fethiant i 
gydymffurfio â, thelerau cydsyniad, os ydynt o'r farn ei fod yn fater brys.  

Gall hysbysiad stop dros dro olygu bod yn rhaid i weithgarwch sy'n ymwneud â chynnal datblygiad heb y cydsyniad angenrheidiol 
neu dorri, neu fethiant i gydymffurfio â, thelerau cydsyniad, ddod i ben ar unwaith o'r adeg y daw'n weithredol am gyfnod 
rhagnodedig. 
 
Fodd bynnag, mae cyfyngiadau penodol ar ba bryd y gellir cyflwyno hysbysiad stop dros dro, os, er enghraifft, y byddai'n amharu ar 
rai hawliau dynol arbennig. Ein bwriad polisi yw nodi mewn rheoliadau unrhyw amgylchiadau eraill lle na ellir cyflwyno hysbysiad 
stop dros dro. 
 

 
Maes Pwnc 
 

 
Disgrifiad 

 
Adran 110 
 
Hysbysiad datblygiad 
anawdurdodedig 
 

 
Crynodeb 
 
Mae'r adran hon yn rhoi'r pŵer i Weinidogion Cymru ac awdurdodau cynllunio lleol gyflwyno 
hysbysiad datblygiad anawdurdodedig, pan fo person wedi cael ei ganfod yn euog o drosedd 
sy'n ymwneud â datblygu heb gydsyniad seilwaith (lle bo angen y fath gydsyniad) neu dorri, 
neu fethiant i gydymffurfio â, thelerau gorchymyn cydsyniad seilwaith. 
 
Cefndir 
 
Mae'r Bil yn nodi materion penodol y mae'n rhaid eu cynnwys mewn hysbysiad datblygiad 
anawdurdodedig ym mhob achos, fel y cyfnod y mae rhaid cymryd unrhyw gamau a bennir yn 
yr hysbysiad o’i fewn. Fodd bynnag, mae hefyd yn darparu pŵer gwneud rheoliadau ar gyfer 
materion ychwanegol y mae'n rhaid eu nodi hefyd ac sy'n gallu amrywio o achos i achos. 
 
Is-ddeddfwriaeth  
 
Materion ychwanegol a nodir mewn hysbysiad datblygiad anawdurdodedig 

Am y bydd person sydd wedi cael hysbysiad datblygiad anawdurdodedig eisoes wedi cael ei 
ddyfarnu'n euog o drosedd, fel arfer, dim ond y camau y mae'n rhaid eu cymryd i unioni'r toriad 
a'r cyfnod y mae'n rhaid cymryd y camau hyn o'i fewn sydd angen eu cynnwys mewn 
hysbysiadau. Caiff y rhain eu nodi yn y Bil. 
 
Fodd bynnag, gall yr awdurdod gorfodi perthnasol (yr ACLl yn y lle cyntaf, fel arfer, ond gall 
olygu Gweinidogion Cymru hefyd) ystyried bod angen cynnwys gwybodaeth ychwanegol 
mewn hysbysiad datblygiad anawdurdodedig o dan amgylchiadau arbennig, neu ar gyfer 
mathau penodol o geisiadau/datblygiadau. Mae'r pŵer gwneud rheoliadau yn yr adran hon yn 
darparu'r hyblygrwydd angenrheidiol i gyflwyno gwybodaeth ychwanegol o'r fath. Er enghraifft, 
gellir dyfarnu y dylid cynnwys union ffiniau'r tir y mae'r hysbysiad yn ymwneud ag ef. 
 

 
Adran 115 
 
Cyfyngiadau ar bŵer i ddyroddi 
hysbysiad stop dros dro 
 

 
Crynodeb 
 
Mae'r adran hon yn nodi'r amgylchiadau lle na ellir dyroddi hysbysiad stop dros dro a'r hyn na 
all ei wahardd. 
 
Cefndir 
 
Mae hysbysiadau stop dros dro yn adnodd gorfodi defnyddiol er mwyn rhoi amser i ystyried a 
ddylid cymryd rhagor o gamau gorfodi yn erbyn datblygiad sy'n cael ei gynnal heb y cydsyniad 
angenrheidiol neu achos o dorri, neu fethiant i gydymffurfio â, thelerau cydsyniad, os ystyrir ei 
fod yn fater brys. Gallant olygu bod yn rhaid i weithgarwch sy'n ymwneud â chynnal datblygiad 
heb y cydsyniad angenrheidiol neu dorri, neu fethiant i gydymffurfio â, thelerau cydsyniad, 
ddod i ben ar unwaith o'r adeg y daw'n weithredol.   
 
O ganlyniad i effeithiau cyfyngol ac uniongyrchol hysbysiad stop dros dro, mae'r Bil yn pennu 
na chaiff hysbysiad o'r fath wahardd defnyddio adeilad fel annedd na chynnal gweithgarwch, 
neu o dan amgylchiadau, a bennir mewn is-ddeddfwriaeth. 

Is-ddeddfwriaeth  
 
Materion ac amgylchiadau pellach na chaiff hysbysiad stop dros dro eu gwahardd 
 
Y prif ddiben wrth gyfyngu ar y defnydd o hysbysiadau stop dros dro yw sicrhau nad oes 
unrhyw effaith ar hawliau penodol a all fod gan unigolyn, neu lle byddai dyroddi hysbysiad o'r 
fath yn effeithio ar iechyd a diogelwch, neu ddiogelwch cenedlaethol. 
 
Ar ben hynny, dylid nodi bod hyn yn adlewyrchu adran 171F(1)(b) o Ddeddf Cynllunio Gwlad a 
Thref 1990 ac y gall cyfyngiadau penodol gael eu cyflwyno yn y system gynllunio ehangach a 
fyddai hefyd yn berthnasol i geisiadau am gydsyniad seilwaith. Felly, mae hyn yn darparu'r 
hyblygrwydd angenrheidiol i fod yn gyson â'r system gynllunio ehangach, lle bo hynny'n 
briodol. 

RHAN 8 – SWYDDOGAETHAU ATODOL   
 
Pŵer(au): Rhan 8, adrannau 121, 125, 126, 127, 128 a 129 
 
Disgrifiad:  
 
Mae'r pwerau hyn yn galluogi Gweinidogion Cymru i wneud y canlynol: 
 

• gwneud darpariaethau ar gyfer codi ffioedd neu mewn cysylltiad â chodi ffioedd;  

• gwneud darpariaethau ar y gofynion ar gyfer neu mewn cysylltiad â chreu a chynnal cofrestr o geisiadau; 

• gwneud darpariaethau ar y pŵer i ymgynghori a'r ddyletswydd i ymateb i ymgynghoriadau; 

• gwneud darpariaethau ar gyfer adennill costau y mae awdurdodau cyhoeddus wedi mynd iddynt am bethau a wneir yn unol 
â chyfarwyddyd; 

• gwneud darpariaethau sy'n cyfyngu ar bŵer Gweinidogion Cymru i ddatgymhwyso gofynion;  

• llunio rheoliadau am Geisiadau gan y Goron.  
 
Bwriad y polisi:  
 
Codi Ffioedd  
 
Mae'r Bil yn sicrhau y gellir adennill costau yr eir iddynt fel rhan o'r broses o wneud cais am orchymyn cydsyniad seilwaith. Bydd y 
ffioedd yn seiliedig ar y gost lawn o ddarparu gwasanaethau.  
 
Bydd is-ddeddfwriaeth yn darparu mwy o fanylion am y ffioedd hyn, a gaiff eu codi ar gamau gwahanol o'r broses gwneud cais ac 
ar y cam ar ôl y penderfyniad. Ein bwriad yw y bydd y gyfundrefn ffioedd yn syml ac yn dryloyw ac, felly, er mwyn cyflawni hyn, 
bydd y ffioedd a ragnodir mewn is-ddeddfwriaeth yn cynnwys cyfraddau penodedig a dyddiol, a bydd rhai ffioedd yn raddedig yn 
dibynnu ar gymhlethdod achos.  
 

Mae potensial i gynnwys ffioedd eraill mewn rheoliadau, fel ffioedd a godir gan awdurdod cyhoeddus penodedig am ddarparu 
gwasanaethau neu swyddogaethau mewn perthynas â chais am gydsyniad seilwaith. 
 
 



78 
 

Creu a chynnal cofrestr o geisiadau  
 
Mae'r Bil yn nodi bod yn rhaid i gofrestr o geisiadau neu ddarpar geisiadau gael ei chynnal a'i chyhoeddi gan Lywodraeth Cymru, 
sef yr awdurdod yr ystyrir sydd fwyaf priodol i gynnal y gofrestr. Bydd yr Awdurdod Cynllunio Lleol (ACLl) hefyd yn sicrhau bod 
gwybodaeth ar gael yn fwy lleol, er enghraifft, yn ardal safle'r cais. 
 
Bwriad y polisi yw y bydd Gweinidogion Cymru a'r ACLl yn cynnal cofrestr o wasanaethau cyn gwneud cais a ddarperir i ddarpar 
geisyddion. Diben hyn yw darparu tryloywder drwy roi cyfle i unrhyw berson sy'n dymuno gwneud hynny, arfer ei hawliau i 
wybodaeth mewn modd amserol. Ymhellach, bydd o fudd i'r ACLl a Gweinidogion Cymru, os bydd angen iddynt gael gafael ar 
gofnodion hanesyddol yn y dyfodol. 

 
Caiff manylion ynghylch pa wybodaeth y dylid ei chynnwys yn y gofrestr a sut y dylid ei chyhoeddi a sicrhau ei bod ar gael eu 
rhagnodi mewn is-ddeddfwriaeth.  
 
Ymgyngoreion statudol  
 
Mae ymgyngoriadau a gynhelir wrth archwilio cais gydag ymgyngoreion statudol yn egwyddor sydd eisoes ar waith yn y gyfundrefn 
gydsynio ar gyfer Datblygiadau o Arwyddocâd Cenedlaethol (DAC). Caiff darpariaethau tebyg eu cynnwys yn y Bil i sicrhau bod 
prosesau effeithiol ar waith i ymgysylltu â chyrff cyhoeddus penodedig a'u cynnwys.  
 
Bwriedir y caiff ymgyngoriadau eu cynnal pan fydd Gweinidogion Cymru yn cael cais dilys. Mae'r Bil yn cynnwys dyletswydd i 
ymateb i ymgyngoriadau a bydd is-ddeddfwriaeth yn nodi ffurf a chynnwys ymateb o sylwedd a'r cyfnod o amser ar gyfer darparu 
ymateb o'r fath. 
 
Bwriedir nodi'r rhestrau o ymgyngoreion statudol a'r amgylchiadau ar gyfer ymgysylltu â nhw mewn is-ddeddfwriaeth yn dilyn 
ymarfer ymgynghori, er mwyn sicrhau bod pob corff perthnasol yn ymgysylltu â'r broses. 
 
Adennill ffioedd mewn perthynas â chyfarwyddydau  
 
Mae'r Bil yn caniatáu i Weinidogion Cymru roi cyfarwyddyd i awdurdod cynllunio, Cyfoeth Naturiol Cymru neu awdurdod 
datganoledig yng Nghymru a nodir mewn rheoliadau, wneud pethau mewn perthynas â chais. Caiff rheoliadau wneud darpariaeth 
ar gyfer neu mewn cysylltiad ag adennill costau yr eir iddynt gan awdurdodau cyhoeddus wrth gyflawni cyfarwyddyd.  

Darpariaethau sy'n cyfyngu ar bŵer Gweinidogion Cymru i ddatgymhwyso gofynion 
 
Mae'r Bil yn cynnwys darpariaeth sy'n galluogi Gweinidogion Cymru, os byddant yn fodlon na fyddai niwed i degwch gweithdrefnol, 
i hepgor rhai gofynion gweithdrefnol nad oes eu hangen yn eu barn nhw, drwy gyfarwyddyd. Gan fod y broses gydsynio a ddiffinnir 
yn y Bil yn rhagnodol, prin iawn yw'r amgylchiadau lle na all gofynion gweithdrefnol penodol ychwanegu gwerth at y broses ac y 
gellir ystyried eu bod yn ddiangen. Er mwyn parhau i gyflymu'r broses gydsynio, mae gan Weinidogion Cymru y pŵer i hepgor 
gofynion penodol os ydynt o'r farn na fyddai hynny'n niweidiol i degwch gweithdrefnol.   
 
Mae'r pŵer i roi cyfarwyddydau yn cynnwys y pŵer i amrywio neu ddirymu'r cyfarwyddyd.   
 
Caiff y pŵer hwn ei gyfyngu drwy is-ddeddfwriaeth a fydd yn nodi'r gofynion y gellir eu datgymhwyso drwy gyfarwyddyd a bydd yn 
rhaid i gyfarwyddydau gael eu cyhoeddi a chynnwys rhesymau Gweinidogion Cymru.  
 

Ceisiadau gan y Goron  
 
Efallai y bydd angen gweithdrefnau arbennig ar y cam cyn gwneud cais a'r cam archwilio yn achos ceisiadau gan y Goron lle gall 
datblygiadau arfaethedig gynnwys gwybodaeth sensitif.  
 

 
Maes Pwnc 
 

 
Disgrifiad 

 
Adrannau 121 a 127 
 
Gwneud darpariaethau ar gyfer 
codi ffioedd neu mewn cysylltiad 
â chodi ffioedd 
 

 
Crynodeb  
 
Mae adran 121 yn sicrhau y gellir adennill unrhyw gostau yr eir iddynt fel rhan o'r broses o 
wneud cais am orchymyn cydsyniad seilwaith.   
 
Cefndir  
 
Ein bwriad yw darparu mecanwaith, drwy is-ddeddfwriaeth, er mwyn codi ffioedd ar gamau 
amrywiol o'r broses gwneud cais. Caiff hyn ei ymestyn hefyd i'r cam ar ôl i'r penderfyniad gael 

ei wneud, lle y gellir cyflwyno ceisiadau yn y dyfodol i ddirymu neu ddiwygio gorchymyn 
cydsyniad seilwaith.  
 
Bydd unrhyw ffioedd perthnasol yn seiliedig ar y gost lawn o ddarparu gwasanaethau. Bydd 
angen mewnbwn sylweddol gan Weinidogion Cymru, ACLlau ac ymgyngoreion arbennig eraill 
fel rhan o'r broses o wneud cais am gydsyniad seilwaith. Ein bwriad yw y gall y partïon hyn 
adennill eu costau am unrhyw fewnbwn sydd ei angen.  
 

Ein bwriad yw y bydd y gyfundrefn ffioedd yn syml ac yn dryloyw ac, felly, er mwyn cyflawni 
hyn, bydd y ffioedd yn cynnwys cyfraddau penodedig a dyddiol. Y bwriad yw y bydd 
Gweinidogion Cymru yn cyhoeddi'r cyfraddau hyn. Gall costau amrywio yn dibynnu ar faint, 
graddfa a lleoliad datblygiad arfaethedig a gall ffactorau eraill fel chwyddiant effeithio ar 
gostau. Mae cynnwys cyfradd amrywiol yn y broses yn rhoi'r hyblygrwydd hwnnw.  
 

Rydym hefyd yn bwriadu y caiff rhai ffioedd eu graddio, yn dibynnu ar gymhlethdod achos, er 
enghraifft, a oes angen Offeryn Statudol (OS) ar y cais ai peidio. Os bydd cais yn fwy cymhleth 
a'i bod yn debygol y bydd angen OS, codir ffi uwch o gymharu ag achos llai cymhleth lle na 
fydd angen OS.  
 

Is-ddeddfwriaeth 
 
Ffioedd am Wasanaethau Cyn Gwneud Cais  
 

Bydd yr is-ddeddfwriaeth yn rhagnodi ffioedd am wasanaethau cyn gwneud cais gan 
Weinidogion Cymru ac ACLlau. Bydd hefyd yn rhagnodi ar gyfer ad-daliadau, mewn 
amgylchiadau penodol, ac yn gwneud darpariaeth i godi tâl am gyfarfodydd cyn gwneud cais.  
 
Ffioedd am ymgynghoriad cyn gwneud cais  
 
Cyn gwneud cais am gydsyniad seilwaith, bydd yn ofynnol i geisyddion hysbysu Gweinidogion 
Cymru a rhanddeiliaid perthnasol eraill am eu bwriad i ddechrau cynnal ymgynghoriad cyn 
gwneud cais. Byddant yn gwneud hyn drwy hysbysiad cyn gwneud cais, a bydd yn angen 

cyflawni swyddogaethau gweinyddol penodol er mwyn prosesu'r hysbysiadau hyn ac ymateb 
iddynt. Er mwyn gwrthbwyso'r gost hon, rydym yn bwriadu codi ffi benodedig.  
 
Ffioedd gwneud cais  
 
Bydd ffioedd gwneud cais yn cynnwys ffioedd penodedig ac amrywiol, gan y bydd rhai 
elfennau o'r broses yn rhai safonol a bydd eraill yn dibynnu ar faint a graddfa'r datblygiad 
arfaethedig. Codir ffi cyfradd amrywiol am archwilio cais, a bydd hyn yn helpu i leihau costau 
archwilio, ac yn sicrhau mai dim ond am yr amser a dreulir yn archwilio cais ac yn penderfynu 
arno y codir ffioedd ar geisyddion.  
 
Ffioedd am Adroddiadau ar yr Effaith Leol neu Adroddiadau Effaith ar y Môr 
 

Ein bwriad yw y bydd ACLlau a Cyfoeth Naturiol Cymru yn cael ffi am gyflwyno Adroddiad ar 
yr Effaith Leol neu Adroddiad Effaith ar y Môr (LIR/MIR), yn ystod y broses gwneud cais. Bydd 
hon yn ffi benodedig, am ei bod yn debygol y bydd yr LIR neu'r MIR yn cynnwys gwybodaeth 
safonol.  
 

Ffioedd Dyfarnu ac Ar Ôl Penderfynu ar Gais 
 

Ein bwriad yw y bydd Gweinidogion Cymru yn codi ffi benodedig am ddyfarnu gorchymyn 
cydsyniad seilwaith. Bydd ffioedd hefyd am wneud cais i ddiwygio neu ddirymu gorchymyn 
cydsyniad seilwaith.  
 

Ffioedd eraill 
 

Mae potensial i gynnwys ffioedd eraill mewn rheoliadau, fel y ffioedd a godir gan awdurdod 
cyhoeddus penodedig. 
 
Mae'r pŵer yn y Bil mewn perthynas â ffioedd yn eang, a gall rheoliadau wneud darpariaeth, 
gan gynnwys: 

• pryd y caiff ffi ei chodi a phryd na chaiff ffi ei chodi;  

• y swm a gaiff ei godi;  

• yr hyn a gaiff ei ystyried a'r hyn na chaiff ei ystyried wrth gyfrifo'r swm a godir;  

• pwy sy'n gyfrifol am dalu ffi a godir;  

• i bwy y caiff y ffioedd eu talu;  

• pryd y dylid talu ffi a godir;  

• adennill ffioedd a godir;  

• hepgor, lleihau neu ad-dalu ffioedd;  

• effaith talu neu fethu â thalu ffioedd a godir;  

• trosglwyddo ffioedd sy'n daladwy o un person i berson arall;  

• cyflenwi neu gyhoeddi gwybodaeth ar gyfer unrhyw un o ddibenion y rheoliadau.  
 
Adran 127 
 
Mae'r adran hon yn rhoi'r gallu i'r awdurdodau cyhoeddus hynny adennill eu costau am bethau 
a wnaed o dan gyfarwyddyd gan Weinidogion Cymru. Lle cyflawnir swyddogaethau penodol 
(e.e. postio hysbysiad safle) ein bwriad yw y caiff ffi benodedig ei thalu am y swyddogaeth 
hon. 
 

 
Adran 125 
 
Gwneud darpariaethau ar y 
gofynion ar gyfer neu mewn 
cysylltiad â chreu a chynnal 
cofrestr o geisiadau 
 

 
Cefndir  
 
Er mwyn sicrhau bod y cyhoedd yn ymwybodol o brosiectau posibl yn eu hardal, mae'r Bil yn 
ei gwneud yn ofynnol i Weinidogion Cymru gynnal cofrestr o geisiadau neu ddarpar geisiadau 
a rhoi cyhoeddusrwydd iddi.   
 
Bydd cofrestr Gweinidogion Cymru o geisiadau a darpar geisiadau CS yn cynnwys 
gwasanaethau cyn gwneud cais a ddarperir i ddarpar geisydd. Mae darpar geisiadau yn 
golygu'r rhai sydd wedi hysbysu Gweinidogion Cymru (adran 29) neu lle mae Gweinidogion 
Cymru wedi dyfarnu eu bod yn PSA drwy gyfarwyddyd (adran 22).  
 
Caiff ffurf y gofrestr ei phennu mewn is-ddeddfwriaeth. 

Is-ddeddfwriaeth 
 
Ffurf y gofrestr  
 
Bydd rheoliadau yn galluogi Gweinidogion Cymru i bennu ffurf a chynnwys y gofrestr a'r 
camau y mae'n rhaid eu dogfennu yn y gofrestr. Er enghraifft, gall y gofrestr fod ar ffurf 
gwefan.  
 
Gall rheoliadau hefyd alluogi Gweinidogion Cymru i'w gwneud yn ofynnol i'r ACLl gynnal 
cofrestr o geisiadau CS ac unrhyw wasanaethau cyn gwneud cais dilys a ddarperir gan yr 
ACLl i ddarpar geisydd.   
 
Rhaid cynnal y gofrestr o brosiectau fel y gall y cyhoedd ei gweld.   
 
Rhagwelir y bydd yn rhaid i'r gofrestr o geisiadau a darpar geisiadau a gynhelir gan 
Weinidogion Cymru gynnwys copi o'r canlynol: 
 

• unrhyw hysbysiad a wneir i Weinidogion Cymru; 

• unrhyw hysbysiad gan Weinidogion Cymru i gadarnhau eu bod wedi cael cais; 

• unrhyw hysbysiad gan Weinidogion Cymru sy'n nodi eu bod wedi derbyn y cais, gan 
gynnwys mewn perthynas â thynnu cais yn ôl; 

• unrhyw hysbysiad nad yw'r cais wedi'i dderbyn; 

• unrhyw sylwadau ysgrifenedig a gyflwynir i Weinidogion Cymru mewn ymateb i 
unrhyw wahoddiad am sylwadau a gyhoeddir gan Weinidogion Cymru ac o fewn yr 
amserlen a bennir gan Weinidogion Cymru. 

• unrhyw hysbysiad ysgrifenedig o benderfyniad mewn perthynas â'r cais;  

• unrhyw hysbysiad diwygiedig o benderfyniad, fel diwygiad neu gywiriad o wall.   
 
O safbwynt gwasanaethau cyn gwneud cais: 

• copi o ffurflen archiad am wasanaeth cyn gwneud cais (gan gynnwys yr holl 
gynlluniau a lluniadau a gyflwynir ar y cyd â ffurflen);  

• manylion y gwasanaethau cyn gwneud cais a ddarperir ganddynt;   

• dogfen yn dangos y tir y mae datblygiad arfaethedig yn ymwneud ag ef (h.y. 
cyfeiriad safle neu fap sy'n dangos y ffiniau fel llinell goch).  

 
Rhaid cynnwys pob archiad yn y gofrestr cyn gynted ag y bo'n ymarferol, oni bai bod y ceisydd 
yn gwneud archiad ysgrifenedig i'r wybodaeth gael ei chynnwys yn y gofrestr yn 
ddiweddarach. Ni ddylai'r dyddiad hwn fod yn hwyrach na'r diwrnod y mae'r ceisydd yn 
hysbysu Gweinidogion Cymru yn ffurfiol am ddarpar gais CS.  
 
Rhaid i'r archiad ysgrifenedig a gyflwynir gan y ceisydd gynnwys rhesymau a chyfiawnhad 
dros gyhoeddi'r archiad yn y gofrestr yn ddiweddarach (h.y. os yw'r wybodaeth yn fasnachol 
sensitif) a Gweinidogion Cymru fydd yn dyfarnu a yw'r rhesymau a'r cyfiawnhad dros beidio â 
datgelu yn drech na budd y cyhoedd. Fodd bynnag, rhaid i Weinidogion Cymru gymhwyso 
rhagdybiaeth o blaid datgelu. 

 
Lle na bo'r awdurdod cyhoeddus o'r farn bod y rhesymau a'r cyfiawnhad dros beidio â datgelu 
yn drech na budd y cyhoedd, rhaid i'r archiad gael ei gyhoeddi yn y gofrestr cyn gynted ag y 
bo'n ymarferol. 
 
Ar hyn o bryd, rydym yn cynnig y bydd is-ddeddfwriaeth yn ei gwneud yn ofynnol i'r ACLl 
gynnal cofrestr o geisiadau CS a gwasanaethau cyn gwneud cais dilys a ddarperir o fewn ei 
ardal. Disgwylir y bydd y gofrestr yn cynnwys manylion am y canlynol: 

 
O ran ceisiadau CS:   
 

• unrhyw hysbysiad gan Weinidogion Cymru sy'n nodi eu bod wedi derbyn y cais; 

• unrhyw hysbysiad ysgrifenedig o benderfyniad mewn perthynas â'r cais, gan gynnwys 
tynnu'n ôl;  

• unrhyw hysbysiad diwygiedig o benderfyniad, fel diwygiad neu gywiriad o wall.   

O ran gwasanaethau cyn gwneud cais gan yr ACLl:  
 

• copi o ffurflen archiad am wasanaeth cyn gwneud cais (gan gynnwys yr holl 
gynlluniau a lluniadau a gyflwynir ar y cyd â ffurflen);  

• manylion y gwasanaethau cyn gwneud cais a ddarperir gan yr ACLl;   

• dogfen yn dangos y tir y mae datblygiad arfaethedig yn ymwneud ag ef (h.y. 
cyfeiriad safle neu fap sy'n dangos y ffiniau fel llinell goch).  

 

 
Adran 126 
 
Gwneud darpariaethau ar y 
pŵer i ymgynghori a'r 
ddyletswydd i ymateb i 
ymgyngoriadau 
 

 
Cefndir 
 
Mae'r adran hon yn rhoi'r pŵer i Weinidogion Cymru neu'r awdurdod archwilio ymgynghori â 
chyrff cyhoeddus a nodir mewn rheoliadau. Mae'r adran hefyd yn gosod dyletswydd ar yr 
ymgyngoreion statudol hynny i ymateb.  
 
Is-ddeddfwriaeth 
 
Dyletswydd i ymgynghori a darparu ymateb  
 
Mae'r ddarpariaeth hon yn darparu'r sail statudol i Weinidogion Cymru neu awdurdod archwilio 
ymgynghori â chorff cyhoeddus a nodir mewn is-ddeddfwriaeth fel rhan o'r broses archwilio, a'r 
canlyniad yw bod dyletswydd ar yr awdurdod i ddarparu ymateb o sylwedd i'r ymgynghoriad 
hwnnw o fewn amserlen benodedig.  
 
Mae gan ymgyngoreion statudol wybodaeth ac arbenigedd mewn meysydd penodol ac, felly, 
ystyrir bod eu mewnbwn yn ystod y broses archwilio yn hanfodol. Mae hyn yn rhoi cyfle i'r 
awdurdod archwilio gael ei lywio gan arbenigedd yn ystod y broses archwilio. Mae hefyd yn 
sicrhau y caiff datblygiad sydd wedi cael cydsyniad ei roi ar waith yn unol â'r gorchymyn 
cydsynio, gan leihau'r risg y bydd angen gwneud newidiadau ar ôl cael cydsyniad o ganlyniad i 
ffactorau annisgwyl.   

Mae'r Bil yn gosod dyletswydd ar Weinidogion Cymru neu'r awdurdod archwilio i ymgynghori 
ag awdurdod cyhoeddus penodedig. Bydd rheoliadau'n pennu rhestr o ymgyngoreion statudol 
a'r amgylchiadau lle dylid ymgynghori â nhw.  
 
Er enghraifft, ymgynghorir â Cyfoeth Naturiol Cymru ym mhob achos. 
 
Enghraifft arall yw yr ymgynghorir â'r Weinyddiaeth Amddiffyn pan fo datblygiad wedi'i leoli o 
fewn parthau diogelu statudol fel y'u cyflwynir o dan Gyfarwyddyd Cynllunio Gwlad a Thref 
(Meysydd Glanio wedi'i Diogelu, Safleoedd Technegol ac Ardaloedd Storio Milwrol) 2002, neu 
yn achos datblygiadau gwynt, pan fyddai gan unrhyw dyrbin uchafswm uchder blaen llafn o 11m 
neu fwy oddi ar lefel y ddaear a/neu ddiamedr rotor o 2.0m neu fwy.  
 
Bydd is-ddeddfwriaeth yn rhagnodi'r meini prawf ar gyfer ffurf, cynnwys a gofynion ymatebion i 
ymgyngoriadau. Bydd hyn yn sicrhau bod mewnbwn priodol yn cael ei ddarparu yn ystod y 
broses archwilio.  
 
Er enghraifft, gall ymateb o sylwedd gynnwys y canlynol:   
 

• nad oes gan yr ymgynghorai unrhyw sylw i'w wneud neu nad oes ganddo 
wrthwynebiad; 

• hysbysu Gweinidogion Cymru neu'r awdurdod archwilio am unrhyw bryderon a 
nodwyd mewn perthynas â'r datblygiad arfaethedig a sut y gall y ceisydd fynd i'r 
afael â'r pryderon hyn; 

• hysbysu bod yr ymgynghorai yn gwrthwynebu'r datblygiad arfaethedig a nodi'r 
rhesymau dros y gwrthwynebiad. 
 

Bydd is-ddeddfwriaeth hefyd yn nodi'r amserlen ar gyfer darparu ymateb. Bydd hyn yn 
cynnwys cyfnod penodedig, yn ogystal â'r opsiwn o gyfnod cytûn a gaiff ei gadarnhau'n 
ysgrifenedig gan yr ymgynghorai statudol a Gweinidogion Cymru.  

Trefniadau Adrodd Ymgyngoreion Arbenigol 
 
Ar sail y gofyniad i ddarparu ymateb o sylwedd, mae'n briodol i is-ddeddfwriaeth gyflwyno 
trefniadau monitro perfformiad er mwyn sicrhau cydymffurfiaeth ag unrhyw ofynion 
ymgynghori. Bydd is-ddeddfwriaeth yn ei gwneud yn ofynnol i awdurdod yr ymgynghorir ag ef 
o dan yr adran hon o'r Bil ddarparu adroddiad i Weinidogion Cymru ynghylch cydymffurfiaeth 
yr awdurdod â'r gofynion ymgynghori.  
 
Bydd adroddiadau'n ymwneud â chyfnod o 12 mis, a bydd is-ddeddfwriaeth yn nodi pa 
wybodaeth y mae'n rhaid ei chynnwys yn yr adroddiadau hyn (fan lleiaf). Rydym yn disgwyl y 
bydd hyn yn cynnwys: 
 

• sawl gwaith yr ymgynghorwyd â'r ymgynghorai statudol yn ystod y flwyddyn; 

• sawl gwaith y cyflwynwyd ymateb o sylwedd;  

• sawl gwaith y darparwyd ymateb (o sylwedd ai peidio) y tu allan i'r cyfnod penodedig 

ar gyfer ymateb, gan gynnwys y rhesymau pam na chydymffurfiwyd â'r cyfnod 

penodedig. 

Bydd angen i'r adroddiadau hyn gael eu cyflwyno ar ffurf a gyhoeddir gan Weinidogion Cymru.  
 

 
Adran 128 
 
Gwneud darpariaethau sy'n 
cyfyngu ar bŵer Gweinidogion 
Cymru i ddatgymhwyso gofynion 

 
Cefndir  
 
Bwriedir i'r broses gydsynio a gyflwynir gan y Bil fod yn siop un stop ar gyfer cydsynio i 
seilwaith yng Nghymru. Mae'n darparu un broses, a bennir gan gyfres o reoliadau, i'w 
defnyddio er mwyn cydsynio i ystod eang o ddatblygiadau seilwaith ac mewn ystod eang o 
amgylchiadau gwahanol.  
 
Bwriedir i'r broses fod yn gymharol ragnodol, yn debyg i broses DAC. Er enghraifft, bydd is-
ddeddfwriaeth yn rhagnodi'n fanwl sut y dylai ymgyngoriadau gael eu cynnal i lywio cais ac yn 
ystod archwiliad neu sut y bydd yr awdurdod archwilio yn hysbysu partïon â buddiant ar ôl cael 
cais dilys.  

Wrth fod yn rhagnodol, cydnabyddir y gall deddfwriaeth orfodi partïon i fodloni gofynion a all, 
mewn amgylchiadau prin, fod yn anghymesur â'r cais neu'i effeithiau tebygol. Mae'r Bil yn 
ceisio sicrhau proses archwilio dryloyw a theg ond mae hefyd am fod yn effeithlon ac yn 
amserol. Er mwyn parhau i gyflymu'r broses gydsynio, mae gan Weinidogion Cymru'r pŵer i 
hepgor gofynion gweithdrefnol penodol ond dim ond os ydynt o'r farn na fyddai hynny'n 
niweidiol i degwch gweithdrefnol.   
 
Is-ddeddfwriaeth 
 
Amgylchiadau ar gyfer hepgor gofynion  
 
Enghreifftiau  
 
Enghraifft 1: Cyhoeddusrwydd  
Bydd is-ddeddfwriaeth yn pennu gofynion cyhoeddusrwydd. Yn achos llwybr llinol, fel 
rheilffordd neu ffordd newydd, gall hyn gynnwys sawl hysbysiad. Fodd bynnag, pan fydd 
cyhoeddusrwydd ychwanegol ar gyfer diwygiad cymharol fach i'r cynllun, gall Gweinidogion 
Cymru ystyried nad oes rheswm dros roi cyhoeddusrwydd i'r diwygiad hwn yn yr un modd.   
 
Enghraifft 2: Ymgysylltu  
Bydd is-ddeddfwriaeth yn pennu gofynion y bydd yn rhaid i geisydd eu bodloni yn ystod yr 
ymgynghoriad cyn gwneud cais. Os bydd y rheoliad yn ei gwneud yn ofynnol i gynnal 
digwyddiadau cyhoeddus er mwyn ymgynghori ar ddatblygiad arfaethedig, gall fod achosion 
lle na fydd hyn yn ffisegol bosibl, er enghraifft, yn ystod pandemig.  
 
Enghraifft 3: Ymgynghori   
Bydd is-ddeddfwriaeth yn pennu gofynion ymgynghori sy'n gysylltiedig â chywiro gwallau 
mewn penderfyniad. Yn dibynnu ar natur y cywiriad, gall fod yn briodol hepgor rhai o'r gofynion 
ymgynghori.  

Mewn achosion o'r fath, byddai'n ddefnyddiol ac yn gymesur i Weinidogion Cymru arfer pŵer 
sy'n eu galluogi i hepgor gofyniad neu ofynion gweithdrefnol a nodir yn y Bil neu mewn 
rheoliadau. Er mwyn sicrhau tryloywder, lle caiff gofynion eu hepgor, byddai'n bwysig 
cyhoeddi'r rhesymau dros hepgor y gofynion hynny.   
 
Rheoliadau i gyfyngu ar y pŵer hwn  
 
O ganlyniad i natur y pŵer hwn, bwriedir cyfyngu arno drwy is-ddeddfwriaeth y mae'n rhaid iddi 
bennu'r gofynion y gellir eu datgymhwyso drwy gyfarwyddyd.   
 
Ar hyn o bryd, cynigir cyfyngu ar y pŵer hwn i weithdrefnau cyn gwneud cais (adrannau 29 a 
30) a rhai gweithdrefnau gwneud cais (adrannau 31, 32, 33 a 35) yn ogystal â'r weithdrefn ar 
gyfer cywiro gwallau mewn cydsyniad (adrannau 84 a 85) neu newid neu ddirymu cydsyniad 
seilwaith (adran 137).   
 
Ni fwriedir, o dan unrhyw amgylchiadau, i'r is-ddeddfwriaeth ei gwneud yn bosibl i roi 
cyfarwyddyd i ddatgymhwyso gofynion sy'n amddiffyn hawliau neu'n sicrhau na chaiff unrhyw 
droseddau eu cyflawni, fel gweithdrefnau sy'n ymwneud â phrynu gorfodol.  
 
Bydd rheoliadau hefyd yn gosod dyletswydd ar Weinidogion Cymru i gyhoeddi unrhyw 
gyfarwyddyd sy'n hepgor gofyniad a nodi'r rheswm dros yr hepgoriad.  
 
Bydd angen craffu ar yr is-ddeddfwriaeth drwy'r weithdrefn gadarnhaol. 
 

 
Adran 129 
 
Gwneud rheoliadau am 
Geisiadau gan y Goron 

 
Cefndir  
 
Wrth wneud cais am CS, mae amgylchiadau penodol lle gall fod angen ystyried y cais mewn 
ffordd wahanol neu hepgor rhai agweddau gweithdrefnol. Gall hyn fod yn berthnasol i 
Ddatblygiad y Goron, a lle gall datblygiad o'r fath gynnwys gwybodaeth sensitif lle na fydd ei 
datgelu er budd y cyhoedd o bosibl.     

Ymhellach, mewn achosion lle mae cyfarwyddydau diogelwch cenedlaethol yn gymwys, efallai 
y bydd y Goron yn dewis peidio â datgelu rhai o fanylion datblygiad arfaethedig am y rheswm 
y gallai hynny beryglu diogelwch cenedlaethol (neu ddiogelwch safle neu eiddo arall). 
 
Is-ddeddfwriaeth 
 
Mae'r Bil yn galluogi Gweinidogion Cymru i addasu neu eithrio unrhyw ddarpariaeth statudol 
sy'n ymwneud â gweithdrefn cyn gwneud cais, gwneud cais, archwilio a gwneud penderfyniad 
mewn perthynas â CS, pan gaiff y cais ei wneud gan, neu ar ran, y Goron.   
 
Er enghraifft, gall rheoliadau nodi sut y caiff archwiliadau eu cynnal pan fo'r Goron yn dal 
gwybodaeth sensitif yn ôl neu pan na all materion sy'n ymwneud â diogelwch cenedlaethol 
gael eu datgelu i'r cyhoedd. Yn ogystal, gall gweithdrefnau arbennig gael eu pennu mewn is-
ddeddfwriaeth fel y gellir gwneud dyfarniad ynghylch rhai o ddatblygiadau'r Goron ar fyrder. 

RHAN 9 – DARPARIAETHAU CYFFREDINOL 
 
Pŵer(au): Rhan 9, adrannau 133 a 141 
 
Disgrifiad:  
 
Mae'r pwerau hyn yn galluogi Gweinidogion Cymru i wneud y canlynol: 
 

• nodi unrhyw ffordd arall o roi hysbysiadau a dogfennau eraill i berson,  

• gwneud darpariaethau atodol, deilliadol, trosiannol neu ganlyniadol. 
 
Bwriad y polisi:  
 
Nodi unrhyw ffordd arall o roi hysbysiadau  
 
Dyluniwyd y Bil i annog dull gweithio electronig fel sail i'r broses cydsynio i seilwaith sy'n golygu y gall unrhyw hysbysiad, 
gohebiaeth neu ddogfen sydd eu hangen gael eu cyflwyno neu'u dyroddi'n electronig a bod gan ohebiaeth electronig yr un statws â 
gohebiaeth bapur. Fodd bynnag, bydd modd rhoi unrhyw ddogfen ar fformat papur o hyd er mwyn galluogi'r partïon hynny sy'n well 
ganddynt beidio â chyfathrebu'n electronig i gymryd rhan.   
 
Gwneud darpariaethau atodol, deilliadol, trosiannol neu ganlyniadol 
 
Mae'r adran hon yn pennu pŵer gwneud rheoliadau y caiff Gweinidogion Cymru ei ddefnyddio er mwyn gwneud darpariaethau 
atodol, deilliadol, trosiannol neu ganlyniadol. Caiff y rheoliadau hyn ddiwygio, addasu, diddymu neu ddirymu (gan gynnwys 
deddfiad sydd wedi'i gynnwys yn y Bil hwn). 

Maes Pwnc 
 

 
Disgrifiad 

 
Adran 133  
 
Nodi unrhyw ffordd arall o roi 
hysbysiadau a dogfennau eraill i 
berson 

 
Cefndir  
 
Caiff y mwyafrif o geisiadau mewn perthynas â seilwaith mawr eu cyflwyno'n electronig. Mae 
hyn yn bennaf oherwydd nifer y cynlluniau a dogfennau ategol sy'n gysylltiedig â phrosiectau 
o'r fath.  Mae manteision i'w cyflwyno'n electronig yn yr ystyr y gall gwybodaeth gael ei 
throsglwyddo'n hawdd ar-lein a gall unrhyw hysbysiad lle mae angen anfon copi o'r cais at 
ymgynghorai gael ei gwblhau'n electronig.   

 
O safbwynt unrhyw hysbysiad, datganiad, dogfen arall neu gopïau o ddogfennau eraill y 
cyfeirir atynt yn y Bil y mae'n ofynnol eu cyflwyno, eu rhoi neu'u cyflenwi, gellir eu cyflwyno, eu 
rhoi neu'u cyflenwi drwy'r ffyrdd canlynol:   
 

• ei gyflwyno i'r person y mae'n ofynnol ei roi iddo; 

• ei adael ym man preswylio arferol neu fan preswylio hysbys diwethaf y person 
hwnnw;  

• ei anfon drwy'r post mewn llythyr cofrestredig rhagdaledig;  

• ei anfon gan ddefnyddio cyfathrebiadau electronig. 
 

 
Is-ddeddfwriaeth 
 
Bydd rheoliadau'n nodi unrhyw ffordd arall o roi hysbysiadau a dogfennau. 
 
Mae'r rhestr yn adran 133 yn gynhwysfawr ond mae dulliau cyfathrebu'n esblygu'n gyflym iawn 
ac efallai y bydd ffordd newydd o gyfathrebu yn y dyfodol a all gael ei hychwanegu at y rhestr 
yn adran 133. Mae'r pŵer hwn i wneud rheoliadau yn galluogi Gweinidogion Cymru i 
ychwanegu ffyrdd o roi hysbysiadau at y rhestr. 

Adran 141 
 
 

 
Cefndir  
 
Mae'r adran hon yn pennu pŵer gwneud rheoliadau y caiff Gweinidogion Cymru ei ddefnyddio 
er mwyn gwneud darpariaeth atodol, ddeilliadol a chanlyniadol a darpariaethau trosiannol neu 
arbed.  Caiff y rheoliadau hyn ddiwygio, addasu, diddymu neu ddirymu (gan gynnwys deddfiad 
sydd wedi'i gynnwys yn y Bil hwn). 
 
Is-ddeddfwriaeth 
 
Er mwyn sicrhau proses bontio esmwyth rhwng yr hen brosesau a'r gyfundrefn newydd, mae'n 
debygol y bydd angen trefniadau trosiannol. Mae'n amhosibl dweud ar hyn o bryd pa 
ddeddfwriaeth y gall fod angen ei haddasu ond, yn gyffredinol, enghraifft o ddarpariaeth 
drosiannol yw ‘arbed’ deddfwriaeth bresennol fel ei bod yn parhau i fod yn gymwys tra bod 
prosiect yn cael ei ystyried o dan hen gyfundrefn.  

ATODLEN 2 – DIGOLLEDU AM NEWID NEU DDIRYMU GORCHMYNION CYDSYNIAD SEILWAITH 
 
Pŵer(au): Paragraffau 1(3) a 2(1) 
 
Disgrifiad:  
 
Mae'r pwerau hyn yn galluogi Gweinidogion Cymru i wneud y canlynol: 
 

• gwneud darpariaethau ynghylch y ffordd y caiff hawliad am ddigollediad am newid neu ddirymu Gorchmynion Cydsyniad 
Seilwaith (“GCS”) ei wneud. 

• gwneud darpariaethau ynghylch isafswm y digollediad am ddibrisiant mewn perthynas â chais i newid neu ddirymu GCS. 
 
Bwriad y polisi:  
 
Os bydd gorchymyn cydsyniad seilwaith yn cael ei newid neu'i ddirymu gan Weinidogion Cymru heb i gais gael ei wneud, mae'r Bil 
yn galluogi'r rhai sydd â buddiant yn y tir i hawlio digollediad am unrhyw golledion ariannol sy'n digwydd o ganlyniad i'r newid neu'r 
dirymiad. Mae'r paragraffau hyn yn gwneud darpariaethau i Weinidogion Cymru bennu manylion yr weithdrefn ar gyfer gwneud 
hawliad am ddigollediad a phennu isafswm y digollediad am ddibrisiant. 
 
 

 
Maes Pwnc 
 

 
Disgrifiad 

 
Paragraff 1(3) 
 
Newid neu ddirymu gorchymyn 
cydsyniad seilwaith: gweithdrefn 
ddigolledu 
 

 
Cefndir  
 
Pan fo GCS wedi cael ei roi, mae pwerau yn adran 87 o'r Bil yn galluogi Gweinidogion Cymru i 
newid neu ddirymu GCS, naill ai ar gais neu'n unochrog. 
 
Pan fydd Gweinidogion Cymru yn gwneud newid i GCS yn unochrog a fyddai'n cael effaith 
sylweddol ar y cydsyniad a roddwyd, neu'n dirymu GCS, gall fod goblygiadau ariannol i'r rhai 
sydd â buddiant yn y tir y mae'r cydsyniad yn ymwneud ag ef. Er enghraifft, gallai addasu neu 

ddirymu GCS olygu bod y rhai sydd â buddiant yn y tir y mae'r GCS yn ymwneud ag ef yn colli 
incwm yn rhannol neu'n gyfan gwbl. Yn y fath amgylchiadau, byddai'n rhesymol disgwyl iddynt 
gael eu digolledu am eu colled. Yn unol â hyn, gwneir darpariaeth i alluogi'r rhai sydd â buddiant 
yn y tir i gyflwyno hawliad am ddigollediad i Weinidogion Cymru. 
 
Gan mai Gweinidogion Cymru yw'r awdurdod dyfarnu ar gyfer GCS ac y bydd ganddynt y pŵer 
hefyd i ddiwygio neu ddirymu GCS, ystyrir ei bod yn briodol bod unrhyw hawliad mewn 
perthynas â digollediad yn cael ei wneud i Weinidogion Cymru. Ymhellach, fel yr awdurdod 
dyfarnu, ystyrir ei bod yn briodol hefyd fod unrhyw hawliad llwyddiannus am ddigollediad yn 
cael ei dalu gan Weinidogion Cymru, gan mai nhw fydd yn penderfynu a ddylid diwygio neu 
ddirymu GCS yn y pen draw. 
 
Is-ddeddfwriaeth 
 
Mae'r Bil yn gwneud darpariaeth ar gyfer y ffordd y mae'n rhaid i hawliad am ddigollediad o dan 
y paragraff hwn gael ei wneud a phryd. Disgwylir y bydd is-ddeddfwriaeth yn cynnwys: 
 

• yr hyn y dylai hawliad am ddigollediad ei gynnwys, gan gynnwys y canlynol, ymhlith 
pethau eraill: 

 
- manylion y ceisydd/asiant (gan gynnwys enw a chyfeiriad); 
- datganiad ynghylch p'un a oes gan yr hawlydd fuddiant yn y tir y mae'r gorchymyn 

perthnasol yn ymwneud ag ef neu a yw'n berson y mae'r gorchymyn cydsyniad 
datblygu yn cael effaith ar ei fudd; 

- cyfeirnod GCS gwreiddiol y gorchymyn perthnasol; 
- manylion y gwariant, y golled neu'r difrod y mae a wnelo'r hawliad ag ef; 
- dogfennau a thystiolaeth i ategu'r hawliad ac unrhyw ddogfennau ategol eraill; 

 

• pennu amserlen o 6 mis i gyflwyno hawliad am ddigollediad. 

Paragraff 2(1) 
 
Digolledu am ddibrisiant: 
isafswm 
 

 
Cefndir 
 
Mae'n bosibl bod achosion lle gall y tir sy'n gysylltiedig â GCS gwmpasu ardaloedd mawr a 
chroesi ffiniau sawl awdurdod lleol. O ganlyniad, mae'n bosibl y bydd dibrisiant tir yn effeithio ar 
rai rhannau o'r tir yn fwy nag eraill at ddibenion GCS ac, felly, swm y digollediad sy'n daladwy. 
Bydd hyn yn dibynnu ar sut mae'r diwygiad i'r GCS neu ddirymiad y GCS wedi effeithio ar bob 
un o'r rhannau hyn.  
 
Mae paragraff 2(1) yn galluogi rheoliadau i bennu gwerth ar gyfer dosrannu'r digollediad mewn 
perthynas â dibrisiant yng ngwerth tir.  
 
Is-ddeddfwriaeth 
 
Gwyddom fod y system Cynllunio Gwlad a Thref wedi nodi y gall digollediad am ddibrisiant yng 
ngwerth tir gael ei ddosrannu pan fo'r digollediad yn fwy nag £20. Byddwn yn ystyried a ddylai'r 
lefel hon fod yn gymwys i'r gyfundrefn hon.  

